
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Дөрөвдүгээр хэсэг : 17 ДУГААР ОТРЯД

	 

	
42 дугаар бүлэг : САЛААНЫ БУЛАН

	 

	— «Пионер хүн ажлаа түргэн бөгөөд нямбай хийдэг» гэж Генка алх далайсаар дүвчигнэв.

	Тэр, модон шатны дээд гишгүүр дээр, клубийн таазны яг дор зогсоод хананд зурагт хуудас хадаж байв.

	— Тийм тийм «түргэн бөгөөд нямбай», харин чи бүтэн цаг мунгинаж байна гэж Слава зэмлэв.

	Слава нэг гараараа шат түшиж, нөгөө гараараа зурагт хуудасны унжсан үзүүрийг барьж байв.

	Фабрикийг ашиглалтад бүрэн оруулахад зориулсан баярт клуб бэлтгэж байжээ. Өнгө бүрийн дэнлүү хэлхсэн гачуур модны сагсгар мөчрийг таазнаас зүүжээ. Пионерууд салааныхаа буланг засаж гүйцсэн байв. Мужааны цавуу, будаг, гачуур модны шинэхэн үнэр анхилна.

	Пионерууд цөм бор ногоон өнгийн шинэхэн дүрэмт хувцас өмссөн байв. Пионеруудыг тангаргаа өргөх үеэр тэдэнд фабрикийн захиргаа өмд цамц өгч, отрядад нь туг, бүрээ, бөмбөр гурав бэлэглэжээ.

	— За хүүхдүүд ээ манай орон сүйрлээс юү юү ч үгүй дөнгөж мөлхөн гарч байгаа мөртөө та нарт юугаа ч хайрлахгүй байна. Үүнийг санаарай... гэж фабрикийн дарга эд юмны баримт цохож байх зуураа хэлжээ.

	Миша толгойгоо дээш өлийлгөөд, Генкагийн хийж байгаа ажлыг харж байв. Тэгээд Генкаг зурагт хуудасны нөгөө үзүүрийг хадаж дуусмагц:

	— Дэмий донгосож хана аа биз! гэж Миша хашхирав.

	Генка бууж Миша, Слава хоёрын дэргэд зогсов. Хүүхдүүд өөрсдийн хийсэн ажлыг сэтгэл хангалуун харцгаалаа.

	Салааны булангийн гол дунд «Улаан флотын нэрэмжит 1 дүгээр салаа» гэсэн бичигтэй сармай банзан самбар байрлуулжээ. Үсгүүдийг нь сармай банзан дээр ухаж гаргаад улаан цаас наагаад, цаана нь цахилгаан дэнлүү суулгасан учир хурц улаан өнгөөр гэрэлтэн харагдана.

	— За? Догь биз? гэж Генка сайрхан хэлээд, — Хэн ч ингэж бодоогүй! гээд бусад салаа руу заав.

	Үнэндээ тийм гэрэлтэгч самбар аль ч салаанд байсангүй. Тэр самбар нь зураг, сонины хайчилбар, лоозон тэргүүтнээр чимэглэгдсэн авсаархан ажээ.

	Бяцхан Вовка Баранов лаазтай будаг бариад тэдний хажуугаар гүйж явснаа Генкаг золтой л шүргэчихсэнгүй. Генка хажуу тийш огло харайж, шинэхэн цамцныхаа ханцуйг Бяшкад буудуулчхаагүй байгаа хэмээн айж ханцуйгаа үзэв. Гэвч яасан ч үгүй.

	— За, Бяшка аа! гэж Генка уурлан: — Солиотой юм шиг явах юм! Золтой л цамц балиартуулчихсангүй гээд цамцаа чимхлэн үзэж: Нэгдүгээр зэргийн даавуу даа! Энэ ч нэхмэлийн аж үйлдвэрийн л ач даа. Харин «Каучукийн» хүүхдүүд: — Бид химич! резинч... нар гэж гайхуулцгааж байдаг юм. Тэдэнд резин комбинезон өгнө. Тэгэхэд «резинч нар» мэдэх болно... гэв.

	Тэдний дэргэд отрядын удирдагч Коля Севостьянов хүрч очлоо.

	— Коля гэж Генка түүнд хандан: — Хараач, бид мөн ч догь юм бодож олсон доо. Бусад бүхнийхээс илүү гэв.

	— Муугүй болж гэж Коля нэлээн хайхрамжгүй хэлээд: — Харин үүнд гайхуулах юм ер алга. Танайх бол ахлах салаа болохоор бусдынхаас илүү байх ёстой... гээд: — Поляков гэж Мишад хандан хэлэв.

	— Аа? гэж Миша хариу дуугарав.

	— Салаатайгаа талбай дээр түргэн гар. Тэнд Коровин өөрийнхөнтэйгөө ирээд байна.

	— Мэдлээ! хэмээн Миша хариулав.

	— Анхны уулзалт хамгийн хариуцлагатай байдаг! юм гэж Коля үгээ үргэлжлүүлж: — Нөхөрлөж чадвал хүүхдүүд ирж байх болно. Эс чадвал тэд дахиад ирэхгүй. Ердийн л байдлаар байгаарай. Эхлээд тэднийг тоглоом руу анхаарлыг нь татахыг оролд. Мэдэв үү? За, яв! гэлээ.

	— Улаан флотын салаа жагсаарай гэж Миша хашхирлаа.

	
43 дугаар бүлэг : ТАЛБАЙ

	Салаа жагслаа. Энд отрядын хүүхдүүдийн хамгийн том нь болох салааны дарга Мита, Слава, Генка, Шура Зина Круглова нар болон бас өөр байрны эрэгтэй, эмэгтэй нэлээд хэдэн хүүхэд байв.

	Тэд клубээс ухасхийн гарч жагсаалаараа талбай руу гүйлээ. Арын чөлөөг одоо тийнхүү талбай гэж нэрлэдэг болжээ. Тэнд гар бөмбөгний тор татсанаас өөр өөрчлөгдсөн юм огт алга.

	Байшингийн дэргэд, цардмал дээр арван тэнэмэл хүүхдүүд бөөгнөн сууж байлаа. Тэдний зарим нь тамхи татаж байв. Тэд цөм уранхай цоорхой хувцастай, өрвөгөр, муухай үс гэзэгтэй юм. Нэг нь л шинэхэн саарал саравчтай малгайтай байсан нь өнөөдөрхөн нэг газраас олж авсан бололтой. Тэд өөрсдийг нь хачирхан шохоорхож байгаа эргэн тойрны бяцхан хүүхдүүдийг огтхон ч үл хайхран өөр хоорондоо үг солилцсоор чимээгүй сууцгааж байв.

	Пионерууд урьд тохиролцсон ёсоор шууд хоёр талцаж гар бөмбөгийн талбай дээр байраа эзлэв.

	— Дахиад зургаан хүн! гэж Миша тэнэмэл хүүхдүүдийг тоглоомд оролцохыг урин хашхирав.

	Тэдний хэн нь ч хөдөлсөнгүй. Тэгээд пионеруудыг тоглож байхад тоглоом болон орчныхоо бүх юмсыг эс хайхран өнөөх л хэвээрээ суусаар байлаа.

	— Ажрахгүй нь ээ! гэж Генка Мишад шивгэнэв.

	Миша хариу хэлэхийн оронд бөмбөг дамжуулангуутаа өнөөх хэсэг тэнэмэл хүүхдийн зүг хүчтэй цохив. Гэвч тэр нь тэдэнд ямар ч сэтгэгдэл төрүүлсэнгүй. Гагцхүү Коровин л бөмбөгийг нь залхуутайгаар өшиглөв.

	Пионерууд шуналтайгаар тоглож байв. «Дамжуул», «дэлс», «цохь», «галла», «сөнөө», «дэгсэдлээ» хэмээн хашхиралдах нь агшин тутам сонстовч энэ нь тэнэмэл хүүхдүүдийг хөдөлгөж чадсангүй. Тэдний зарим нь хана түшиж, наранд гялбан үүргэлж байв.

	«Үнэндээ тэд харж байгаа. Тэднийг шууд оролцуулж болохгүй нь. Харин битгий л явчхаасай» гэж Миша боджээ.

	Миша шүгэлдэв. Тоглоом зогслоо. Охид талбай дээр үлдээд эрэгтэйчүүд нь тэнэмэл хүүхдүүдийн дэргэд очиж сууцгаав.

	— Амрыг эрье, Коровин! Ажил хэрэг ямар байна даа? гэж Миша хэллээ.

	— Зүгээр, гайгүй гэж Коровин дурамжхан хариулав.

	— Энэ чинь юун шон бэ? гэж зузаан хирд ч далдлагдахааргүй тийм их сэвхтэй нэг тэнэмэл жаал гэнэт асуугаад хоёр шонгийн хооронд усны төмөр хоолой зоож хийсэн гар савлуурыг заав.

	— Савлуур гэж Миша дуртайяа тайлбарлан хэлэв.

	— Яадаг юм бэ?

	— Аа, ингэдэг л юм даа гээд Миша савлуурын дэргэд очиж суниагаад, годройтож буун: — Ингэж чадах уу? гэлээ.

	Тэнэмэл хүү залхуутай босож, найгасаар савлуурын дэргэд очоод дороос нь харснаа гайхан толгой сэгсэрч, цовхрон савлуураас шүүрч аваад эргэв. Дээл нь толгой руу нь унжиж, хоёр хөл нь агаарт гозолзоно.

	Тэгээд цовхрон бууж бас л найгасаар савлуураас холдон, байрандаа очиж суув. Тэнэмэл хүүхдүүд инээлдэн, пионерууд руу шоолонгуй харлаа.

	— Сайн байна. Бид тэгж чадахгүй. За аль вэ Генка нэг үзээч... гэж Миша хэллээ.

	— Би хаанаас чадах вэ! гэж Генка гараа сэгсрэв.

	— За, чи ямар ч гэсэн оролдоод үз л дээ гэж Миша түүнийг ятгалаа.

	Генка савлуурын дор очиж толгойгоо өргөн хагас сууж ухасхийн үсрээд савлуураас шүүрч авав. Тэгээд өвдгөө нугалалгүй, хөлөө урагш хаян савлаж эхэллээ.

	Тийнхүү улам бүр хурдан савласаар гэнэт... Нэг! Эргэчихлээ. Хоёр! Дахиад эргэчихлээ. Гурав! Бас дахиад эргэчихлээ. Түүнийг хурдан эргэхэд улаан зангиа нь дагаж хийснэ. Дараа нь дахин савлаж улам аажуурсаар газарт гэнэт үсрэн буув.

	— Дөхөж байна гэж Коровин хэллээ.

	— Үүнийг «нар эргэх» гэдэг юм. Сурахад амархан гэж Миша тайлбарлав.

	— Энэ бидэнд огт хэрэггүй гэж саравчтай малгайтай тэнэмэл хүү хэлэв.

	«Огт хэрэггүй» юм гэж ер байдаггүй. Бүхнийг чадаж, бүхнийг мэддэг байх хэрэгтэй гэж Том Шурка гэнэт ярианд оролцов.

	— Аа, «Нударган» уу? гэж бяцхан тэнэмэл хүү шоолон инээж: — Чамайг шилээгүүрээр сүрхий дэлссэн шүү... гэв.

	— Яах вэ дээ, жинхэнэ жүжигчин хүн юм бүхэнд дасах ёстой. Урлаг бол хохирлыг шаарддаг юм гэж Шура хэллээ.

	— Үнээн гэж саравчтай малгайт батлан хэлээд: — Лазаренка буруу харж, хүзүүгээ нугалчихсан мөртөө л үсэрчихгүй юм гэв.

	— Циркт бол ч ер нь адар дор л годройтохоос биш урсгал сөрөн хөвж байдаг юм биш л дээ гэж сэвхт жаал дэмжив.

	Яриа хөөрөө үүслээ. Том Шурка яриагаар татжээ. Тэгээд «Комбриг Иванов» гэдэг шинэ киноны агуулгыг ярихаар завдаж байтал нь санамсаргүй нэгэн явдал тийнхүү аятайхан эхэлсэн яриаг нь тасалдуулав.

	
44 дүгээр бүлэг : ЮРКАГИЙН ДУГУЙ

	Юрка – тагнуулч, Борька хоёр чөлөөнд гарч ирэв. Харин тэр хоёр жирийн нэг гарч ирсэнгүй, унадаг дугуйтай явж байлаа. Тэр нь хойд дугуй дээгүүрээ хурц өнгийн торгон тортой, шинэ, жинхэнэ эмэгтэй хүний унадаг дугуй байв.

	Юра дөрөөг нь зогсоогоороо жийж, харин Борька эмээл дээр нь эзэрхэг маягтай алцайн суугаад дарвагар амныхаа хэрээр бахтай инээж байв.

	Тэд арын чөлөөг тойров. Тэгээд Борька дугуйнаас бууж, Юра нь ганцаараа янз бүрийн маяг үзүүлэн давхиж эхлэв.

	Тэр «гарыг нь барилгүй» явах, эмээл дээр өвдөглөх, «хараацай» болох, өрөөсөн дөрөөгөөр жийх, гэдрэгээ) шалмаг үсрэх... зэргээр явж байв.

	Энэ үед Борька бүхний анхаарлыг тэр үзэгдэлд хандуулахыг хичээн: — «За, мөн дөө!», «Уухай даа!», «Юрка дахиад тэгээч!» хэмээн байдгаараа хашхиран гуяа алгадаж, малгайгаа дээш шидэж дэмий онгирч байлаа.

	Цөм Юра руу харцгаана. Тэнэмэл жаалуудтай эхэлсэн пионеруудын яриа тасарлаа.

	«Эд зориуд ингэж байгаа юм. Ажил тасалдуулахын тул зориуд саад хийж байна» гэж Миша боджээ.

	— Эднийг одоо эндээс залчихъя гэж түүнд Генка шивгэнэн хэлэв.

	Гэвч Миша гар сэгсэрсэн нь: “Энд битгий зодоон үүсгэчих. Ажил хэрэг л баллачихна” гэсэн дохио буюу.

	Миша яах бил ээ хэмээн гүнээ бодлогоширч байснаа Юрагийн эцэг, доктор Стоцкий хаалганы тэнд байхыг гэнэт харжээ.

	Миша Юра руу харлаа. Юра эцгийгээ харсангүй. Тэр, байшингийн буланд зогсоод Борькатай хамт дугуйны гинж засаж байв.

	— Юрка аа, нааш ир! гэж Миша гэнэт хашхираад Юрагийн эцэг рүү нүдний булангаар харж, Генка руу ирмэв.

	Юра эргэж Миша руу гайхан харлаа.

	— Нааш ир л дээ! Юундаа айсан юм бэ? гэж Миша дахин хашхирав.

	Юра дугуйгаа хөтөлсөөр шийдмэг биш хүрч ирэв.

	— Энэ чинь ямар дугуй вэ? гэж Миша дугуй руу нь дохив.

	— Эйнфимд.

	— Ээ, эйнфимд! гээд Миша дугуйг барьж үзэн: — Зүгээр машин юм гэв.

	Коровин, улавчин малгайт хоёр дугуйг бас л барьж үзлээ.

	Генка хуруугаа амандаа хийж гэнэт шүгэлдлээ. Хаалганы тэнд зогсож байсан доктор эргэж Юраг хараад хүүхдүүдийн дэргэд хурдан хүрч очив. Энэ бол цэвэрхэн царайтай манцгар цагаан гартай сайхан эр байв. Түүнээс үнэртэй ус буюу эмийн үнэр анхилна.

	Юра дугуйныхаа дэргэд зогсоод аав руугаа сандран харав.

	— Юрий, гэртээ харь гэж доктор ширүүн хэлэв.

	— Би ерөөсөө... гэж Юраг үг хэлж эхэлтэл:

	— Харь! гэж доктор хүйтнээр хэлээд тэнэмэл жаалууд руу харж, духаа сэжигтэй үрчийлгэн огцом эргээд явчихлаа.

	Юра дугуйгаа хөтлөөд түүний хойноос явахад хүүхдүүд цөм нирхийтэл инээлээ.

	— Сайн чадлаа даа! гэж Коровин хэлэв.

	— Битгий дайрч байгаарай гэж сэвхтэй жаал нэмж сургамжлан хэлэв.

	
45 дугаар бүлэг : ТУУЗ

	Яриа хөөрөө дахин эхэлж, хүүхдүүд бүтэн цаг ярилцлаа. Тэнэмэл жаалууд явахдаа маргааш дахин ирнэ гэж амлацгаав.

	Анхны амжилтад сэтгэл ханасан пионерууд тэнэмэл жаалуудын зан байдлыг хөгжөөнтэй хэлэлцэж байв. Борька ойролцоох цардмал зам дээр суугаад өөрөө өөртэйгөө модоор тоглож байв.

	— Хөөе, Тоншуур аа, унадаг дугуйгаар давхихгүй яагаа вэ? гэж Генка хашхирлаа.

	Борька дуугарсангүй.

	— Генка чи юунд түүнийг гоочлоод байсан юм бэ? гэж Миша гэнэт эвлэрэнгүй хэлээд: — Юунд гоочилсон юм бэ? Борька бол зүгээр залуу. Харин тэр тагнуулчтай л дэмий нөхөрлөсөн юм гэв. 

	Борька залилж байж мэднэ хэмээн болгоомжилж, чих тавин чагнав.

	— Өөрийг нь хүн гэж тоохгүй байхад Борька юунд түүнтэй нөхөрлөдөг юм бол? гэж Миша үргэлжлэн хэлээд: — Юрагийн аав бид бүхэн рүү яаж харж байсныг нь үзэцгээсэн биз дээ? гэлээ.

	Миша хэний тухай ингэж ярьж байгааг Борька эс ойлгон дуугүй байв.

	— Үзсэн биз дээ? гэж Миша давтан хэлээд Борькад хандаж: — Миний хэлдэг зөв биз дээ Борька? гэв.

	— Чи над юу ухуулаад байгаа юм бэ? гэж Борька хариулаад: — Пионерт бүртгэж авах гээ юү? Танай пионер над хэрэггүй. Оролдсоны чинь гарз гэв.

	— Чамайг хэн ч авахгүй! гэж Генка хашхирлаа.

	— Байз гэж Миша түүнийг зогсоогоод дахин Борькад хандаж:

	— Би чамд ухуулга хийгээгүй, зүгээр л тэгж ярьж байгаа юм. Харин би чамтай нэг ажил хийх гэсэн юм. Яггүй ажил даа. Тэгээд дөнгөж өчигдөр орой л энэ тухай Славатай ярилцсан юм. Тийм ээ, Слава? гэв.

	Слава юу ч ойлгоогүй мөртөө ямар ч гэсэн дөнгөж өчигдөр орой ярилцсан нь үнэн гэж батлав.

	— Ямар ажил бэ? гэж Борька итгэлгүй асуув.

	— Бид усан цэргийн амьдралаас жүжиг тавина. Тэгээд бидэнд усан цэргийн хувцас хэрэгтэй байна. Мэдэв үү? Жинхэнэ өмд, цамц, малгай хэрэгтэй. Шинэ хуучин ялгаагүй. Гол нь онгоцны нэртэй байвал зүгээр. Жишээлбэл тууз ч байсан яах вэ. За би чамтай энийг л ярих гэсэн юм даа. Чи орох гарах газар бүхнийг мэддэг шүү дээ... Олж болно биз? гэж Миша хэллээ.

	Борька инээмсэглэж:

	— Би яалаа гэж та нарт олж өгөх юм бэ? Хөлсгүй зарах гээ юү? Тэнэг хүн эрж олцгоо! гэв.

	— Огт тиймгүй, бид хөлсийг нь өгнө.

	Борька бодсоноо: — Аа ямар хөлс өгөх юм бэ? гэв.

	— Урьдаар харах хэрэгтэй. Аа, олж чадах уу?

	— Би ольё доо гэвэл газар дороос ч олно гээд Миша руу харж: — Хутга өгөх үү? Одоохон тууз авчирч өгнө.

	— Жинхэнэ тууз уу?

	— Жинхэнэ.

	— За яах вэ, олоод ир.

	Борька газраас босож:

	— Хуурахгүй биз? гэв.

	— Чамд чин үнэнийг нь хэлж байна. Олоод ирвэл хутга өгнө.

	Борька гэр лүүгээ гүйлээ.

	— Миша, юу болоод байна даа? Чи юун жүжиг тавих гэсэн юм бэ? Би энэ тухай яагаад юу ч мэдээгүй байгаа бил ээ? гэж Том Шурка эгдүүцэн хэлэв.

	— Би чамд дараа ярьж өгье. Энэ... бол өөр талын хэрэг

	— Юу «дараа» гэж? Би чинь отрядын драмын бүлгэмийн удирдагч шүү дээ. Чи надаас давах эрхгүй.

	— За бас цухалдчихлаа! Миша юу хийхээ мэднэ. Энэ талаар бол салааны дарга хүн гэж Генка хэлэв.

	— Би ч найруулагч хүн. Би бүх уран сайхны хэсгийг хариуцна.

	— За тэгвэл хариуц л даа. Хэн ч чамд саад хийхгүй... гээд Генка мөрөө хавчив.

	— Чимээгүй гэж Миша тэднийг дуугүй болгоод: — Борька тэр айсуй... гэв.

	Борька тэдний дэргэд гүйж ирлээ. Тэр ямар нэг юм атгажээ.

	— За хутгаа аль!

	— Урьдаар үзүүл.

	Борька гараа ялимгүй тэнийлгэн хар туузын үрчийсэн захыг үзүүлэв.

	Миша гараа сунгаж,

	— Аль вэ үзье. Жинхэнэ тууз биш байж магадгүй гэв.

	Борька гараа бушуухан тэнийлгэж:

	— Би чамд ингээд өглөө... Урьдаар хутгаа аль. Жинхэнэ тууз мөн. Санаа зоволтгүй. Толгойгоороо хариуцна гэв.

	— Э-эш, мөн биш ч яамай! гээд Миша хутгаа Борька руу сарвайв.

	Цаадах нь хутгыг шүүрч аваад Мишад туузаа өгөв. Миша түүний нь задалж үзлээ. Генка, Слава хоёр араас нь өнгийж харав.

	Гэтэл тэрхүү үнгэгдсэн тууз дээр: — «Хатан хаан Мария» гэсэн мөнгөн үсгүүдийн тодхон ором байхыг хүүхдүүд олж үзлээ.

	
46 дугаар бүлэг : ТӨСЛҮҮД

	Энэ өдрөөс эхлээд тэнэмэл хүүхдүүд талбай дээр өдөр бүр ирдэг боллоо. Тэд найз нөхдөө дагуулан ирж пионеруудтай лапто болон гар бөмбөгөөр тоглон, Шурагийн яриаг сонсоцгооно. Харин хэдийгээр ид зуны халуун байсан боловч тэдний уранхай цоорхой хувцсыг тайлуулах бололцоо байсангүй.

	Халуун цардмалын муухай үнэр агаарт шингэжээ. Том тогоонуудад цардмал чанагдаж, олсоор хашсан зөрөг зам дээгүүр уур нь савсаж байв.

	Дээд талын нь зурагт зарлалаар чимэглэсэн трамвайнууд зам засаж байгаа чулуучдад дохио өгсөөр гудамжаар алгуур явж байв. Байшингийн чөлөөнүүд уурын тогоо, хөндий төмөр, тоосго, цементтэй торх, шохой зэрэгт дарагджээ. Москвагийн аж ахуй сэргээн босгогдож байв...

	— «Циндель» ашиглалтад орсон гэж бүхнийг мэдэгч Генка байшингуудын цаана үл үзэгдэх фабрикийн яндангаар алсад суунаглаж байгаа утааг зааж хэлээд: — Өчигдөр ашиглалтад оруулсан юм. Маргааш «Трехгорка» ашиглалтад орно гэв.

	— Хэний яндангаас утаа гарч байгааг хүртэл чи бүгдийг мэдэж байна гэж Миша дооглонгуй хэлээд: — Тэгвэл энэ юу вэ? гэж шон дээр ажил хийж байгаа монтёруудыг заав.

	— Юу вэ? Монтёрууд гэдгийг өөрөө харж байна шүү дээ. Цахилгаан шугам засаж байгаа юм.

	— «Цахилгаан шугам засаж байна!» гэж Миша дуурайн хэлээд: — Чи их юм мэдэж байна даа! Аа яагаад засаж байгаа юм бэ? гэв.

	— Гэмт ээ л биз.

	— Ээ зайлуул. Каширийн цахилгаан станц ашиглалтад ороод ингэж байгаа юм. Тэр станц хүлрээр ажилладаг. Одоо шөнөжин гэрэл асаж байх болно. Гудамжны нэг тал биш хоёр талаар нь гэрэлтэнэ. Ойлгов уу? Бас Шатурын станцыг барьж эхэлсэн... Мөн л хүлрээр ажиллах юм... За тэгээд Волховт анхны усан цахилгаан станц барьж байна. Тэр станц усны хүчээр ажиллана.

	— Үүнийг чинь би чамгүйгээр цөмийг нь мэднэ. Чи зөвхөн өөрийгөө л сонин уншдаг гэж бодож байна уу? гэж Генка хэллээ

	Үнэндээ Генкагийнд бүтэн баглаа сонин хэвтэж байсан нь: — «Известия» сонины нэг л өдрийн дугаарууд ажээ. Энэ дугаарт «Өлсгөлөн тохиолдсон Ижил мөрнийхөнд туслах сан» гэсэн хүснэг дотор: «Орон сууцны 267 дугаар нөхөрлөлийн хүүхдүүдээс 87 рубль» гэж бичсэн байв. Бүх хүүхэд үүгээрээ маш их бахархдаг бөгөөд Генка тэр сониныг үргэлж биедээ авч яваад хүн бүхэнд үзүүлдэг байв.

	 

	 

	Өдөр өнгөрсөөр л байв. Гэтэл хүүхдүүд мөнөөхөн хутганы хуйг яахин олохоо огтхон ч бодож чадсангүй. Энэ Филин хэмээгч хүн өнөөх Филин мөн болох нь лавтай нотлогдсон одоо үед Миша тэрхүү үнэт цаас худалдагчийнд хутганы хуй буюу жирийн дэвүүр хоёрын алиныг үзсэн болохыг нь бүрэн магадлах хэрэгтэй байжээ. Гэвч үүнийг яаж магадлах бил ээ?

	— Өвгөнийд сэмхэн ороод л гүйцээ. Тэд нэгэнт л дээрэмчид мөнөөс хойш тэдэнтэй тэгж ёсорхохын хэрэг огт алга гэж Генка ярилаа.

	— Чи тэднийд яаж сэм орох гээ вэ?

	— Тун амархан. Салхивчаар л орчихно. Аа харин чиний шинэ найз Коровиныг явуулчихвал бүр ч сайн. Тийм хэргийг яаж хийдгийг тэр мэднэ.

	— Чи дуугүй байсан нь дээр. Чамаас болж одоо өвгөнд харагдаж болохгүй. Өчигдөр туршиж үзэхэд тэр өвгөн дэлгүүртээ ч оруулаагүй шүү дээ. Хардаж сэрдэж байгаагийн л баримт. Аа Коровиныг үүнд оролцуулж болохгүй. Түүнийг салхивчаар оруулна гэдэг бол шинэ хэрэг! Тэр чинь пионеруудын тухай юу бодож байна вэ! Коровин чичлүүр хутганы тухай юу ч мэдэхгүй шүү дээ. Тэгэхээр өөр л нэг юм бодож олох хэрэгтэй гэж Миша хэллээ.

	Миша ч үнэхээр бодож олжээ. Гагцхүү хэд хоногийн хожуу, тус отряд Сенеж гол дээр хоёр хоног хөдөөлөх үеэр, тэр бодол төржээ.

	
47 дугаар бүлэг : ХӨДӨӨЛӨХӨӨР ЦУГЛАРСАН НЬ

	Хөдөө гарах өдөр Миша эрт сэрэв.

	Тасалгаанд хэдийн гэгээ орж, цонхоор өглөөний өмнөх манан дотор зэргэлдээх байшингийн саарал хананууд харагдана. Зарим нэг цонхнуудад өглөөний бүдэг гэрэл асаж байлаа.

	Миша орноосоо ухасхийн босож:

	— Ээж ээ, хэдэн цаг болж байна? гэв.

	— Тав. Жаахан унт, амжина.

	Ээж нь өглөөний хоол төхөөрсөөр тасалгаа дотуур хөдөлж байлаа.

	— Үгүй, босох хэрэгтэй. Бас хүүхдүүд рүү очих ёстой. Лав унтацгааж байгаа байх гээд Миша түргэн хувцаслав.

	— Урьдаар хоолоо ид л дээ гэж ээж нь хэллээ.

	— Одоохон.

	Миша нүүр гараа яаран угаагаад юмаа шуудайд хийж эмхлүүллээ.

	— Ээж ээ, халбага хаана байна гэж зоримог хашхирав.

	— Чиний л тавьсан газар байгаа.

	— Алга л байна шүү дээ! гээд Миша шуудай дотор эрж: — Өө, энд байна гэв.

	— Чиний юмыг хэн ч хөдөлгөөгүй гээд ээж нь эвшээж, мөрөө жихүүцэн хавчиж: — Битгий сандар. Хамаг юм сандааччихлаа. Цай уу, би хөнжлийг чинь эвхье гэв.

	— Үгүй, үгүй, та яаж эвхэхийг мэдэхгүй гээд Миша хөнжлөө эвхэж, тогоо шанагаа хийсэн шуудайд хавсран боогоод: — За болох нь тэр гэв.

	— Яамай... Өөрөө хий. Юмаа л хээр хаячхуузай, хол битгий сэлээрэй.

	— Би өөрөө мэдэж байна гээд Миша үнгэгдсэн бүтээлэг бүхий гэрэлтэй ширээний өнцөг дээр, халуун цай оочлон ууж: — Та намайг дандаа л жаахан хүүхэд гэж бодох юм. Дэмий л дээ... Би хээр явж ирээд үүнийг заавал нурааж хаяна гээд буланд байгаа пийшин рүүгээ зааж: — Удахгүй анхны халаалт ашиглалтад орно. Тэгэхэд хэчнээн дулаахан болно гэж санана! гэв.

	— Ашиглалтад орсон цагт нь л нураацгаая гэж ээж нь хариулав.

	Миша шуудайтай юмаа мөрөвчилж аваад тасалгаанаас гүйж гарлаа. Тэгээд өөрийнд нь очиж явсан Генкатай үүдэн дээр тулгарав. Генка бас л өвч аяны хувцас өмсжээ. Миша бусад хүүхдүүдийг чөлөөнд цуглуулахаар түүнийг явуулж өөрөө Славагийнд орохоор дээш гарлаа.

	Слава хүлээнэ гэснээрээ хараахан сэрээгүй унтаж байв.

	— Тэгнэ гэж мэдсэн юм аа! гээд Миша уурлаж: — Яасан их унтдаг юм бэ? гэлээ.

	— Чи манайд ирэхээр тогтсон шүү дээ гэж Слава биеэ өмөөрөн нойрмог нүдээ нухалсаар суниав.

	— Өөртөө найдах хэрэгтэй. Бушуухан хувцасла!

	Миша төгөлдөр хуурын дэргэд очоод ноотны хуудаснуудыг ууртайгаар эргүүлэв.

	Славагийн аав Константин Алексеевич унтлагын өрөөнөөс гарч ирлээ. Түүний том гэдэс өмдний нь тэлээний дээгүүр давжээ. Хатгамал цамцны энгэр завсраар үстэй хүрэн ханагар цээж нь харагдана. Тэрнээс гадна түүний жижигхэн нүд нь одоо нойрондоо болоод махлаг цайлган царайд нь маш нарийхан сорви мэт харагдаж байв.

	— За, пионерууд аялалд гарах нь уу? гэж Константин Алексеевич эвшээн хэлээд Миша руу гараа сунгаж: — Сайн байна уу, нөхөр дарга аа. Захирагдагсдаа өглөөгүүр цуглуулж явна уу? Тэднийг хатуу гараар барьж, хатуужуул! гэв.

	— Амрыг эрье. Бид зүгээр л тэгж ярьсан юм гэж Миша хариулав.

	Константин Алексеевичтэй дайралдчихаад Миша яагаад ч юм үргэлж мэгддэг байлаа. Тэр хүн өөрийг нь болон ер нь хүүхдүүдийг дотроо шоолж байх шиг Мишад санагджээ. Тэр нь Агриппина Тихоновнагийн хэлснээр фабрикийн техникийн захирал, «мэргэжилтэн» ажээ.

	— За за, ярьцгаа.

	Константин Алексеевич шаахайгаа чирсээр гал тогооны өрөө рүү оров. Удалгүй тэндээс примус шуугих нь сонстов.

	«За тэр цай чанаж байна. Бид энэ Славагаас болж хожимдох нь дээ!» гэж Миша гунигтай бодов.

	— Костя! Костя! гэх Алла Сергеевнагийн дуу унтлагын өрөөнөөс сонстов.

	— Аав, гал зууханд байгаа гэж Слава чанга хэлэв.

	— Слава! Слава!

	— Юу гээ вэ?

	— Маажинтай цаасанд котлет боо гэж аавдаа хэл

	— За гэж Слава шаахайныхаа үдээсийг уясаар хэлэв.

	— «За гэлтгүй, Одоо очиж хэл!

	Слава дуугарсангүй:

	— Чам дээр хэн ир ээ вэ? гэж Алла Сергеевнагийн дуу дахин гарав.

	— Миша

	— Миша? Сайн байна уу, Миша?

	— Сайн, сайн байна уу! гэж Миша чанга хариулав.

	— Миша минь гэж Алла Сергеевна орноосоо босолгүй ярин: — Славыг усанд битгий оруулаарай. Эмч түүнийг усанд орж болохгүй гэж шууд хориглосон юм гэв.

	Славагийн царай улайж, шаахайныхаа үдээсийг чанга гэгч уяв.

	— За гээд Миша инээмсэглэлээ.

	— Тэгээд ер нь гэж Алла Сергеевна үгээ үргэлжлүүлэн: — Цаадхаа харж яваарай. Чамайг байхгүй бол би түүнийг явуулахгүй байх байсан юм. Чи бол ухаантай хүүхэд. Цаадах чинь чиний үгэнд ордог юм гэв.

	— За би үүнийг харж явна гэж хэлээд Миша Слава руу царайгаа үрчийлгэв.

	Константин Алексеевич данх, төмөр тавиур хоёр барьсаар тасалгаанд орж ирээд:

	— За, жуулчид цай ууцгаа гэж хэлэн ширээн дээр данхаа тавив.

	— Баярлалаа. Би аль эрт өглөөнийхөө цайг уучихсан гэж Миша хэллээ.

	— Костя гэж Алла Сергеевнагийн дуу унтлагын өрөөнөөс дахин сонстож: — Чи тэнд юу гэж мунгинаад байгаа юм бэ? Дашаг сэрээ! гэв.

	— Хэрэггүй, бүх юм бэлэн болсон гэж Константин Алексеевич талх зүсэнгүүтээ хэлэв.

	— Дашад хэл гэж Алла Сергеевна үгээ үргэлжлүүлэн: — Сүү зардаг авгайг ирэхээр ганц аяга сүү ав гэж Дашад хэл гэв.

	— За тэгье. Чи унт, унт...

	— Би унтаж чадна гэж үү?! гэж Алла Сергеевна зөрүүд дуугаар хэлээд: — Харин чи түүний явахыг юунд зөвшөөрсөн юм бэ! Би одоо хоёр хоног амар заяа үзэхгүй. Бас би өнөөдөр концерттой гэв.

	— Яах вэ, яваг гээд Константин Алексеевич хүүхдүүд рүү зальтай харж: — Яаж зөвшөөрөхгүй байх юм бэ? Энэ чинь одоо бараг том хүн болж... гэв.

	— Үгүй, үгүй... энэ чинь тэнэг, ердөө л тэнэг хэрэг! Хаашаа, яах гэж явж байгааг нь мэдэхгүй байж хүүхдийг ганцаарыг нь хоёр хоног явуулах гэж... Слава! Чи тэнд очоод битгий хөл нүцгэн гүйгээрэй! гэв.

	— За гэж Слава цайгаа ууж дуусах зуур бувтнав.

	— За хө, та нар миний өгсөн бахийг хаана хаясан бэ дээ? гэж Константин Алексеевич инээмсэглэсээр Мишагаас асуулаа.

	— Бид түүнийг хаяагүй. Манай пионерын ордны дархны өрөөнд байгаа гэж Миша хариулав.

	— Манай бахиар бүхэл ордон ажилладаг хэрэг үү?

	— Та юу гэнэ ээ! Тэнд бүх районоос цуглуулсан багаж хэрэгсэл байдаг юм гэж Миша инээв.

	— Бүр бүх районоос уу?

	— Тийм ээ... Тэнд чинь төмрийн дархнаас гадна бас мужаан, оёдол, гутал засвар, хавтаслах газар... байдаг юм.

	— Бүхэл бүтэн комбинат гэж хэлэх нь шив дээ!

	— Харин та л нарийлсан. «Напильникийн» захирал бол төмөр зорох бүрэн суурь өгсөн гэж Слава шуудайгаа мөрөн дээгүүрээ хаянгуут хэлэв.

	— Үгүй, над төмөр зорох суурь машин байхгүй шүү дээ гэж Константин Алексеевич гомдсон маягтай гараа савлаад: — Нэхэх суурь машин ав л даа. Би та нарт энэ тасалгаа шиг том машин өгье... Авах уу?

	— Та дандаа л тохуу хийх юм! Явъя Миша гэж Слава хэллээ.

	Константин Алексеевич хүүхдүүдийг үүд хүртэл үдэж өгөв. Тэгээд салахдаа инээж:

	— Хэдий биеэ даасан улс ч гэсэн гар хөл бүтэн эргэж ирэхийг хичээгээрэй. Бас тэгээд болбол нь толгой бүтэн ирээрэй гэв.

	
48 дугаар бүлэг : ХӨДӨӨ НУТАГТ

	Мишагийн салааны хүүхдүүд том сал хийж дөнгөж дуусангуутаа усанд ороод эрэг дээр гарч амарцгаажээ.

	Тэдний өмнө зах хязгааргүй их нуур цэлийнэ. Нуурын үл үзэгдэх хязгаарт навсгар цасан уулс мэт үүлнүүд тогтжээ. Хурц далавчит цахлай шувууд усны гүвгэр мандлыг хага зүсэн ниснэ. Гүйхэн уснаа олон мянган жижиг загас ийш тийш сүлжинэ. Тэнд нь мэлхий бархирч, хааяа том загас палхийтэл үсрэх нь сонсогдном.

	— Гол нь биеэ шарах хэрэгтэй гэж Генка мөр, цээжиндээ ямар нэг тос үрчхэнгүүт: — Наранд борлох нь эрүүл ахуйн анхны шинж тэмдэг мөн. Аль вэ, Миша миний нурууг үрчхээч, дараа нь би чинийхийг үрье гэв.

	Миша Генкагийн лаазтай юмыг нь авч үнэрлээд сэжигтэй ярвайж:

	— Шал дэмий юм! Түй! гэв.

	— Чи мөн их юм мэддэг эр ээ! Энэ чинь самрын тос. Нэгдүгээр зэрэг л дээ. Харин лаазнаас нь гутлын тосны үнэр гарч байгаа биз дээ.

	Миша тосыг сэжигтэй харсаар:

	— Наад тосонд чинь өндөгний хальс мальс холилдчихсон юм байна шүү дээ! гэв.

	— Тэр яах вэ. Миний юмнууд шуудай дотроо холилдчихсон байна бил ээ. Зүгээр, түрхээд аль! гэж Генка толгой сэжин хэлэв.

	— Үгүй! гээд Миша Генкад лаазыг нь эргүүлэн өгч: — Өөрөө түрх. Би үүнд гар хүрэх дургүй байна гэв.

	— За, тэгвэл хэрэггүй. Орой болоход миний бие хүрэл шиг болсон байхыг хараарай.

	— Явцгаая хүүхдүүд ээ. Тэр Коля ирж явна гэж Слава хэлэв.

	Хүүхдүүд ойн цоорхойд шаасан гурвалжин саарал майхнууд руугаа явцгаав.

	Байрны дунд хэдийн шон зоочихсон байв. Маргааш өглөө салааныхаа тугийг өргөх ажээ. Шинэхэн ухагдаж, хүүхдүүдийн хөлд гишгэгдсэн шонгийн эргэн тойрны газар нь ойн цоорхойд онцгой ялгаран харагдана. Орчны газар нь нарсны холтос, шар шилмүүс, хатсан хуурай мөчир, гишүүнд дарагдаж хүрэнтэн харагдана.

	Түүдэг галын дэргэд юм хийж байсан нэгэн охины хашхирах нь захын майхны цаанаас сонстов. Түүдэг гал дээр солбиулан босгосон хоёр модноос тогоо дүүжилжээ. Буцалж байгаа будааны үнэр хавь орчинд түргэн тархаж байв.

	— Тэд юунд орилолдоод байгаа юм бэ? Эмэгтэй хүүхдүүд ч юм хийхдээ тайван байж чадахгүй, заавал орилж хашхирцгааж байх юм. Будаа агшаах юухан байх вэ дээ. Гэтэл тэд бүхэл бүтэн үхэр шарж байгаа юм шиг л шуугиад байна гэж Генка хэллээ.

	Коля, отрядын талбайд үргэлж очиж байдаг арван тэнэмэл жаалуудаар хүрээлүүлсээр ой дотроос гарч ирлээ. Цөм л өнөөх уранхай ноорхой хувцастайгаа байв. Ганцхан Коровин л бүсэлхийгээ хүртэл нүцгэн байлаа.

	«Коля эднийг хааш нь дагуулж яваад ирэв ээ? Хачин юм даа. Орон байр төвхнөтөл тэднийг зориуд дагуулж явсан байх нь. Тэд ажилд дасаагүй. Байр төвхнөтөл уйдацгааж, ер нь тараад явцгаачих байсан ч магадгүй. Үгүй, эднийг ер нь хааш нь дагуулж яваад ирэв ээ?» гэж Миша боджээ.

	— Та нар хаана очоод ирэв? гэж Миша Коровиноос асуулаа.

	Коровин хажуудаа зогсож байгаа хүүхдүүд рүү нүдний булангаар хараад:

	— Тосгонд гэж аяархан хэлэв.

	— Яах гэж оч оо вэ?

	— Тариа цохихыг үзсэн юм... гээд Коровин санаа алдаж: — Бид урьд бас л тэгдэг байлаа... Манайд үнээ ч байсан... гэв.

	Миша Коля руу баяртайгаар харлаа. Миша түүдэг галын дэргэд охидын дунд зогсож, инээд алдан, халбага үлээсээр будааны амт үзэж байв.

	«Ер нь энэ яасан ухаалаг жаал вэ? Энэ хүүхдүүдийг тосгон руу дагуулж явжээ. Зориуд дагуулж явсан байна. Эд чинь цөм тосгоны хүүхдүүд шүү дээ. Тэгээд хүүхдүүдэд ар гэр, амраг садныг нь... санагдуулах гэж тийш нь дагуулж явсан байна» гэж Миша боджээ.

	— Бас станц дээр очсон гэж Коровин үргэлжлэн ярилаа.

	— Юунд?

	— Тэнд хүүхдийн ордон байдаг юм... Хүүхдүүд яаж амьдарч байгааг үзлээ. Тэнд урьд нь... гээд түгдэрч: — За даа бидний л одоогийнх шиг байсан... гэв.

	— За тэгээд тэр хүүхдүүд ямар байна? Сайхан байна уу?

	— Яах вэ, зүгээр л амьдарцгааж байна... Өөрсдөдөө ногооны газартай юм...

	«Тэгвэл эднийг хүүхдийн ордонд зориуд дагуулж очжээ» гэж Миша бодов.

	Коля гал тогооны дэргэд зогссоор л байв. Миша бас л тэнд хүрч очлоо.

	— За, би яаж бүгдэд нь хүртээж хуваадаг бил ээ? гэж Зина Круглова уйлагнасан дуугаар хэлээд: — Энд чинь есөн жорын идэх юм байна. Нэг нь ч адил юм авчирсангүй. Энэ дээ гээд тэр охин түүдэг галын дэргэд тавьсан хүнсийг зааж: — Энэ... котлет тав, май загас найм, өндөг арван хоёр, мах есөн хэрчим, башинга дөрөв, янз бүрийн будаа байна гээд дуугүй болсноо гэнэт хөхөрч: — Харин хоёрдугаар салаа загас барьсан. Арван зургаан жараахай шүү гэв. 

	Тэгээд түүний жижигхэн шантгар хамартай халж улайсан нүүр нь бүр дугариг болов.

	— Тийм ээ, жижгэвтэр л загаснууд юм. За яах вэ. Идэцгээе. Хуруугаа л долооцгоо... гээд Коля инээлээ.

	
49 дүгээр бүлэг : ГЕНЕРАЛ-КВАРТИРМЕЙСТЕР

	Тэгээд үнэхээр үдийн хоол идэцгээв.

	Агшаасан будаа, чанасан башингын уур савссан сайхан үнэр анхилж, цайн дотор гачуур модны шилмүүс, тосны дусал, өндөгний хальснууд хөвнө.

	Түүдэг гал тойрон сууцгааж, үйсэн халбагануудаар хоол идэцгээнэ. Дээр нь нарс шуугьж, хэрээнүүд гуаглана. Коля хэсэг төмөр утас тэнийлгэж түүндээ хэрчим мах шорлоод тэр дорхноо шарж болгов. Тэгээд цөмд нь нэг нэг жижигхэн хэрчим мах өглөө.

	Үдийн хоолны дараа Коля отрядаа жагсаагаад хэлсэн нь:

	— Бид маргааш хүүхдийн ордныхонтой «Перекопыг эзлэх» гэдэг цэргийн том тоглоом явуулна. Тэнд цагаантны штаб байх болно гээд нуурын баруун эрэгт байгаа төглийг зааж: — Цагаантны штабт нэвтрэн орж, тэдний далбааг булааж авах зорилготой. Хоёр, дөрөвдүгээр салаа цагаантан болж тоглоно. Харин тэдний удирдагчаар том хүүхдүүдийг өгнө. Врангелиэр Шура Огуреевийг томилж, Генка Петровыг штабын дарга болгоно гэв.

	— Бид яагаад цагаантан болох юм бэ? Манай салаа улааных болохоор бид улааныхан байх ёстой гэж Генка эсэргүүцлээ.

	— Үнэндээ... гэж Шура хэлээд: — Энэ бол шударга биш хэрэг. Бас тэгээд цагаантанд штабын дарга гэдэг албан тушаал байдаггүй юм. Түүнийг генерал-квартирмейстер гэдэг гэлээ.

	— За яах вэ? гээд Коля инээмсэглэж: — Тэгвэл Генка генерал квартирмейстер болог. Харин тушаал биелүүл! Бүрээ үлээж дохио өгмөгц тоглоомоо дуусгаад бүгд байрандаа цугларна гэв.

	Шура, Генка хоёр тэрхүү томилолтод ихээхэн гомдсон бөгөөд Перекоп эзлэгдэж, цагаантны штаб устсан байхад Врангель болон түүний генерал-квартирмейстер нь алга болжээ.

	Тэднийг удтал эрж, хэд хэдэн удаа бүрээ үлээсэн боловч ирсэнгүй.

	— Яах вэ гэж Коля хэлээд: — Өөрсдөө ирнэ... Цай ууцгаа. Тэгээд дараа нь ой руу явж түүдэг галын гишүү түүцгээнэ гэв.

	Үнэндээ ч Шура, Генка хоёр үдэш ирэв.

	Шура түрүүлж, хойноос нь Генка дөнгөж сая зодуулчихсан юм шиг ёолж, амьсгаадсаар, толгой гудайлган сажилж явав.

	Тэд хүрч ирээд Колягаас хэдэн алхмын зайд дуугүй зогслоо.

	— Юунд ирцгээв? гэж Коля зэвүүн асуув.

	— Бид бууж өгье гэж Шура ихэмсэг байдалтай хэлэв.

	— Та нар дохиогоор юунд ирээгүй вэ?

	Шура илтэд урьдаас бэлтгэсэн үгээ ярьж гарав.

	— Бид түүхийн үнэн зүйлийг дагах хэрэгтэй гэж шийдсэн юм. Түүхийн бодит үйл явдлыг баримтлах ёстой. Врангель чинь. Крымээс зугтсан шүү дээ... Тэгээд л бид нуугдсан юм гээд Шура дуугүй болсноо: — Аа хэрэв таныхаар энэ буруу байвал хойшид намайг Врангелиэр томилохгүй байхыг гуйя гэв.

	Коля инээдээ нуухын тул буруу харж:

	— Гэлээ ч гэсэн та нар юунд хүрч ирсэн юм бэ? гэж асуулаа.

	Шура Генка руу зааж:

	— Миний генерал-квартирмейстер аюултай өвчилсөн гэв.

	«Генерал-квартирмейстер» үнэхээр маш өрөвдөлтэй байв. Нүүр нь минчийж нүд нь улайгаад халуун ханиад туссан мэт дагжиж байлаа. Зүүгээр тасралтгүй шивүүлж байгаа юм шиг бүх бие нь татвалзана.

	— Генка чи яагаа вэ? гэж Коля асуулаа.

	Генка дуугарсангүй.

	— Арьсны нь өнгө хүнд гэмтсэн юм гэж түүний оронд Шура хариуллаа.

	Коля Генкагийн цамцыг дээш сөхлөө. Нуруугаар нь дүүрэн том том цэврүү үсэрсэн байхыг цөм үзлээ.

	— Ямар нэг тос түрхсэн юм уу? гэж Коля асуув.

	— Тос... тосолсон гэж Генка аман дотроо шулганав.

	— Юугаар?

	— Сам... самрын тосоор.

	— Үзүүлээч.

	Генка шаналангуй үрчийсээр халааснаасаа жижигхэн лааз гаргаж Коляд өгөв.

	Коля түүнийг удтал эргэцүүлэн үзэж, үнэрлээд:

	— Чи үүнийг хаанаас авсан бэ? гэж асуулаа.

	— Өөрөө... өөрөө хийсэн... жор найрлагын нь ёсоор

	— Ямар жор найрлагаар?

	— Борька өгсөн юм.

	— За, энэ чинь цайрын түрхлэгийг гутлын тостой хольсон байна. Ээ, эм найруулагч минь... гэж Коля хэлэв.

	Хөөрхий Генкаг вазелинаар тослоод майханд хэвтүүлэв.

	
50 дугаар бүлэг : ТҮҮДЭГ ГАЛ

	Үдэш эрэг дээр асаасан түүдэг галыг тойрч отряд бүхэлдээ байрлав.

	Сарны гэрэл нуурын дээгүүр гялалзсан мөнгөн зам татуулна. Нойрсож байгаа лүглэгэр хар ойн дунд жижигхэн майхнууд цайран харагдана. Гагцхүү одод анивчин, бие биедээ дохио өгсөөр, нойрсож байгаа ертөнцийг манах ажээ.

	Коля алс холын харь орнуудын тухай, Цейлоны цайны тариалан дээр ажилладаг бяцхан хүүхдүүдийн тухай, Бомбейн гудамжнаа үхэгч гуйлгачин нарын тухай, Силезийн зовлонт уурхайчид болоод Америкийн Нэгдсэн Улсын эрх чөлөөгүй негрүүдийн тухай ярилаа.

	Дүрэлзсэн галын дөл хүүхдүүдийн анхааралт царай, зангиа болон цайвар магнай руугаа унжсан ташуу санчиг үстэй Колягийн туранхай царайг харанхуйн дундаас ил гаргаж байв. Гал дотор гишүү шажигнан шатаж жижигхэн улаан оч бутран богинохон улаан дөл маналзана. Түүдэг галаас хааяа оч үсрэн гарахад хүүхдүүдийн хэн нэг нь аятайхан чимхэж аваад галд буцаан хийж, ноцож байгаа цуцлыг нь ахиулан түлхэнэ.

	Тэгээд Коля бас капиталист улсуудын коммунист, комсомолчид болон дэлхийн хувьсгалын эрэлхэг зоригт байлдагчдын тухай ярив.

	Миша түрүүлгээ харж, эрүүгээ тулан хэвтэнэ. Галд ойрхон байснаас нүүр нь халж хөл ба ар тал нь нуурын хүйтэн амьсгалд жихүүцнэ. Колягийн яриаг сонсоход нь түүний өмнө түүдэг галын эргэн тойрон дахь харанхуйн дундаас хуучин ертөнцийг бусниулагч аймшиггүй чин зоригт хүмүүсийн сүрлэг дүр тодорно. Шорон гянданд хоригдож эрүү шүүлтийг эрэлхгээр даваад цаазлуулахаар явж байгаа тэдгээр хүмүүс болон хөрөнгөтний эсрэг босож байгаа ард түмний бослогыг Миша сэтгэлдээ дүрслэн бодов. Тэр, алдар гавьяаны хүслэнд автжээ. Тэгээд эцсийн амьсгалаа хүртэл хувьсгалд зориулсан тэдгээр хүмүүсийн амьдрал шиг тийм амьдралыг хүсэн мөрөөджээ.

	Коля яриагаа дуусгаад төгсгөлийн дохио өгөхийг тушаав. Бүрээний уянгалсан дуу агаарт хадаж, моддын оройгоор алсын цуурай угтан хангинав. Цөм майхан руугаа тарцгааж, хуаран нойрсжээ.

	Миша унтсангүй. Майхны хаяанд хэвтээд, задгай үүдээр нь оддын зүг харж байв.

	Том Шурка толгойгоо хөнжлөөр бүтээж, урт биеийнхээ аяар жийгээд Мишатай зэрэгцэн унтаж байлаа. Слава цаана нь атиралдаж янцагласхийсээр унтана. Харин Генка тэнд эргэж хөрвөн ёолж байв... Хүүхдүүд гачуурын зөөлөн найлзуур дээр, өвсөөр хийсэн жинтүүнд толгойгоо шургуулан унтацгаах ажээ.

	«Тэр хаанаас бүгдийг мэдэж байна? Лав л их юм уншдаг байх. Ер яаж амждаг юм бол? Үйлдвэрлэл дээр ажиллаж, фабрик дээр суралцдаг, отрядын удирдагч, үүрийн товчооны гишүүн... Энэ ч ёстой комсомолч хүн юм даа!» гэж Миша Колягийн тухай боджээ.

	Гишүү шажигнан дуугарахад Миша чимээ чагнавал цагийн манаач явж байжээ. Майхнаас эмэгтэй хүүхдийн сэм инээх сонстов. Энэ лав Зина Круглова байх. Тэр дандаа л инээж байдаг юм...

	Миша яагаад ч юм, Лена, Игорь Буш хоёрыг дурсан санажээ. Одоо тэр хэсүүлч уран нугарагчид хаана байна? Хүүхдүүд тэднийг аль эртнээс, бараг бүхэл зуны турш харсангүй. Тэдний илжиг, тэрэг хаана байна? Генка үргэлж тэр тэргийг мөрөөдөж, кинонд үнэгүй орохын тул хотын дотуур тэр тэргээр зурагт зарлал зөөх дуртай сан... Генка мөн ч золигийн эр шүү!

	Миша өөрийгөө Москвагийн гудамжаар тэрхүү тэргээр явж байгаа Генка бил ээ гэж бодож байтал нь түүний толгойд санамсаргүй нэгэн бодол орж иржээ.

	Тэрэг... тэрэг... Үүнийг урьд нь яагаад санасангүй вэ! Миша баярлахдаа өндийснөө дахин хэвтэв. За энэ зүйтэй санаа шүү! Сайхан болно доо! Миша бүх юмыг тодорхой дүрслэн бодов. Чөтгөр аваг, энэ ч мөн дөө!

	Одоохон Генка, Слава хоёрыг сэрээгээд тэдэнтэй өөрийнхөө төлөвлөгөөг хуваалцмаар түүнд санагджээ... Гэвч яах вэ, маргааш тэдэнд ярина биз. Одоо хамгийн гол нь Бушийг олох хэрэгтэй. Тэгээд л... Миша өөртөө төрсөн тэрхүү итгэлтэй, гайхамшигт төлөвлөгөөг эргэцүүлэн бодсоор удтал унтаж чадсангүй...

	Тэгээд унтаад өгчээ. Цагийн манаачийн хөлийн чимээ холдож, майханд эмэгтэй хүүхдийн инээх нь зогсоод, цөм нам гүм болжээ.

	Түүдэг гал унтарч, эрэг дээр алс дээрээс туссан сарны гэрэлд дугариг хар толбо болон харагдана. Нурман дотроос нь өнө болтол бяцхан оч бутарч, унтарч байлаа. Шатаж цогшсон залтасны хооронд нүд боож тоглох мэт тийнхүү бутарч, унтарч байв.

	
51 дүгээр бүлэг : НУУЦ БЭЛТГЭЛ

	Наймдугаар сар дууслаа. Гудамжны цэцэрлэгүүд унасан шаргал навчсаар нягт хучигджээ.

	Отрядын нэгэн цуглааны дараа Миша, Генка, Слава гурав клубээс гарч Новодевичийн сүм рүү явцгаав.

	Сүмийн өндөр ханын ангалуудад алагтуу үүрлэжээ. Тэдний чанга хашхиралдаан хээрийн булшийг дөжрүүлнэ. Булшит толгод дээрх өвс ногоо гандаж, шарлажээ. Төмөр хайснууд салхины огцом үлээлтэд чичиргэнэн ганхана.

	— Хүлээх хэрэгтэй боллоо гэж Миша хэлэв.

	Найз нөхөд ганхсан хоёр шон дээр зоосон бөгөөд бараг газарт унахаа шахсан урт сандал дээр сууцгаав.

	— Талийгаач нарын тал хувийг нь амьд оршуулсан юм гэж Генка булшнууд руу харсаар хэлэв.

	— Яагаад? гэж Слава асуулаа.

	— Хүн үхсэн мэт санагдах боловч үнэн хэрэг дээрээ нойрны өвчнөөр унтчихсан байдаг. Тэгээд булшин дотроо сэрдэг юм. Тэгвэл чи өөрийгөө амьд гэдгийг үзүүлээд өгөөрэй.

	— Энэ ч байдаг юм. Гэхдээ ховор гэж Миша хэллээ.

	— Харин их олон. Нас барсан хүнд цахилгаан гүйдэл хүргэж үзэх хэрэгтэй. Тэгвэл алдаа эндэгдэл гарахгүй гэж Генка сөргүүлэн хэлэв.

	— Анагаах ухааны доктор Генка Петровын шинэ онол гэж Миша хэлэв.

	— Хоёроос дөрөв хүртэл хүлээн авалт гэж Слава нэмж хэлэв.

	— Шоолцгоо, шоолцгоо гэж Генка хэлээд: — Та нарыг амьдаар чинь оршуулбал мэдэцгээх болно. Шоолцгоо! гээд гомдонгуй маягтай дуугүй болсноо тэсэлгүй: — Тэд хэзээ ирэх юм бэ? гэж асуулаа.

	— Ирнэ. Нэгэнт амласан болохоор ирнэ гэсэн үг гэж Миша хариулав.

	— Ер нь тэгээд энэ хэргийг үүсгэхгүй байх нь дээр байж магадгүйеэ? гэж Слава нөгөө хоёр луугаа харан хэлэв.

	— Аа тэгээд? гэж Миша асуулаа.

	— Сэргийлэхэд очоод бүгдийг нь хэлчхэж болно.

	— Солиороо юу! гэж Генка уурлаад: — Сэргийлэх хамаг эрдэнийг нь олж авчхаад бид нусаа гоожуулаад хоцрох гэж үү? гэв.

	— Бид сэргийлэхэд мэдэгдэж амжина гэж Миша хэлээд: — Урьдаар бүгдийг зохих ёсоор тодорхойлох хэрэгтэй. Тэрнээс биднийг шоолохоос өөр юу ч болохгүй ... Ер нь шийдсэнээрээ л хийнэ гэв.

	Мишаг дөнгөж ийн хэлтэл сүмийн ханын цаанаас Лена, Игорь Буш хоёр гарч ирлээ. Тэд хүүхдүүдтэй мэндлээд урт сандал дээр зэрэгцэн суув.

	Лена хавар намрын пальто өмсөж, сайхан гурвалжин алчуур зангиджээ. Игорь костюм өмсөж зангисга зүүгээд чамин хийцтэй саравчтай малгай тавьж, бахь байдаг хянуур байдлаараа байв. Тэр урт сандал дээр баттай суугаад, энгэрийн том цаг гаргаж харан:

	— Хожимдоогүй шиг байна хэмээн умзад хоолойгоор хэлэв.

	Лена инээмсэглэж, хүүхдүүд рүү хараад:

	— За, ямаршуу амьдарцгааж байна? гэлээ.

	— Зүгээр. Аа та нар? гэж Миша бүхнийг төлөөлж хариу хэлэв.

	— Бид ч бас л зүгээр амьдарч байна. Юманд яваад, дөнгөж саяхан буцаж ирсэн.

	— Хаашаа яваа вэ?

	— Янз бүрийн газраар. Курех, Орло, Кавказаар... явсан.

	— Кавказ сайхан шүү! Тэнд гүйлс ургадаг юм гэж Генка хэллээ.

	— Тэнд гүйлс ургадаггүй гэж бодъё гэж Слава хэлэв.

	— Бидний гуйсныг яах гэж байна? хэмээн Миша асуулаа.

	— Бид цөмийг зохион байгуулсан гэж Игорь аман дотроо умзадлав.

	— Тийм. Бид яриа тохирсон. Түүнийг авч болно. Харин тэр та нарт ямар хэрэгтэй юм бэ? Бүр эвдэрчихсэн юм гэж Лена ярив.

	— Резин нь бүр тусгүй гэж Игорь хэллээ.

	— Тэр онц биш. Бид түүнийг засна гэж Миша хэлэв.

	— Харин тэр тэрэг та нарт ямар хэрэгтэй юм бэ? гэж Лена лавлан асуулаа.

	— Тэгвэл... нэг хэрэг байна гэж Миша булзааруулан хариулав.

	— Хүүхдүүд ээ, би та нарыг булш эрж байна гэж итгэж байна хэмээн Лена гэнэт хэлэв.

	Хүүхдүүд сандран нүдээ бүлтийлгэв.

	— Чи яагаад тэгж бодож байна? гэж Миша асуугаад нүүр нь улайв.

	Лена инээж:

	— Та нарыг харваас андашгүй байна гэв.

	— Яагаад?

	— Яагаад гэдгийг мэдэхийг хүсэж байна уу?

	— Тийм, мэдэхийг хүсэж байна.

	— Яагаад гэвэл булш эрж байгаа хүмүүс айхтар тэнэг байдалтай байдаг юм.

	— Тэгвэл таасангүй гэж Генка хэлээд; — Бид ямар ч булш эрээгүй. Тийм хүн байдаг л биз. Харин намайг тийм дэмий юмаар оролдохгүй гэдгийг чи мэднэ гэв.

	— За яах вэ гэж Миша хэлээд: — Тоглоом тохуу хийлцэхээ больё. Бид тэргийг хэзээ авбал болох вэ? Хэчнээн хөлс төлөх ёстой вэ? гэлээ.

	— Түүнийг дуртай цагтаа авч болно. Харин ямар ч хөлс төлөх хэрэггүй. Тэр тэрэг циркт хойшдоо хэрэг болохгүй юм гэж Лена хэллээ.

	— Нягтлан бодохын данснаас хасагдсан юм гэж Игорь төлөв байдалтай нэмж хэлээд босож цагаа харан: — Лена, явах цаг боллоо гэв.

	Хүүхдүүд Бушийг трамвайд дөхүүлж өглөө. Зогсоолын дэргэд лото тоглуулагч хүн бээрсэн гараа үрчин, дэвхцэж байлаа. Тэр хүн: — «Моссельпром» гэсэн үсэгтэй малгайг чихээ хүртэл дарж өмссөн бөгөөд сүүлчийн үсгийн тэндээс буржгар үс нь цухуйжээ. Хүүхдүүд «Тунгалаг» авч Бушийг дайлав. Тэгээд Лена, Игорь хоёр яваад өглөө. Мань гурван анд Их Царицынаар Девичийн талыг дайрч гэрийн зүг одов.

	
52 дугаар бүлэг : ЗАРЛАЛЫН ТЭРЭГ

	Намрын салхи хээрийн цэцэрлэгт талбай дээр унасан навчсыг хуйлруулан, нүцгэн моддыг тойруулан эргэлдүүлж, сүмийн саарал боржин чулуун гишгүүр дээгүүр цацлан, ганц урт сандлын түүгээр сүрчигсүүлэн туулж, хажуугаар өнгөрч яваа улсын хөл дор шидлэн Остоженкаар өгсүүлэн хийсгэж Всеволожийн нарийн гудамжны булан дахь зарлалын тэрэгний дугуй дор хөглөрүүлэн хаялна.

	Энэ жижиг тэргэн дээр гурвалжлан бэхэлсэн хоёр сармай банзан самбарт «Комбриг Иванов» гэдэг шинэхэн кино зургийн зарлал өлгөжээ. Дээр нь сармай банзаар зорж хийсэн «Кино арбатский Арс» гэсэн үсэг ганхаж байв.

	Остоженкоор байнга явдаг хүмүүс хэд хоногийн турш гудамжны буланд нэгэн хэвээр байж байгаа жижиг тэргэнд дасчихжээ. Гагцхүү үдэш болоход л нэг жаал хүү ирж тэр тэргийг авдаг байв. Үнэт цаасны дэлгүүрийн худалдагч халзан өвгөн дэлгүүрийн өмнө тэрэг тавилаа гэж тэр жаалд дандаа уурлана. Жаал хүү түүнд огт хариу хэлэлгүй дугуйныхаа ивээс чулууг зайлуулаад хэнэг ч үгүй холдож одно.

	Жаал хүү нэг үдэш ирж тэрэгний дугуй доорх чулууг сугалж аваад байшингийн арын чөлөөгөөр түрсээр хашаа цэвэрлэгчийнд очив.

	Хашаа цэвэрлэгч улаан зээрд үстэй, туранхай татаар хүн нүцгэн хөлөө шал руу унжуулсаар өргөн орон дээр сууж байв.

	— Ах аа, тэрэг минь эвдэрчихлээ. Гадаа чинь тавьчихвал болох уу? гэж жаал хүү хэлэв.

	— Бас эвдэрсээн гээд цэвэрлэгч өвгөн цонхоор харж, — Бас эвдэрч хэмээн эвшээж алгаараа амаа үрчин: — Тавьчих даа, бидэнд ямар гарзтай юм биш... гэв.

	Жаал хүү гарч тэргээ анхааралтай ажиглан дээд талыг нь хөдөлгөж, самбарыг нь аяархан цохиж үзчихээд яваад өглөө.

	Гадаа хүн амьтангүй болов. Цонхнуудын гэрэл унтарлаа. Бүгд харанхуй болоход арын хаалгаар үнэт цаас цуглуулагч өвгөн, Филин хоёр гарч ирэв. Тэр хоёр өнөөх жижиг тэрэгний яг дэргэд зогсоод өвгөн нь,

	— Тэгвэл тайлагдсан хэрэг үү? гэж шивгэнэн хэлэв.

	— Тийм ээ. Юугаа хүлээж байх юм бэ? Түүнийг жил тойрон хамар дороо барьж явлаа гэж Филин чичирхийлсэн хоолойгоор шивгэнэн хариулав.

	— Энэ бүх тэмдэгтээрээ сүрхий нууц эд байна. Тэгээд хө, ер нь би түлхүүргүй бол тайлж уншиж чадахгүй нь гэж өвгөн аман дотроо бувтнав.

	— Хэрэв та тэнд юу байгааг мэдсэн бол ч уншчих л байсан л даа гэж Филин сайх өвгөн рүү бөхийж шивгэнэв.

	— Ойлгож байна, ойлгож байна. Харин яая гэх вэ! Толгойноос дээш гарахгүй. Бас Валерий Сигизмундовичийг хүлээсэн ч болно. Ер нь ч хүлээсэн нь дээр гэж өвгөн гараа алдлан өгүүлэв.

	— Тэр цаашид хүлээхийг хүсэхгүй байгаа юм. Ойлгож байна уу? Хүсэхгүй байгаа юм. Тэгэхлээр ням гарагт бүгдийг бэлтгэ. Тэгээд бусад нь гүйц ээ. Би өөрөө ирэхгүй, хүүхэд явуулна.

	Филин яваад өглөө. Өвгөн шүдгүй амаа өмгөнүүлсээр түүний хойноос удаан харснаа гадаах хаалгаар оров. Түүний бөгтөр дүрс гэрэлтэй цонхоор харагдав. Өвгөн гал зуухны өрөөнд алгуур хөдөлж, доош бөхийн примусээ шахав. Данхны дороос урт улаан хэл мэт дөл гарч эгц хажууг нь долоосоор өрвөлзөнө.

	Өвгөн дараа нь төмс цэвэрлэж эхэллээ. Тэгэхдээ аажим, нямбай цэвэрлэж байв. Төмсний зоргодос хальс нь хувин дотор унан унатлаа мушгиа тууз мэт улам улам доош унжсаар бүлгээ.

	Өвгөн гал зуухнаас гарч тасалгаандаа ороод ширээн дээр бөхийв. Тийнхүү хэсэг зуур огт хөдлөхгүй зогссоноо толгойгоо өргөж тэрэг байгаа талын цонх руу хараад хөшгөө өрөөсөн гараараа татаж байв. Нөгөө гартаа хутганы хуй барьжээ. Тэр нь одоо тодхон харагдаж байлаа. Үзүүртээ бөмбөлөгтэй, дээд талдаа төмөр горхи бүхий хар савхин хуй байв...

	Хашаа цэвэрлэгч гарч ирэн шилээ маажиж, сар луу харсаар эвшээгээд гадаа хаалга руу явлаа. Тэгээд хаалга хаах гэтэл нь Генка, Слава хоёр хүрч ирэв.

	— Тэргээ авцгаа. Зүгээр болсон. Ав гэж цэвэрлэгч өвгөн хэлэв.

	Хүүхдүүд дугуй доорх чулууг нь аваад гудамж руу түрэв.

	Цэвэрлэгч гадаа үүдээ түгжлээ...

	Хүүхдүүд тэргээ хүнгүй нарийн гудамжинд аваачаад эргэн тойрон харснаа дээд талын нь зарлалыг зайлуулж, хоёр самбарыг нь ярав. Тэргэн дотроос Миша сугаран гарч ирэв...

	Миша шөнө орой болсон хойно гэртээ буцаж ирлээ. Ээж нь гэртээ байсангүй. Шөнийн ээлжид ажиллаж байжээ.

	Миша хувцсаа тайлаад орон дээрээ хэвтэв. Тэгээд юм бодож хэвтлээ.

	Тэд тэрэгний талаар сайн юм бодож олжээ! Тэр тэрэгний дотроос өвгөний дэлгүүрийг долоо хоногийн турш өдөр бүр харуулдан ажиж байв. Өвгөн зочин хүнээ үдэж түүнтэй тэрэгний дэргэд ярилцаж байхдаа тэнд хэн нэг хүн сууж байгааг таамагласангүй. Хүүхдүүд шөнө тэнд тавих замаар өвгөний амьдралын бүх байдлыг мэджээ. Бас хутганы хуйг ч хэд дахин харсан байна. Хэрэв гархийг нь тайлаад бөмбөлгийг нь эргүүлчихвэл дэвүүр болчихно. Дэвүүр дээр ямар нэг юм бичээстэй байна. Түлхүүргүйгээр тайлж уншиж чадахгүй нь гэж Филинд өвгөний хэлж байсан тэр л юм үл ойлгогдоно. Гэтэл тэр түлхүүр нь өөрт нь байгаа, хуйнд бий шүү дээ. Тэр юугаа тайлж унших юм бэ?

	Яах вэ? Хутганы хуйг л олж авах хэрэгтэй. Тэгвэл тодорхой болно. Тэр өндөр хүнийг Валерий Сигизмундович гэдэг юм байна. Тэр бол Никитский мөн болох нь тодорхой байна. Тэд үнэндээ түүнийг дахин үзсэнгүй. Харин хутганы хуйг эзэмшиж авах нь чухал юм. Никитский дараа нь хаашаа ч зайлахгүй. Одоо ажил хэрэг хялбар болно. Борькаг ч тэд дөнгөчхөж чадна. Борька тэргийг аль хэдийнээс шохоорхжээ.

	Ер нь тэрэгнээс салах хэрэгтэй болжээ. Үнэндээ түүнийг авч явахад тэднийг кинонд үнэгүй оруулдаг юм. Гэтэл нэг дэх өдрөөс сургуульдаа явахаар завгүй болно. Тэгээд ч бас пионер болох хүн тийм худалдааны ажлаар оролдох нь тохиромжгүй.

	Мишагийн бодол отрядын ажилд шилжжээ. Коммунист хүүхдийн долоо хоног болох гэж байлаа. Герман руу Хэмниц хотын пионеруудад захиа бичих хэрэгтэй. Тэнд Шейдеманы болоод Носкийн зүсэн зүйлийн социал урвагчид бүр ичгүүрээ алджээ. Тэгэхэд гадаадын энэ ажилчид капиталистуудыг одоо хүртэл юунд тэсвэрлэж байгаа юм бэ? Ажилчид олон, харин капиталистууд цөөхөн юм. Тэгэхэд тэд капиталистуудыг дийлэхгүй гэж үү дээ?

	Зина Кругловатай дараа хатуу ярилцах хэрэгтэй. Охид хүүхдийн ордонд өгөх цагаан хувцас оёх явдлыг саатуулж байна. Үнэндээ эрэгтэй эмэгтэй хүүхдүүд оёно гэж цуглаан дээр тогтсон юм. Эрэгтэй эмэгтэйчүүдийн хөдөлмөрт ялгаа байх ёсгүй. Энэ бол хөрөнгөтний л мухар заншил. Ер нь... гэлээ ч гэсэн эмэгтэй хүүхдүүд л оёсон нь дээр...

	
53 дугаар бүлэг : ХУТГАНЫ ХУЙ

	Борька «Алим» гэдэг дууны ая исгэрсээр Никольскийн нарийн гудамжаар явж байв. Тэр цаасанд нямбайлан боож, оосорлон уясан дугтуйтай юм барьжээ. Борька зогсолтгүй явж байлаа. Үнэт цаас худалдагчийнхаас харих замдаа хаа ч сааталгүй явж дугтуйтай юмыг бүрэн бүтэн авчир гэж эцэг нь тушаасан байжээ.

	Хэрэв «Арс» киноны зарлалын тэрэг Борькагийн анхаарлыг татаагүй сэн бол уул тушаал ёсчлон биелэгдэх байжээ. Тэр тэрэг сүмийн гадаа байж байв. Миша, Генка, Слава, тэнэмэл Коровин нар түүнийг тойрон зогсжээ. Тэд тэргийг нарийвчлан үзэж, ямар нэг юмны тухай сүрхий маргацгааж байв.

	Борька тэдний дэргэд очиж, бүгдийг нь сониучлан харав.

	— Чи резинийг нь хар л даа, резинийг нь гээд Миша хөлөөрөө дугуйг ёворч: — Ганцхан покрышк нь л ийм болчихсон юм гэв.

	— Шулуухан яаж өгөх юм бэ? гэж Коровин гоншигнов.

	— За, чи боль доо! Ийм тэргийг таван рублиэр авах гэнэ шүү! гэж Генка хэлэв.

	— Та нар чинь тэрэг худалдах нь уу? гэж Борька хүүхдүүдэд ойртож асуув.

	Миша түүний зүг эргэж:

	— Худалдана. Аа чи юү гээ вэ? гэлээ.

	— Зүгээр л тэгсэн юм. Асууж болдоггүй юм уу?

	— За, дэмий асуугаад яах юм бэ.

	— Аа, тэгвэл би авч магадгүй шүү!

	— Ав л даа,

	— Яаж өгөх юм бэ?

	— Арван рубль

	Борька явган суугаад тэргийг үзэж эхлэв. Тэгээд дугуйг нь барьж үзэнгүүтээ дугтуйтай юмаа хажуудаа тавив.

	— Чи юуг нь барьж үзээд байгаа юм бэ? Дугуй нь холхивчтой юм. Явахыг нь хар л даа гээд Мишаг тэрэгний арлаас барьж урагш түлхэн, — Дуулж байна уу? гэв.

	Борька тэрэгний хамт урагш хөдлөн их юм мэддэг дүр үзүүлж дугуйны нь чимээг чагнаж үзэж байв.

	Миша зогсоод:

	— Өөрөө явдаг юм. Үз л дээ гэв. Борька арлаас барьж тэргийг түлхэв. Тэрэг нь үнэхээр хөнгөн явж байв.

	Генка, Слава хоёр дугтуйтай юмны дэргэд сууж байгаа Коровиныг биеэрээ халхалсаар бас л тэрэгний хойноос хөдөлцгөөв.

	— Аа хамгийн гол юмыг нь үз л дээ гээд Миша самбарын дээд талыг салгаж хоёр хажууг нь яраад, — Харав уу? Унтаж ч болно гээд тэргийг тавьж хэвтэв.

	— За чи магтаад л бай харин резин нь бүр урагдчихсан юм байна гэж Борька хэллээ.

	— Резин нь урагдчихаж гэнэ ээ? Тэгвэл чи: «Треугольник» нэгдүгээр зэрэг гэж бичсэнийг нь хар л даа

	— Бичиг ч гайгүй хэрэг. Бас хамаг будаг нь халцарчихсан юм. Үгүй та нар жаахан хямд өг л дөө...

	— Яах вэ, Миша? Тэргийг би авъя гэж Борькагийн дугтуйтай юмны дэргэд сууж байсан Коровины дуу гэнэт сонстов.

	Мишагийн хорхойсол гэнэт алга болж:

	— За яах вэ, ав... Тоншуур чи тэргийг алдлаа гэж Борькад хандан хэлэв.

	— Аа би илүү үнэ өгч магадгүй.

	— Үгүй одоо өгөхгүй.

	— Яагаад? гээд Борька дугтуйтай юмаа очиж авав.

	— Тэгээд л тэр! гээд Мишка инээмсэглэв.

	Борька хүүхдүүдийг гайхан харав. Хүүхдүүд дооглонгуй инээмсэглэхэд гагцхүү Коровин л бахь байдгаараа гунигтай харж байв.

	— Дургүй байвал өөрөө л мэд! Хожим үнэ нэмлээ ч гэсэн хорин мөнгөнөөс хэтрэхгүй гээд Борька «Алим» гэдэг дууны ая исгэрсээр буцаж явав.

	Түүнийг булан тойрч далд ороход хүүхдүүд сүмийн цаагуур гүйж орцгоов. Коровин хармаанаасаа хутганы хуй гаргаж ирлээ.

	Миша түүнийг нь тэсэлгүй шүүрч аваад гартаа эргүүлснээ гархийг нь аятайхан авч бөмбөлгийг нь эргүүлэв.

	Хутганы хуй нь дэвүүр болон дэлгэгдлээ. Хүүхдүүд түүний зүг ухасхийснээ гайхан харцгаав.

	Хуйны дотор талд босоо тавьсан цэг, зураас, тэг тэмдгүүд байв. Яг л чичлүүр хутганы ялтас дээрхтэй адилхан ажээ.

	Хутганы хуйд өөр юу ч байсангүй.

Автоматаар үүсгэсэн тайлбар]

	Тавдугаар хэсэг : НАЙМЫН «Б» БҮЛЭГ

	
54 дүгээр бүлэг : БРОША АВГАЙ

	Тооны хичээл дээр цэрд байсангүй. Эмэгтэй багш Александра Сергеевна Миша руу ноцтой харж:

	— Ахлагч аа, яагаад цэрд байхгүй байна? гэж асуулаа.

	— Байхгүй гэж үү? хичээл орохоос өмнөхөн л байсан гээд Миша суудлаасаа ухасхийн босож гайхан нүдээ дугариг болгов.

	— За тэр дээ! Тэгвэл тэр чинь зугтаад явчхаж л дээ! Буцаагаад ир гэж Александра Сергеевна шоолонгуй хэлэв.

	Миша ангиас ухасхийн гараад цэрд олохоор хувцас өлгөдөг газар луу гүйлээ. Тэнд гүйж хүрэхэд нь хувцас өлгөгч Броша авгай уйлж байжээ.

	— Броша авгай та яагаа вэ? Юунд уйл аа вэ? Хэн таныг гомдоосон бэ? гэж Миша түүний нүд рүү харан асуув.

	Хувцас өлгөгч авгайг яагаад тийнхүү Броша авгай гэж дууддагийг хэн ч тодорхой мэддэггүй ажээ. Энэ нь түүний нэр ч байж магадгүй. Судалтай цамцныхаа яг захны тэнд том шар чимэг зүүж явдаг болохоор нь тэгж нэрлэсэн ч байж мэднэ. Бас өөрөө энгэрийн зүүлт чимэг шиг жижигхэн богцгор эмгэн учраас ч тэгж нэрлэсэн байж болно. Тэр авгай ямагт хувцасны өлгүүрийн дэргэд оймс нэхэж суух бөгөөд гүн худгийн ёроолд байгаа бяцхан бөөрөнхий юм мэт санагдах ажээ. Нүдэнд гарсан өвдгийг тарнидахдаа сүрхий юм шиг байдаг сан. Үнэндээ ч нүд рүү хараад л нэг юм шивгэнэчихвэл хоёр хоноход л өвдөг алга болчихно.

	Харин тэгтэл одоо Броша авгай өлгүүрийн дэргэд уйлж сууна.

	— Таныг хэн гомдоочих оо вэ? гэж Миша лавлав. Броша авгай алчуураар нүдээ арчаад шүүрс алдан өгүүлрүүн:

	— Гучин жил ажиллахдаа муу үг дуулаагүй юм сан. Гэтэл одоо тэнэг эмгэн гэж дуудуулж байна. Яах вэ, тэгж хэлсэнд нь баярлалаа.

	— Хэн бэ? Хэн тэгж дууд аа вэ?

	— Бурхан түүнийг таалаг гээд Броша авгай гараа сэгсэрч: — Бурхан түүнийг таалаг! гэлээ.

	— Юуны чинь бурхан! хэмээн Миша уурлаж: — Хэн ч доромжлох эрхгүй. Хэн таныг хараагаа вэ?

	— Стоцкийн Юра хараасан. Тэр хожимдож ирсэн юм. Харин би бол оруулах ёсгүй байлаа. Захиралд оч. Тэр чамайг барьж идэхгүй гэж хэлсэн чинь намайг «хөгшин тэнэг!» гэж харааж байна. Эцэг эх нь сайн л улс шүү дээ. Ээж нь энд гимнази байхад суралцаж байсан юм. Мишинька хүү минь хүнд л битгий хэлээрэй дээ! гэж сайх авгай айн өгүүлэв.

	Тэгээд Миша дуугаралгүй цэрдээ шүүрч аваад шатаар гурван гишгүүр алгасаж харайсаар анги руугаа гүйчхэв.

	«Халим» хэмээх хоч нэртэй Филя Китов самбарын дэргэд зогсоод мунгинаж байв. Александра Сергеевна эгдүүцэн дуугүй сууж байлаа. Китов чацуу хажуут гурвалжны суурийн өнцгүүдийн тэнцүү болохыг батлахын тул гипотенузын квадратыг катетуудын квадратаар үржүүлээд самбар луу тэвдэн харав. Китов долоодугаар ангид хоёр дахь жилдээ улирсан бөгөөд гурав дахь жилдээ ч лав улирна байх. Тэр дандаа л хичээл дээр унтах буюу ширээгээ хутгаар зорж байдаг бөгөөд завсарлагаагаар хүүхдээс хоол гуйж явдаг ажээ. Өлсөөд ч тийнхүү хоол гуйдаггүй, их ховдог хомхой учраас гуйдаг байжээ.

	— Тэгээд! гэж Александра Сергеевна цаашид ер сайн юм болохгүйг илтгэсэн дуугаар өгүүлэв. Китов хүүхдүүд рүү гуйсан харцаар харав.

	— Самбар луу хар гэж Александра Сергеевна хэллээ. Кит дахин эргэж харлаа.

	Александра Сергеевна анги руу соргог харсаар ширээнүүдийн хоорондуур явж байлаа. Үсээ босоо самнасан, оо энгэсэг түрхсэн урт хамартай тэр жижигхэн туранхай бүсгүй бүхнийг ажиглан ямар ч жижиг зүйлийг хэлтрүүлэхгүй байв. Тэгээд түүнийг цааш эргэхэд нь Зина Круглова хонх дуугарахад хэдэн мөч үлдсэнийг анги даяар харуулан хуруугаа сарвайлган гараа бушуухан өргөв.

	Юра Стоцкий захын ширээнд суугаад цонх руу хайхрамжгүй харж байв.

	Юраг хараад Мишагийн эгдүү хүрч: — «Чааваас даа! Чийрэг хүн болох гэж дандаа алцганаж явдаг юм. Өөрийгөө Печорин шиг бодно. Тийм учраас биеийн байцаалт дээр «Печоринтой адилхан байхыг хүсдэг» гэж бичдэг юм. Одоо би хичээлийн дараа чамд Печориныг үзүүлнэ дээ!» гэж боджээ.

	Миша өврийн дэвтрээсээ нэг хуудас сэмхэн тасалж аваад, алгаараа халхлан байж: — «Стоцкий Броша авгайг тэнэг гэж хараажээ. Броша авгай уйлж байна. Хурлаар хэлэлцэх хэрэгтэй» гэж бичив. Энэ үед самбар луу харж байсан учир үсгүүд нь энд тэнд буруу зөрүү бичигджээ.

	Тэгээд уул зурвасаа Слава руу түлхэв. Слава уншиж үзээд зөвшөөрсний тэмдэг болгож толгой дохив. Миша хуудсыг дөрөв нугалж эвхээд дээр нь: — «Шура Огуреев, Генка Петров нарт» гэж бичээд зэргэлдээх ширээ рүүгээ шидчихэв.

	Том Шурка зурвасыг уншиж үзээд бодсоноо: «Үлгэр жишээ шүүх байгуулбал дээр. Прокурор болохыг зөвшөөрнө» гэж бичээд Некрасовын эгч рүү шидлээ. Гэтэл Александра Сергеевна ардаа ямар нэг хөдөлгөөн үүссэнийг мэдээд түргэн эргэж харав. Цөм томоотой сууцгааж байлаа. Гагцхүү Зина Круглова л хуруугаа сарвайлгасан гараа дөнгөж буулгаж байв.

	— Круглова самбарт гар гэж Александра Сергеевна хэллээ. Кит суудалдаа суув.

	Зурвас бичиг Некрасовын эгчээс Леля Подволоцкаягаар дамжин Генкад хүрч очив. Генка уншиж үзээд доод талд нь: — «Түүнийг мартахгүй болтол нь залхаах хэрэгтэй» гэж бичив.

	Уул зурвас тийн явсаар Мишад эргэж очлоо. Шура, Генка хоёрын хариуг Миша уншаад Славад үзүүлэв.

	Слава зөрж толгой сэгсэрлээ. Миша зурвасыг өөр лүүгээ татаж аваад дээр нь ямар нэг юм бичиж эхэлтэл Слава гэнэт ширээн доогуур хөлийг нь ёвров. Миша анзаарсангүй. Слава дахин ёворсон боловч хэдийн хожимджээ. Александра Сергеевна хажууд нь ирээд зурвас руу гараа сунгаж:

	— Чи юу бичиж байгаа юм бэ? гэв.

	Миша зурвасыг хумьж атгаад дуугүй бослоо.

	— Аль вэ, гартахаа үзүүл!

	Миша хананд байгаа үзүүлэн таниулах самбарыг нүд салгалгүй ширтэн дуугүй зогсоно.

	— Би чамаас асууж байна шүү. Чи хичээл дээр юу бичсэн юм бэ? гэж Александра Сергеевна бүр аяархан хэлээд дэвтэр дор байсан номыг нь харчхаад түүнийг авч: — Энэ бас юу вэ? хэмээн анги дүүрэн чанга уншсан нь: — «Эрт дээр үеэс арван есдүгээр зууныг хүртэлх гар зэвсгийн дүрслэл ба тайлбар түүхийн гарын авлага». Чи яагаад хичээлийн үед өөр ном ширээн дээрээ тавьсан юм бэ?

	— Зүгээр л байж байгаа юм. Би үүнийг уншаагүй гэж Миша биеэ өмгөөлөн үглэв.

	— Чи зурвасыг бас л уншаагүй юү?.. Ичээч! Бүлгийн ахлагч, пионер, сурагчдын хорооны гишүүн хүн байж. Чи энэ номоо захирлаас аваарай, харин одоо ангиас гар.

	Миша хэнийг ч харалгүй ангиас гарч одов.

	
55 дугаар бүлэг : АНГИЙН ХУРАЛ

	Миша ангиас гараад цонхны ирмэг дээр суув. Цонхоор Кривоарбатын нарийн гудамжны эсрэг тал, эрт асаасан хоёр гэрэл, цасанд дарагдсан сургуулийн талбай харагдаж байв.

	Хонгилд чимээ аниргүй ажээ. Гагцхүү торхноос буцалсан ус хувин дотор дусалж, дээрх гимнастикийн танхимаас төгөлдөр хуур; трамтам, тара-тара, -трам-та-та, трам-та-та трам-та-та хэмээн дуугарч байх нь сонстох бөгөөд адар дээр трам-та-та, трам-та-та хэмээн жигд дэвхцэх нь бүдэгхэн сонстоно.

	— Тусгүй юм боллоо! Одоо захирал дээр очих нь. Алексей Иваныч номын тухай лав асууна... Юунд, бас яагаад... Тэгэхэд нь түүнээс юу ч нуух аргагүй. Өөдөөс нь л харвал үнэнээ тооччихоос өөр замгүй. Хамаг юмыг нэвт шувт харчихдаг юм даа!

	Хамаг юм энэ муу тагнуулч Юркагаас л боллоо. Тэр л бүхнийг хөөдчихлөө. Аргагүй л хөрөнгөтний маяг даа.

	Хонх дуугарлаа. Олон хаалга онголзож, хөл үймээн болж хүүхдүүд хашхирч, чарлалдахуйяа мөнөөхөн чимээ аниргүй байдал алдрав.

	Юра Стоцкий ангиас гарч ирлээ.

	— Чи Броша авгайг юунд хараасан юм бэ? гэж Миша түүнийг зогсоов.

	— Чамд ямар хамаатай юм бэ? гэж Юра өөдөөс нь муухай харав.

	— Чи над руу битгий тэгж хар. Харин тэгвэл хурдан дөнгүүлнэ шүү гэж Миша хэллээ.

	Тэднийг хүүхдүүд тойров.

	— Дорд ажилчин хүнийг доромжилдог чинь ямар ёс вэ! Энэ чинь үйлчлэгч хүнийг омогдож байдаг гэр чинь биш гэж Миша үргэлжлэн хэлэв.

	— Миша, чи наадахтайгаа юу яриад байгаа юм бэ? гээд Генка хүүхдүүдийн дундуур зүсэн гарч ирээд Юрагийн халз урд зогсож: — Үүнийг ингэх л хэрэгтэй! хэмээн түүнтэй зодолдох гэхэд нь Миша барьж аваад:

	— Байз. За, Стоцкий хэмээн Юрад хандаж: — Чи Броша авгайд буруугаа хүлээх хэрэгтэй гэв.

	— Юу? гээд Юра гайхаж, нарийхан хөмсгөө өргөж: — Би цэвэрлэгч авгайд буруу хүлээх гэж үү? гэв.

	— Заавал тэгэх ёстой

	— Гайхаж байна! гээд Юра инээмсэглэв.

	— Хүлээлгэнэ. Хэрэв хүлээхгүй бол ангийн хуралд асуудал тавина гэж Миша эрс хэлэв.

	— Хурал чинь яадаг юм.

	— Яахыг нь үзээрэй!

	— Үзэмз дээ.

	— Үзүүлэмз

	Генка сүүлчийн немец1 хэлний хичээлийн өмнөхөн ангид гүйж ороод:

	— Ура! Альма ирээгүй, номоо эмхлүүлцгээ! гэж хашхирав.

	— Хүлээж бай гэж Миша түүнийг зогсоогоод, ангийнханд хандаж: — Хүүхдүүд ээ, чимээгүй бай! Одоо ангийн хурал хийнэ гэж хашхирав.

	— Бас уу! Хоёр цагийн өмнө харих юм сан! гэж Генка дургүйцэн өгүүлэв.

	— Дараа хуралдаж болохгүй юм шиг заавал өнөөдөр хийх гэнэ шүү! гэж цайвар шаргал гэзэгтэй, өндөр нуруутай хээнцэр Леля Подволоцкая хэлэв.

	— Миша юм бүхнийг зохион бүтээж байх юм гэж Том Шурка хэллээ.

	— Би хуралд орохгүй. Юм идмээр байна гэж Кит хэлэв.

	— Оролц. Чи дандаа юм идэх гэж байдаг. Хурал хийнэ. Тэгээд л гүйцээ гээд Миша хаалга хаалаа.

	Цөм байрандаа суухад:

	— Юра Стоцкийн тухай асуудал хэлэлцэнэ. Генка Петров мэдэгдэл хийнэ гэж Миша хэлэв.

	Генка босож гараараа дохисоор ярьж эхэлсэн нь:

	— Юра Стоцкий манай ангийг бузарлажээ. Броша авгайг хөгшин тэнэг гэж хэлсэн байна. Энэ бол завхарсан хэрэг ээ! Одоо бол эзэн хааны дэглэм байхгүй. Алексей Иванычийг бол Юра тэгж хэлэхээсээ айна. Гэтэл Броша авгай бол жирийн нэг цэвэрлэгч хүн. Тэгэхэд түүнийг тийнхүү гомдоож болох уу? Газрын эздийн энэ зан араншныг зогсоох цаг болжээ. Ер нь тагнуулчид хөрөнгөтний төлөө байдаг Стоцкийг сургуулиас хөөх санал байна гэв.

	Дараа нь Слава босож хэсэг зуур бодолхийлснээ:

	— Стоцкий ертөнцийг үзэх үзлийнхээ тухай бодох цаг болжээ. Энэ бол хамт олноосоо тасарсан зожиг ганцаардмал хүн юм. Печориныг дуурайх хэрэг ч алга. Печорин бол язгууртны нийгэмлэгийн ялзралын үр хөврөл юм. Үүнийг цөм мэднэ. Юра Броша авгайд буруугаа хүлээх ёстой. Харин сургуулиас хөөнө гэдэг бол дэндүү хатуу шийтгэл юм гэлээ.

	Леля Подволоцкая үг хэлэх зөвшөөрөл авав.

	— Пионерууд яагаад Юра руу дайрч байгааг би ойлгохгүй байна гэж тэр охин хэлээд: — Генка бол пионер хүн байж мянга дахин илүү танхайрдаг. Энэ бол шударга биш хэрэг. Юуны өмнө Юрагийн үгийг сонсох хэрэгтэй. Юу ч болоогүй байж ч магадгүй гэв.

	Стоцкий босолгүй цонх руу харж өгүүлсэн нь:

	— Нэгдүгээрт, би цаашид тагнуулд оролцохгүй. Хэрэв Генка мэдэхгүй байгаа бол бүү яриг. Түүнээс гадна Генка бол сургуулиас хөөдөг захирал нь биш. Тэгж өөртөө их юм овоолох хэрэггүй юм. Хоёрдугаарт, би хувцасны өлгүүр хаахыг зарчмын хувьд зөвшөөрөхгүй. Энэ бол манай эрх чөлөөг хязгаарлаж байгаа хэрэг. Гуравдугаарт, би ер нь хэнд ч зэмлүүлэхийг хүсэхгүй. Цэвэрлэгч бүхний өмнө доромжлогдохыг хүсэхгүй учраас би буруугаа хүлээж уучлал гуйхгүй. Та нар дуртай тогтоолоо гаргаж болно. Энэ бол над ер падгүй хэрэг гэж ярилаа.

	Дараа нь Юра Огуреев үг хэлэв. Тэр багшийн ширээний тэнд очиж анги руу эргэж хараад ийн өгүүлрүүн:

	— Нөхөд өө! Броша авгайд тохиолдсон будилааныг маш гүнзгий авч үзэх хэрэгтэй. Бид юуг баримтлах вэ, нөхөд өө? Бидэнд баримтлах хоёр баримт байна. Нэгдүгээрт эмэгтэй хүнийг доромжилно гэдэг бол байж болшгүй хэрэг. Хоёрдугаарт «тэнэг» гэдэг үгийг хэрэглэсэн байна. Тийм үг бол манай хэл яриаг, Некрасовын хэлснээр манай агуу их, хүчирхэг, сайхан... хэлийг бузарлана гэлээ.

	— Некрасов биш Тургенев гэж Миша засаж хэллээ.

	— Үгүй гэж Шура догирхуу хэлээд: — Эхлээд Некрасовын хэлснийг дараа нь Тургенев давтан хэлсэн юм. Эх сурвалжийг нь унших хэрэгтэй. Тэгвэл мэднэ. Би түүнтэй адил төсөөтэй, тийм үгс хэрэглэхийг хориглох саналтай байна гэв.

	Хэлсэн үгэндээ маш их сэтгэл ханасан Шура ширээ рүүгээ очиж, суудалдаа сүрхий нь аргагүй суув.

	— Өөр хэн үг хэлэх вэ? гэж Миша асуугаад, Зина Круглова үг хэлэх гэсэн боловч түвдэхгүй байгааг хараад: — Зина ярь, юунаас нь айсан юм бэ? гэлээ.

	Зина босож дуржигнатал ярьсан нь:

	— Охид оо, энэ бол аймшигтай хэрэг! Броша авгайн уйлж байхыг би өөрөө үзсэн. Тэгэхлээр Юраг өмгөөлөх хэрэг алга. Аа харин, тэр Леляд таалагдсан юм бол Леля л тэгж хэлэг. Бас Шура. Тэр эмэгтэйчүүдийн тухай тун сайхан ярилаа. Гэтэл өөрөө хичээл дээр эмэгтэйчүүдэд захиа бичиж байдаг юм. Энэ бол бас л буруу... Тэгээд гэж Зина үгээ үргэлжлүүлэн: — Би Генка Петровын тухай ярихыг хүсэж байна. Тэр намайг хичээл дээр дандаа шоолж байдаг гээд Зина инээж суудалдаа суув.

	Хамгийн сүүлд Миша ярьсан нь:

	— Юра өөрийгөө Броша авгайгаас дээгүүр тооцдог учраас түүнийг харааж доромжилжээ. Харин тэр Броша авгайгаас юугаараа дээгүүр юм бэ? Юугаар ч дээргүй гэж би бодож байна. Тэр авгай сургуульд гучин жил ажил хийж нийгэмд тус хүргэжээ. Гэтэл Юра аавынхаа хүзүүн дээр суучхаад, амьдралд хуруун чинээ ч тус нэмэр болоогүй байж ажилчин хүнийг доромжилж байна. Юра Стоцкий Броша авгайд буруугаа хүлээх хэрэгтэй. Эс тэгвэл уул асуудлыг сурагчдын хороонд шилжүүлэх нь зүйтэй гэж би үзэж байна. Тэгээд түүний хийсэн хэргийг сургууль даяар авч хэлэлцэг гэв.

	Ангийн хурал: Броша авгайд буруугаа хүлээхийг Стоцкийд үүрэг болгож тогтоол гаргав.

	
56 дугаар бүлэг : ТЭМДЭГ БИЧИГ

	Миша хурлын дараа сургуулийн захирал дээр очлоо.

	Алексей Иваныч тасалгаандаа ширээний ард суугаад Мишагаас Александра Сергеевнагийн хурааж авсан өнөөх номын хуудсыг эргүүлж байв. Мишаг ороход Алексей Иваныч нүдээрээ жавдан сандал руу зааж:

	— Суу гэв.

	Миша суулаа.

	— Та нар хурал дээр юу хэлэлц ээ вэ? гэж захирал асуув.

	Миша ярьж өглөө.

	— Тэгвэл тогтоол гаргана гэдэг чинь дутуу хэрэг. Стоцкийд үнэхээр бурууг нь хүлээлгэж, хийсэн хэргийн нь бүх уршгийг ухамсарлуулсан байх хэрэгтэй гэж Алексей Иваныч хэллээ.

	Алексей Иваныч дуугүй болсноо өгүүлрүүн:

	— Пионерууд та нар өөрсдийнхөө ажлыг отрядаар хязгаарлаж байна. Энэ бол туйлын буруу. Танай гол үндсэн ажил сургуулийг хамарсан байх ёстой... гээд дахин дуугүй болсноо: — Аа, чиний зан байдлыг авч хэлэлцсэн үү? гэж асуулаа.

	— Ямар зан? гээд Мишагийн царай улайв.

	— Хичээл дээр өөр ном уншиж, зурвас бичдэг зан.

	— Би ном уншаагүй. Тэр ном зүгээр л тэнд байж байсан юм. Зурвасыг ч үнэхээр бичсэн... гэж Миша хэлэв.

	— Яагаад хүйтэн зэвсэг сонирхож байгаагаа Поляков чи хэл гээд Алексей Иваныч Миша руу анхааралтай харав.

	— Зүгээр л гэж Миша шал руу харан хариулав.

	— Тэрнээс гадна гэж Алексей Иванывч Мишагийн хариултыг сонсоогүй мэт үгээ үргэлжлүүлэн: — Чи, чиний найз нөхөд нууц түлхүүр сонирхож байна. Энэ бүхэн маш сайн. Харин энэ бүхэн та нарт ямар хэрэгтэй юм бэ? Над хэл гэв.

	Миша дуугарсангүй. Алексей Иваныч бас л тийнхүү дуугүй байгааг нь анзаараагүй мэт үгээ үргэлжлүүлэн:

	— Та нарын энэ ажил маш сонирхолтой байж болно. Гэвч зохих үр дүнгээ өгөх юм уу даа? Хэрэв цөм амжилттай байвал үргэлжлүүл. Хэрэв амжилтгүй байвал би тусалж магад гэлээ.

	Миша гүнээ бодлогошров. Ялтсыг үзүүлэх юм бил үү? Тэд хоёр сар оролдоод дээрх бичгийг нь уншиж тайлж чадаагүй юм. Хоёр ялтасны тэмдгүүд яг адилхан юм. Гэвч бидэнд түүнийг тайлж унших түлхүүр алга. Тэгэхлээр Полевой бол нууцыг тайлах түлхүүр хутганы хуйнд бий гэж бодоод, харин Никитский бол чичлүүр хутгандаа бий гэж бодсон хэрэг. Үнэн хэрэг дээрээ аль алинд нь түлхүүр алга...

	Тэгэхлээр үзүүлэх л хэрэгтэй... Хэрэв Алексей Иваныч л эс уншиж тайлбал өөр хэн ч учрыг нь олохгүй гэсэн хэрэг.

	Миша шүүрс алдаад чичлүүр хутганы ишнээс авсан ялтсыг хармаанаасаа гаргаж Алексей Иваныч руу сарвайгаад:

	— За, Алексей Иваныч гуай бид энэ бичгийг яагаад ч нууцыг нь тайлж уншиж чадахгүй байна. Би үүнийг тэмдэг бичиг гэж дуулсан. Гэтэл бид тэмдэг бичиг гэж юу байдгийг мэдэхгүй юм гэв.

	— Тийм ээ, энэ бол тэмдэг бичигтэй адилхан юм гэж Алексей Иваныч ялтсыг харж хэлээд: — Тэмдэг бичиг гэж юу байдгийг би чамд тайлбарлаж өгье хэмээн үгээ үргэлжлүүлж: — Тэмдэг бичиг гэдэг бол эртний оросын утга зохиолд хэрэглэгдэж байсан нууц бичиг юм. Нууц бичиг хялбар, хэцүү хоёр төрөл байсан. Хялбарыг нь бас тарабарын бичиг гэж нэрлэдэг байснаас «тарабарчин» гэдэг үг үүсжээ. Энэ нь нэлээн хялбар нууц түлхүүр юм. Цагаан толгойн үсгүүдийг хоёр эгнүүлж бичих бөгөөд дээд талын нь үсгүүд доод талын үсгүүдийн оронд, доод талынх нь дээд талын үсгүүдийн оронд хэрэглэгдэнэ. Хэцүү тэмдэг бичиг нь бол нэлээн төвөгтэй нууц түлхүүр юм. Цагаан толгойн үсэг нь арав арван үсгээр гурван бүлэгт хуваагдана. Нэг дэх арван үсэг нь цэгээр тэмдэглэгдэнэ. Жишээ: нь: «а» гэвэл нэг цэг, «б» гэвэл хоёр цэг гэх мэт. Хоёр дахь арван үсэг нь зураас байна. Жишээ нь: «л» нэг зураас, «м» хоёр зураас гэх мэт. Тэгээд эцэст гурав дахь арван үсэг нь тэгээр тэмдэглэгдэнэ. Жишээ нь: «х» нэг тэг, «ц»-хоёр тэг... Энэ тэмдгүүд босоо бичигдэнэ. Одоо ойлгов уу?

	— Энэ тун амархан юм. Одоо би ялтас дээрхийг яаж уншихыг ойлголоо гэж Миша хэллээ.

	— Хэрэв энэ ялтас дээрх босоо тэмдэглээ бүр нэгээс арван тэмдэг байсан бол тун амархан хэрэг. Гэтэл энд хамгийн олон нь тав байна... гэж Алексей Иваныч хэлэв.

	Алексей Иваныч юм бодож сууснаа алгуур өгүүлсэн нь:

	— Хэрэв энэ тэмдэг бичиг мөн бол энд уул бичгийн дөнгөж хагас нь байна. Бусад нь хаа нэгтэй байх ёстой гэв.

	
57 дугаар бүлэг : ХАЧИН БИЧИГ

	За ийм л учиртай юм байна шүү дээ! Миша хармаан дотор хутганы хуйгаа тэмтэрч үзэв. Тэр өвгөн нууц бичгийг яагаад тайлж уншиж чадаагүй нь одоо ойлгомжтой боллоо.

	— Энэ бичгийн хагас нь хаа нэгтэй байх ёстой гэж Алексей Иваныч давтан хэлээд Миша руу асуух мэт харав.

	Ай, тэртэй тэргүй дүүрсэн хэрэг! Миша хутганы хуйг гаргаж бөгжийг нь сугалаад дэвүүр болгон задалж ширээн дээр дуугүй тавив.

	— За тэр, болгоомжтой байхад саад учрахгүй гэж хэлээд Алексей Иваныч инээв.

	Тэгээд хоёр ялтсыг нийлүүлэв. Тэдгээрийн нэг нь төвгөр нөгөө нь хонхор байх бөгөөд түүгээрээ нийлдгийг Миша дөнгөж сая л харав. Миша үүнийг урьд нь анзаарсангүй ажээ.

	Алексей Иваныч хоёр ялтсыг нийлүүлж хавтгайгаар нь тавиад дээрээс нь дарж шахав.

	— Арван тэмдэгтэй бичиг гарч байгааг нь хар. Одоо уншиж үзье гэж тэрээр Мишад хэллээ.

	Алексей Иваныч босож шүүгээний дэргэд очоод тавиур дээрээс ямар нэгэн ном авч өмнөө тавин хуудсыг нь анхааралтай сөхөж эхлэв.

	За, харандаа цаас аваад бич гэж Алексей Иваныч номын хуудсан дээр хоёр хуруугаа тавьж хэлэв.

	Миша харандаа авч өмнөө хуудас цаас тавиад бэлтгэв.

	— Бич гэж Алексей Иваныч хэлээд: — «Э» Бичив үү? «Н» «Э». Юу болов? гэв.

	— «Энэ» гэж Миша уншив.

	— Зүйтэй. «X», «о», «р», «х», «о», «й» «г», «о», «о», «р». Юу бичив? гэж Алексей Иваныч хэлэв.

	— Хорхойгоор гэж Миша хэллээ.

	Тэгээд Миша үг үгээр нь тийнхүү доорх зүйлийг бичсэн нь:

	«Энэ хорхойгоор цагийг түлхэхэд цагийн зүү үд дундыг зааж, их бие нь өөрөө цамхаг руу эргэж харна».

	— Хачин бичиг байна гэж Алексей Иваныч өгүүлээд: — Хачин юм хэмээн хутганы хуйг дуугүй ажиглаж байснаа Миша руу харж: — Чи энэ талаар юу хэлэх гэж байна? гэж асуув.

	Миша дуугаралгүй мөрөө хавчив.

	— Ер нь чи надаас илүү мэднэ. Жишээлбэл хутга нь хаана байна? гэж Алексей Иваныч хэллээ.

	Миша дуугаралгүй шал руу харав.

	— Мөөг хэмээн нэрлэгдвээс сагснаа мөлхөж ор гэдэг гээд Алексей Иваныч инээж: — Нэгэнт хуй нь байгаа болохоор хутга нь байх ёстой гэв.

	Миша чичлүүр хутгыг гаргаж ирээд түүнд яаж гол хийснийг үзүүлэв.

	— Сүрхий хийжээ. Энэ чинь чичлүүр хутгатай төстэй юм гэж Алексей Иваныч хэлэв.

	— Энэ бол чичлүүр хутга мөн гэж Миша хэллээ.

	Алексей Иваныч хөмсгөө өргөж:

	— Чи үүнд итгэж байна уу? гэв.

	— Тэгэлгүй яах вэ.

	— Хэрэв чи итгэж байгаа бол сайн гэж Алексей Иваныч чичлүүр хутгыг үзэнгээ өгүүлээд: — Нууц бүхий иштэй байдаг нь дундад зууны үед их дэлгэрсэн юм. Илдийн ишинд ариун хүчин чадал орших бөгөөд баатар эрс тулалдахын өмнө «хүчин чадалд залбирна». Зэвсэг үнсэх эндээс үүсжээ. Тэгэхлээр... гээд Алексей Иваныч чичлүүр хутгыг нарийвчлан үзсээр:

	— Тэгэхлээр... хүрэл могой нь мөнөөхөн хорхой мөн бололтой. Харин түлхэх цаг нь л дутаад байна даа. За, Поляков чи энэ чичлүүр хутганы тухай юу мэддэг бүхнээ ярь гэлээ.

	Мишагийн яриаг сонсоод Алексей Иваныч хэсэг зуур юм бодож хуруугаараа ширээ бөмбөрдөж сууснаа:

	— Энэ бүхэн маш сонин юм. Би «хатан хаан Мария» гэдэг хөлөг онгоц сөнөсөн түүхийг сайн санаж байна. Сонинуудад их шуугиан дэгдэж байсан боловч уг хэрэг түүгээр төгссөн шиг байв. Энэ тун хачин юм. Никитский офицерыг алаад ялгүй өнгөрч чадахгүй байжээ.

	Тэгээд дэлбэрэлтээр бүх хэргийг булах гэж бодсон байна. Тэр, онгоц дэлбэрэх гэж байгааг мэдсэн бололтой...

	Миша Алексей Иваныч руу гайхан харав.

	— Үнэн шүү! Тэр яагаад үүнийг урьдаас төсөөлөхгүй байх бил ээ? Никитский онгоц дэлбэлэхэд оролцсон хэрэг.

	— Чи одоо юу хийх гэж бодож байна? гэж Алексей Иваныч асуулаа.

	— Яахаа мэдэхгүй байна гэж Миша хэлээд: — Бид нууц түлхүүрийг тайлсан хойно цөм тодорхой болно гэж бодоцгоосон чинь тиймгүй шиг байна гээд Алексей Иваныч руу асуух мэт харж:

	— Тэр алагдсан офицер хэн болохыг мэдэх хэрэгтэй... гэв.

	— Зүйтэй. Полевой чамд түүний нэрийг хэлсэн шүү дээ гэж Алексей Иваныч хэлэв.

	— Тийм ээ, гэж Миша хариу өгүүлээд: — Зөвхөн нэрийг нь Владимир гэж хэлсэн. Харин овгийг нь өөрөө мэдэхгүй юм бил ээ. Үнэндээ... гээд Миша инээв.

	— Чи юу хэлэх гээ вэ? гэж Алексей Иваныч хэлэв.

	— Бид хүүхдүүдтэй хамт чичлүүр хутганы тухай аар саар юм тодорхойлсон...

	— Судалж үз ээ юү?

	— Тийм.

	— Сайн байна гээд Алексей Иваныч босож: — Хэд хоногоос би та нарыг дуудна. Тэгээд та нар судалгааныхаа тухай над ярьж өгөөрэй гэв.

	
58 дугаар бүлэг : ХАНЫН СОНИН

	Хүүхдүүд Юра Стоцкийд тохиолдсон явдлын тухай Коля Севостьяновт ярьжээ.

	Коля хүүхдүүдийг сайшаагаад сургууль бүрд тэргүүний хэсэг байгуулахаар төлөвлөгдөж байгаа бөгөөд түүнд бүх пионер орно гэж хэлэв. Тэгээд бүлэгтээ ханын сонин гаргахыг хүүхдүүдэд зөвлөв.

	Хэд хоносны дараа хонгил дотор долоодугаар ангийн дэргэд «Дайчин хуудас» гэсэн ханын сонины анхны дугаар өлгөгдөв. Мишагийн бичсэн «Зохимжгүй үзэгдэл» гэдэг өгүүллээр сонин эхэлжээ.

	 

	ЗОХИМЖГҮЙ ҮЗЭГДЭЛ

	Манай долоогийн «Б» бүлэгт зарим хүн, жишээлбэл Печорин ба Мери Пикфорд гэх мэтээр зохимжгүй үзэгдэл гаргаж байна.

	Мери Пикфордоос эхэлье. Түүний үйл явдал бүр нь саятантай сууснаар төгсдөг. Манай оронд саятан байхгүй бөгөөд ер нь удалгүй хаана ч хөрөнгөтөн байхгүй болох нь хүн бүхэнд илэрхий болсон үед түүнийг дуурайх ямар хэрэг байна?

	Одоо Печорины тухай өгүүлье.

	Нэгдүгээрт тэр бол язгууртан бөгөөд цагаан офицер.

	Хоёрдугаарт зуун хувь зожиг ганцаардмал хүн. Тэрээр өөрийнхөө зожиг ганцаардмалын харгаагаар бүхнийг хэлмэгдүүлэн: — Бэлийг хөнөөж, Мөрийг мэхэлж (үнэндээ тэр авхай бол тайж язгууртай, Печорин өөрөө тайж юм) Максим Максимычид бардам ихэмсэг ханддаг.

	Тэр ч байтугай Печорин өөрийнхөө зожиг ганцаардмалыг нуудаггүй юм. «Хүний зовлон жаргал над хүртээлгүй» гэж тэр хэлдэг. Тэгэхлээр олон түмнийг хүндэтгэдэггүй зөвхөн хар амиа л хоохойлж байдаг хэрэг. Үүнээс дүгнэлт хийхэд: Нийгэмд тус хүргэдэггүй хүн бусад хүмүүстэй харьцахыг хүсдэггүй учраас нийгэмд хор хүргэдэг байна (Бид үүнийг саяхан манай ангийн хурал дээр авч хэлэлцсэн нэг зүйлээс харсан). Энэ бүхнээс үзэхэд хэрэв Печориныг дуурайж, хар амиа бодоод байх юм бол бүх хүн сарниж цэвэр капитализм бий болох нь тодорхой байна.

	Поляков

	Энэ өгүүллийн дараах тэмдэглэлүүд:

	 

	ЭД ХЭРЭГСЛИЙН ГЭМТЛИЙН ТУХАЙ

	Зарим сурагч ширээн дээр хутгаар юм сийлэх дуртай байна. Китов энэ талаар их оролддог бөгөөд өмнөө хиам тавьсан юм шиг санадаг байна. Сургуулийн эд хэрэглэлийг ингэж гэмтээхээ зогсоох цаг болжээ. Ширээ зордог хүүхэд эвдрэл хэмхрэлийг их болгож байна.

	Шило

	 

	ШУДАРГА ЁС ХААНА БАЙНА?

	Манай сургуульд театр, кино судлах бүлгэм байгаа нь тодорхой бил ээ. Бүлгэмийн дарга манай үеийн суут жүжигчин Шура Огуреев юм. Бүлгэм байгуулагдаад хагас жил болоход ганц ч цугласангүй, Шура өөрөө тусгай үнэмлэхтэй, театр, кинонд үнэгүй ордгоос ийм байгаа юм. Өөрөө ордог мөртөө өөр хүнд үнэмлэх олгохгүй байна. Шударга ёс хаана байна?

	Үзэгч

	 

	ИХ ЗАВСАРЛАГА

	Зарим сурагч их завсарлагаар ангид хоцрохыг хичээдэг. (Бид нэр заахгүй. Гэвч Г. Петров тэгдгийг бүгд мэднэ). Их завсарлагаар ангид хоцрогсод ангид цэвэр агаар оруулахад саад хийж, зохих хэмжээний хүчилтөрөгч хийн нөөцийг хамаагүй зарцуулж байна. Үүнийг зогсоох цаг болжээ. Харин үлээх дуртай нь хонгилд гарч үлээг.

	Зорький

	 

	ХОЧЛОЛЫН ТУХАЙ

	Манай ангийнхан бие биесээ болон багшийгаа хочлох явдлыг дэлгэрүүлэхийг хүсдэг. Хуучин сургуулийн энэ үлдэгдлийг орхих цаг болжээ. Хочлох бол хүний нэр төрийг гутааж, адгуусны зэрэгт хүргэдэг.

	Эльдаров

	 

	«Дайчин хуудсыг» сургууль дээр уншицгаав. Цөм инээлдэж, Печорин ба Мери Пиксфордын тухай тэмдэглэлд Юра Стоцкий, Леля Подволоцкая нарын тухай бичжээ хэмээн ярьцгааж байв.

	Юра хуудсыг уншаад жигшин инээмсэглэв. Тэгээд хэд хоногийн дараа ханын сонины хажууд бас нэг хуудас гарсны агуулга нь:

	 

	ХЭН ЗОЖИГ ВЭ?

	Нөгөө ертөнцийн илгээлт

	 

	Ноёд оо!

	Би бол Григорий Александрович Печорин хэмээгч байна. Долоогийн «Б» бүлгийн сурагч Михаил Поляков амгалан нойрыг минь үймүүлчихлээ. Би булшнаас бослоо. Тэгээд сүнс минь долоогийн «Б» бүлэгт очоод үзэгдэлгүй хоёр долоо хоног боллоо. Миний өгөх хариу энэ байна.

	Намайг зожиг ганцаардмал гэж Поляков нотолж байна тэр ч тийм байж. Харин Поляков өөрөө ямар бил ээ? Тэрээр тэргүүний сурагч болох гэж шөнөжин юм цээжилдэг. Яагаад? Бүхнээс ухаантай, сайн болж үзэх л гэж тэр. Энэ зорилгоор өөртөө янз бүрийн үүрэг оногдуулсан юм. Тэр бол салааны дарга, бүлгийн ахлагч, сурагчдын хорооны дарга, сонины зөвлөлийн гишүүн юм.

	Бидний хэн нь зожиг болохыг асууя.

	Печорин

	 

	Энэ тэмдэглэл Мишаг эгдүүцүүлжээ. Энэ бүхэн худал шүү дээ! Хэрэв сайн сурвал энэ чинь цээжлэл, зожиг байдал гэж үү дээ? Сайн сурах хэрэгтэй гэдэг бол тодорхой шүү дээ. Юра бас л муугүй сурдаг. Түүний сайн дүн авсны шанд аав нь үргэлж ямар нэг юм худалдан авч түүнд өгдөг юм. Бас бүлгийн ахлагч, сурагчдын хорооны гишүүнээр сонгогдсон нь Мишагийн буруу гэж үү?

	— За, тэр гэж Генка түүнд хэлээд: — Стоцкий дүрсгүйтэж байгааг хараач! Түүнийг залхаах хэрэгтэй. Тэгвэл ойлгоно... гэж би аль хэдийн чамд хэлсэн гэв.

	— Нударгаар юуг ч ойлгуулахгүй гэж Слава хэлээд: «Дайчин хуудасны» дараагийн дугаарт булшны энэ илгээлтэд хариуг гаргах хэрэгтэй гэв.

	— Намайг бичсэнд уг хэрэг оршиж байгаа биш, зожиг байдал гэж юу болох тухай зарчмын асуудалд оршиж байгаа юм. Юрка энэ асуудлыг будилаантуулахыг хүсэж байна. Би тэр ээдрээг тайлах ёстой.

	Тэгээд хүүхдүүд «Зожиг байдал гэж юу вэ?» гэдэг асуудалд зориулсан ханын сонины дараагийн дугаарыг бэлтгэж эхлэв.

	
59 дүгээр бүлэг : ХОРООНЫ ЗЭВСГИЙН ДАРХАН

	Миша, Генка, Слава гурав хэд хоногийн дараа Алексей Иванычийн тасалгаанд оров.

	Алексей Иванычийн хажууд шинель өмссөн, цэрэг малгайтай хүн сууж байв. Тэр хүн сонин уншиж байлаа. Хүүхдүүдийг ороход эргэж, дэс дараалан хөлөөс толгойг нь хүртэл харав.

	— Сууцгаа хүүхдүүд ээ гэж Алексей Иваныч хэлээд: — За, хэмээн тэдний зүг инээмсэглэн харж: — Та нарт Печорин сүрхий хариу өг өө шив? гэлээ.

	— Энэ бол цөм худал гэж Миша хэллээ.

	— Юу худал гэж?

	— Нэгдүгээрт би цээжилдэггүй, хоёрдугаарт ер нь зожиг байдал үүнд хамаарагдахгүй.

	— Юунд?

	— Үүнд л биш.

	— Тийм ээ, гэж Алексей Иваныч хэлээд: — Чиний зөв, өөрийн ашиг сонирхлыг нийгмийнхээс дээгүүр тавьдаг хүнийг зожиг гэнэ. Сайн суралцдаг хүнийг зожиг байдалтай гэж болох уу? Болохгүй л дээ. Тэр чинь нийгмийн ашиг сонирхолд үйлчилж байгаа юм. Хэн муу суралцдаг бол тэр хүн нийгэмд хор хүргэнэ. Тэгэхлээр тэр хүн зожиг. Чи тэгж хэлэх гэсэн биз дээ?

	— Тийм.

	— За тэгвэл сайн гээд Алексей Иваныч дуугүй болсноо: — Чичлүүр хутга авчирсан уу? гэж асуув.

	Миша цэргийн хүн рүү зоримог биш байдалтай харав.

	— Энэ хүний дэргэд бүгдийг ярьж болно гэж Алексей Иваныч нэмж хэллээ.

	Цэргийн хүн ялтсыг удаан нягталж үзэв. Чичлүүр хутгыг ширээн дээр тавихад нь Алексей Иваныч хүүхдүүдэд хандаж:

	— За, бид та нарын үгийг сонсъё гээд сайшаах мэт инээмсэглэв.

	Миша нөхөд рүүгээ эргэж харан ханиагаад өгүүлсэн нь:

	— Энэ чичлүүр хутгыг Анна Иванновнагийн хаанчлалын үед амьдарч байсан хорооны зэвсгийн мастерынх гэж тогтоосон. Энэ бол арван наймдугаар зууны дунд үе юм гэв.

	Алексей Иваныч гайхаж хөмсгөө өргөв. Цэргийн хүн Миша руу анхааралтай харлаа.

	— Анна Иванновнагийн гэнэ ээ? гэж Алексей Иваныч сөргөөж асуув.

	— Тийм. Анна Иванновнагийн гэж Миша хариулав?

	— Мөсөн байшин барьсан өнөөх авхай гэж Генка хажуугаас нь хэлээд цааш ямар нэг юм хэлэх гэтэл нь Слава түүнийг хөлөөрөө нудрав.

	— Та нар яаж үүнийг тодорхойлов?

	— Тун амархан гээд Миша босож чичлүүр хутгыг аваад хуйнаас нь сугалж: — Юуны өмнө тэмдгээр нь тодорхойлсон. Чоно, дигваранз, саргай цэцэг гурав байгааг харж байна уу? гэв.

	— Харж байна, харж байна. Чи ярь гэж Алексей Иваныч хэлэв.

	Миша үргэлжлүүлэн:

	— Чоно бол Герман дахь золингийн мастеруудын тэмдэг. Тийм тэмдгүүдийг «бэлтрэг» гэж нэрлэдэг! Тийм тэмдгийг арван зургаадугаар зууны дунд үе хүртэл хийж байжээ.

	— Зүйтэй, гээд Алексей Иваныч инээмсэглэж: — Зэвсгийн тийм алдартай тэмдэг байдаг юм гэв.

	— Испанийн толедийн мастер Юлиан дель Рей чоно буюу нохойн дүрсээр тэмдэг тавьдаг байсан гэж Миша зоригтой үргэлжлэн ярив.

	— Загалмайт араб хүн гэж Генка хажуугаас нь хэлэв.

	— Тэр хүн арван тавдугаар зууны эцсээр амьдарч байсан юм гэж Миша үргэлжлэн хэлээд: — Одоо дигваранзыг авч үзье. Энэ бол Милан хотын итали мастерын тэмдэг. Эцэст нь саргай цэцэг байна. Флорентын мастерын тэмдэг...

	— Паражиных гэж Генка залруулан хэлж өгөв.

	— Тийм, паражиных. Тэр хүн бас л арван зургаадугаар зууны эхэн үед амьдарч байсан юм. Энэ тэмдгүүд ийм л учиртай юм даа гэж Миша хэлээд Алексей Иваныч, цэргийн хүн хоёр луу бахдан харав.

	— Чичлүүр хутгыг тэдний хэн нь хийсэн юм бэ? гэж Алексей Иваныч асуулаа.

	Хэн нь ч хийгээгүй гэж Миша зоримог хариулав.

	— Яагаад?

	— Яагаад гэвэл бидний уншсан бүх номд чичлүүр хутгыг арван долоодугаар зууны үед бий болсон гэж бичсэн байна. Гэтэл энэ тэмдгүүд цөм арван зургаадугаар зууны үетэй холбогдож байгаа юм.

	Алексей Иваныч, цэргийн хүн хоёр өөд өөдөөсөө хараад инээв.

	— Зүйтэй. Тэгвэл яагаад ийм тэмдэгтэй байгаа юм бэ? гэж Алексей Иваныч хэлэв.

	Миша мөрөө хавчиж:

	— Үүнийг бид мэдэхгүй гэлээ.

	— Хүүхдүүдийн зөв гэж цэргийн хүн гэнэт хэлээд чичлүүр хутгыг авч гэрэлд барив. Хутганы дагуу долгион хэлбэрт зургууд үл мэдэг зурайж байлаа: — Энэ юу вэ, мэдэх үү? гэж тэр хүн Мишагаас асуув.

	— Мэдэхгүй.

	— Энэ бол дамасскийн ган гэж цэргийн хүн хэлээд: — Үүнийг зөвхөн дорно зүгт бэлтгэдэг юм. Тэгэхлээр европын мастеруудын тэмдэг ямар ч холбогдолгүй гэсэн хэрэг. Энэ чичлүүр хутгыг хийсэн хүн нь өөрийнхөө тэмдгийг бусад алдарт хүмүүсийнхээс илүү сайхан болгож үзүүлэх гэсэн бололтой. Ийм зорилгоор ч эдгээр гурван тэмдгийг тавьсан байж болно. Одоо цааш нь ярь гэв.

	Хүүхдүүдийн хэчнээн цаг оролдсон юмыг цэргийн хүн ганц хараад тодорхойлсон учир Миша ичингүйрэн инээв.

	— Ярь, ярь гэж цэргийн хүн түүнийг зоригжуулав.

	— За тэгвэл бид орост хэрэглэгдэж байсан чичлүүр хутгуудын хэлбэр, загвартай танилцахаар шийдсэн юм гэж Миша дахин ярьж эхлээд: — Тэдгээр хутга гурван янз байжээ. Нэгдүгээрт тэнгисийнх. Гэвч тэр нь дөрвөн талтай байсан бол энэ хутга гурван талтай юм. Тэгэхлээр адилгүй байна. Хоёрдугаарт егерийн чичлүүр хутга гэж байсан боловч уртаараа арван гурван цун бөгөөд манай хутга бол, наймхан цун урт юм. Бас л адилгүй байна. Сүүлчийн гурав дахь нь хатан хаан Анна Иванновнагийн үеийн хорооны зэвсгийн мастерын чичлүүр хутга юм. Тэр хутга найман цун урт бөгөөд манай хутга ч бас тийм юм. Тэр хутга гурван талтай байсан бол манайх ч мөн адил байна. Бас өөр шинж тэмдгүүдээрээ ч төстэй юм. Ийм учраас бид энэ чичлүүр хутгыг Анна Иванновнагийн үеийн хорооны зэвсгийн нэгэн мастерынх мөн гэж үзсэн юм.

	Миша ярьж дуусаад жаахан зогссоноо Алексей Иваныч, цэргийн хүн хоёрын юу хэлэхийг сэтгэл хөдлөн хүлээсээр Генка, Слава хоёрын хажууд, жавдан сандал дээр суулаа.

	— Та энэ таамаглалыг юу гэж үзэж байна? гэж Алексей Иваныч цэргийн хүнээс асуув.

	— Нарийн, маш мэргэн таамаглал байна. За яах вэ, хутганы эзнийг эрээд үзье гэж тэр хүн хариулав.

	Алексей Иваныч ширээн дээрээс том дөрвөлжин ном авлаа. Тэр номын зузаан хавтас дээр: — «Тэнгисийн түүвэр. 1916 он» гэж бичсэнийг Миша уншив.

	— За тэгэхлээр: хэмээн Алексей Иваныч өгүүлээд: — «Хатан хаан Мария» гэдэг шугамын хөлөг онгоц дэлбэрэх үед «Владимир» нэртэй гурван офицер амь үрэгдсэн юм. Ахлах дарга Иванов, хоёрдугаар зэргийн ахмад Терентьев, дэслэгч Неустроев нар байжээ. Тэгэхлээр тэдний хэн нь чичлүүр хутганы эзэн бэ? гэдэг асуулт гарч ирж байна. Одоо нас барагсдын тухай үзэцгээе гээд Алексей Иваныч хэдэн хуудас эргүүлж, гүйлгэн хараад: — Иванов... залуу, чийрэг... Неустроев хичээнгүй... Алексей Иваныч дуугүй болж, аман дотроо уншиж байснаа алгуур үргэлжлэн өгүүлсэн нь: — Аа энд сонин юм байна. Сонсоцгоо л доо: — «Оросын флотын суут инженер В. В. Терентьев харамсалтайгаар нас барлаа. П. Н. Подволоцкийн удирдлагаар олж авсан ер бишийн чадвар, гүн мэдлэг нь түүний суут өвөг П. И. Терентьев хуурай замын цэргийг зэвсэглэсний нэгэн адил флотыг зэвсэглэхийн нь бүх үндсийг түүнд тавьж өгчээ» хэмээн уншив.

	— Голыг нь олов бололтой гэж цэргийн хүн хэлээд: — Таны цэргийн нэвтэрхий толь бичиг бий юү Алексей Иваныч аа? гэв.

	— Петров гэж Алексей Иваныч хэлээд: — София Павловна руу гүйж очоод цэргийн нэвтэрхий толь бичгийн «Т» үсгээр эхэлсний нь над авчраад аль гэв.

	Генкаг ном авчирч өгөхөд Алексей Иваныч хуудсыг нь сөхөж өгүүлрүүн:

	— Байна. Сонс л доо: — Терентьев, Попикарп Иванович. 1701 онд төрж, 1784 онд нас баржээ. Анна Иванновна ба Елизавета Петровнагийн үеийн зэвсгийн алдарт мастер. Фельдмаршал Минихт албан хааж байжээ. Оачаков, Стаучан ба Хотины тулалдаанд оролцогч. Уснаа шумбахуй дор хэрэглэх багаж зохион бүтээгч. Тэр үеийн уран зөнт «Трапезунд» хэмээгч гурван шурагт цэргийн хөлөг онгоцны төсөл зохиож алдраа дуурьсгасан хүн.

	— Харж байна уу? гэж цэргийн хүн хүүхдүүдэд хандаж хэлээд: — За, та нарын зэвсгийн мастер энэ байна даа гэснээ бодлогошрон хэлсэн нь: — Тэрнээс гадна бас л хөлөг онгоцны төсөл зохиосон өөр ямар нэгэн Терентьев байсныг би санаж байна. Харин «Трапезундын» төслийг зохиогоогүй «Хар принц2» гэдэг хөлөг онгоцныхыг зохиосон юм. Гэвч энэ нь үнэндээ өөр онгоц байв. «Хар принц» гэдэг хөлөг онгоц «Трапезундаас» наян жилийн сүүлд живсэн юм гэв.

	— Хачин адил юм гэж Алексей Иваныч хэлээд, — Нас барагсдын тухай өгүүлэлд дурдагдсан тэнгисийн цэргийн академийн профессор Подволоцкий гэдэг бол манай нэгэн сурагчийн өвөг эцэг юм гэлээ.

	Хүүхдүүд бие бие рүүгээ харцгаав. Лелька шүү! За яамай даа!

	— За хүүхдүүд ээ гэж цэргийн хүн хэлээд: — Та нар сайн ажиллацгаажээ гээд босож: — Миша чичлүүр хутгыг одоогоор би чамаас авъя. Битгий сэтгэл зов. Цаг нь болоход буцааж өгнө.Чамд ямар нэг нууц байгааг мэдэж байна. Чи бидэнд хэлэхгүй юм уу? гэв.

	— Над ямар ч нууц байхгүй. Бид зүгээр л чичлүүр хутганы нууцыг тайлах гэсэн юм гэж Миша хариу өчив.

	— Зөв дөө! гээд цэргийн хүн мөрөн дээр нь гараа тавьж: — Энэ талаар та нарт би тусална. Энэ чичлүүр хутганы тухай мэдсэн бүхнээ та нарт ярьж өгнө. Тэгэхлээр та нар намайг өөрсдийнхөө ажилд оролцуул. Зөвхөн өөрсдийнхөө л ажилд гээд инээж: — номын сангаар хязгаарлав. Өөр зүйлтэй бүү зууралд. Та нар хийх юмаа хийсэн. Миний нэр Свиридов, нөхөр Свиридов гэдэг. За гар барих уу? гээд Полевойн гар шиг том палигар гараа Миша руу сунгахад Миша гарыг нь атгав.

	— Сонин хэрэг байна даа! гэж Генка шат руу бууж явах зуураа дургүйцэн хэлээд: — Бид хутганы хуйг олж сүрхий шинжилгээ хийн, Румянцевын номын сангаас гаралгүй байж бүхнийг тодорхойлсон. Гэтэл одоо зөвхөн эрдэнийг нь авах үлдээд байхад биднээс хутганы хуйг авчихлаа! гэв.

	— Тэрний зөв. Бид хамаг хэргийг баллачих магадгүй гэж Слава хэллээ.

	— Одоо хүртэл баллаагүй л байгаа юм даа гэж Генка үглэв.

	— Бид түүнд саад хийх ёсгүй. Харин бид Терентьевийг яагаад мэдэж болдоггүй юм бэ? Бид үүгээр хэнд ч саад болохгүй гэж Миша хэллээ.

	Хүүхдүүд зургийн ангид хүрч ирцгээлээ. Энд анхны хичээл хийх ёстой байжээ. Сурагчийн ширээний оронд мухар сандал, зурагчны налуу самбарууд тавьсан байв. Хананд сургуулийн шилдэг зураачдын зурсан зураг, сургуулийн жүжгийн чимэглэлийн олонх үлгэрийг өлгөжээ. Зургуудын доорх тагт дээр грек бурхан, адгуус амьтан цардмал цаасаар хийсэн жимс зэрэг «хөдөлгөөнгүй юмсын» жижиг дүрүүд тавьжээ. Өнөөдөр «үлгэрчилсэн морь» зурцгааж байв.

	Зургийн хичээл хөгжөөнтэй байв. Дуртай байдлаараа сууж, босож ярилцаж болно. Зургийн багш нь Борис Федорович Романенко хэмээгч бөгөөд хүүхдүүдийн «Барфед» гэж нэрлэдэг дунд зэргийн нуруутай, хасаг маягийн урт сахалтай, сайхан зантай, ахимаг насны тэр чийрэг украйн хүн зургийн налуу самбаруудын хоорондуур явж, хүүхдүүдийн зургийг засаж байв.

	Миша, Леля Подволоцкаягийн дэргэд суугаад:

	— Леля, би чамаас нэг ялимгүй юм асууя гэв.

	— Юу вэ? гэж Леля зургаас дүрс рүү хараагаа шилжүүлэнгүүт сөргөөж асуув.

	— Тэнгисийн академийн профессор, адмирал Подволоцкий чинь чиний өвөг эцэг юм уу?

	— Тийм. Тэгээд яагаа вэ? гээд Леля зургаас хараагаа салгаад Миша руу гайхан харав.

	Миша инээж:

	— Академид түүний шавь байсан миний нэг холын хамаатан хүн хожим нь сураггүй алга болчихсон юм л даа. Тэгэхлээр манай өвөг аав чинь түүний хувь заяаг мэддэггүй болов уу?

	— Өвөг аав аль дивангарын нас барсан шүү дээ гэж Леля хариулав.

	— Өө, тийм, би бүр мартчихаж. Тэдний гэр бүлийнхнээс одоо хэн амьд байна? гэж Миша мартсанаа санаж хэлэв.

	— Соня эгч, эмээ хоёр.

	— Тэд өвөг аавын чинь сурагчдыг мэддэг болов уу, чи юу гэж бодож байна?

	— Юу ч гэж бодох билээ. Тэр лав эмээгийн тусламжгүйгээр ганцаараа хичээл заадаг байсан биз.

	— Үүнийг би өөрөө ойлгож байна. Гэлээ ч гэсэн тэд зарим сурагчийг нь таньдаг байж болох юм гэж Миша гоморхон хариулав.

	— Мэдэхгүй л дээ...

	— Нууж байна уу? гэж Юра Стоцкийн дооглонгуй дуу тэдний ард сонстов.

	Лелягийн нүүр улайж, мэгдрэн өгүүлсэн нь:

	— Миша манай өвөг эцгийг сонирхож байгаа юм аа Юра гэв.

	— За тэр шүү! гэж Юра инээмсэглээд огцом эргэж, тэднээс холдож явав.

	Миша Славагийн хажууд суугаад:

	— Одоо тэднийхээс эмээ, эгч Соня хоёр нь үлджээ!

	— Лелягаас гуй, тэр чамайг эмээтэйгээ танилцуулж өгнө.

	Миша гараа сэгсэрч:

	— Би хэдийн ярьсан. Эмэгтэй хүүхэдтэй холбоо барих чиг дээ! Юрка Стоцкийг дэргэд нь очихтой нь зэрэг л түүнд хамгийг нь тооччихно бил ээ... гэв.

	Миша энэ тухай Генкад мэдэгдэхийг хүссэн боловч Генка Китийг гоочлоод чухал ажилтай байгааг харав.

	— Кит, хөөе Кит!

	— Юу гээ вэ?

	— Чи аль далайнх вэ?

	Кит ийнхүү тоглоом тохуу хийлгэж сурчхаад дуугүй байв. Тэгэхлээр нь Генка шилэн гуурсанд цаас зажилж хийгээд түүнийг харвав. Цаасан сум шилэн хүзүүг нь оноход Кит юу болж байгааг эс ойлгон ялаа үргээх мэт хүзүүгээ илж Зина Кругловагийн инээдийг хүргэв. Миша ахлагчийн хувьд Генкаг болиулах ёстой байсан боловч Кит хоосон ялаа үргээж инээд хүрмээр байсан учир Миша өөрөө инээд алдчихав.

	Бас тэгээд Кит нэг гараараа шилэн хүзүүгээ илэхийн хажуугаар нөгөө гараараа морь зурах гэж сүрхий мэрийж байв. Түүний зураг огт болсонгүй.

	Борис Федорович хажууд нь очиж зэмлэн толгой сэгсрээд дараа нь самбарын дэргэд очоод зураг гэж юу болохыг үзүүлж гарав.

	— Китов та уран зургийг улам их сонирхож, уран сайхны амтархлаа хөгжүүлэх хэрэгтэй. Гэтэл та юу ч сонирхохгүй байна. За аль вэ, өөрийнхөө мэддэг агуу их уран зураачдыг нэрлээд орхи гэж Борис Федорович шохойгоор морь зурж байх завсраа хэллээ.

	Кит нэг ч зураачийг мэдэхгүй зөвхөн Борис Федорович рүү нүдээ бүлтийлгэн шуухитнаж байв.

	— Чи юунд дуугүй байна? гэж Борис Федорович асуугаад: — Та бид нартай хамт Третьяковын уран зургийн үзэсгэлэнд очсон шүү дээ. Та тэнд ямар зураачдын зурсан зургуудыг үзсэнээ сана л даа. Сана сана... гэв.

	— Репин гэж Китовын араас Генка аяархан шивгэнэв.

	— Репин гэж Кит чанга давтан хэлэв.

	— Зүйтэй гэж Борис Федорович зурж байгаа мориныхоо дэлийг зурах зуур хэлээд: — Та Репины ямар зургуудыг санаж байна? гэлээ.

	— «Иван Грозный3 хүүгээ алж байгаа нь» гэж Генка хажуугаас нь хэлж өгөв.

	— «Иван Грозный хүүгээ алж байгаа нь» гэж Кит гунигтай давтан хэлэв.

	— Сайн байна гэж Борис Федорович зурах зуур хэлээд: — Бод, бод гэв.

	— Романенко морь зурсан гэж Генка инээдээ барьж ядан шивгэнэж хэлэв.

	— Романенко морь зурсан гэж Кит хэлэхэд анги даяар нирхийтэл инээв.

	— Юу? Чи юу гэж хэлэв? гээд Борис Федорович гараа дээш өргөж зогсов.

	— Тэр хүн морь зурсан гэж хөөрхий Кит давтаж хэлэв. Цөм дахин хөхрөлдлөө.

	— Тэр гэж хэн бэ?

	— Өө... энэ... хэн бил ээ... Романенко гэж Кит хэллээ.

	Энэ удаа хэн ч инээсэнгүй. Борис Федоровичийн царай барайж, сахал нь яагаад ч юм хачин сэрийжээ. Тэгээд цэрдээ ширээн дээр шидчихээд, ангиас гарч одов...

	— Түүнийг Романенко гэдэг гэж би мэдээгүй. Барфед гэдэг л гэж бодсон. Барфед гэдэг шүү дээ гэж Кит аман дотроо үглэв.

	— Чи тэгж бодож л дээ! гэж Генка түүнийг дуурайж хэлээд: — Би өөртөө хэлж байсан юм. Гэтэл чи тоть шиг давтаад л байх чинь бил ээ! Хүний амаар будаа идэж сурчхаад л тэр. Одоо битгий тэгж бай. Хадуурвал тэгдэг юм гэв.

	— Генка энэ чинь шившигтэй хэрэг шүү! гэж Миша анги даяар чанга хэлэв.

	— Миша чи юу гэнэ ээ? Би ямар хамаатай юм бэ? гээд Генкагийн нүүр улайв.

	Миша хариу хэлж амжсангүй. Хаалга нээгдэхэд цөм байр луугаа гүйлдлээ. Ангид Алексей Иваныч орж ирэв.

	Сахлаа цэмбийтэл хуссан тэр өндөр туранхай хүн багшийн ширээний дэргэд очоод ямар нэг хөндий тааламжгүй харцаар чимээ аниргүй анги руу харав.

	— Би энд та нарын шившигт явдлыг авч хэлэлцэх гэж бодоогүй гэж Алексей Иваныч үг бүрээ алгуур тод хэлээд: — Тэгж бодоогүй. Бас олон жилийн амьдралаа хүүхдүүд та нарт зориулсан Борис Федоровичтай харьцдаг харьцааны чинь талаар ярих гээгүй гэв.

	Алексей Иваныч хэсэг зуур дуугүй болов. Хүүхдүүд Алексей Иванычаас нүд салгалгүй, амьсгал даран хөдлөхгүй сууцгааж байв.

	— Би та нартай бүр өөр юм ярихыг хүсэж байна гэж Алексей Иваныч сүртэй өгүүлээд: — Бүр өөр юмны тухай гэж давтан хэлснээ дахин хэсэг зуур дуугүй болж хүүхдүүдийг эргэцүүлэн хараад үгээ үргэлжлүүлэн: — Ойлгох хэрэгтэй. Би Китовыг хүн тохуурхах авьяастай гэж мэдээгүй. Би түүнийг өөр талын авьяас сонирхолтой байх гэж санадаг... гэв.

	Анги дотор ялимгүй хөдөлгөөн үүсэж байгаа нь мэдэгдэв. Алексей Иваныч ямар авьяасын тухай өгүүлж байгааг цөм сайн ойлгож Кит руу шоолонгуй харцгаав.

	— Харваас гэж Алексей Иваныч үгээ үргэлжлүүлэн, — Анги бүрд хоёр жил улиран суух талаар Китовын мэргэн ухаан хөгжиж байгаа нь илт байна. Гэвч энэ мэргэн ухаан нь маш доод зэргийн ухаан гэдгийг хэлэх хэрэгтэй. Китов агуу их уран зураачдыг жирийн нэг зургийн багштай тун инээдэмтэйгээр адилтгаж байх шиг байна. Гэтэл үүнд ер инээдэмтэй юм алга. Яагаад алга вэ гэвэл гээд Алексей Иваныч дуугүй болж цонх руу харснаа:

	— Борис Федорович авьяасгүйн улмаас агуу их уран зураач болж чадаагүй юм гэж Китов боддог бололтой. Тэгвэл энэ тийм биш гэдэгт түүнийг итгүүлж болно. Борис Федорович бол тухайн үедээ уран зураачдын Академи төгссөн, их авьяастай хүн. Тэрээр жирийн нэг зургийн багш болсон бөгөөд тэр нь Китовын саналаар бол нэр хүндтэй хүн биш, тэнэг тохуурхлын бай болсон хэрэг байжээ.

	 

	[image: Image]

	 

	Китов ширээнээс нүдээ салгалгүй сууж байв.

	— Академи төгсөөд гэж Алексей Иваныч үгээ үргэлжлүүлэн: — Борис Федорович өөрийнхөө нэгэн адил ард түмний дундаас төрж гарсан бусад хэдэн нөхдийнхөө хамт ажилчны хүүхдүүдийг үнэ төлбөргүй сургах уран зургийн сургууль байгуулсан юм. Нэг ч биш хэд хэдэн тийм сургууль байгуулсан. Тэд авьяастай хүүхдүүдийг эрж, тэднийг сургуульд элсүүлэн энэхүү урлагт сургаж байсан юм. Түүнийг энэ замд юу оруулав? Өөрийн нь хувийн амьдрал, ард түмнээс төрөн гарч, урлагаар оролдохын тул асар их гарз хохирол үзсэн хүний амьдралын жишээ уул замд оруулжээ. Тэр үед урлаг нь зөвхөн баян чинээлэг хүмүүст хүртдэг байжээ. Борис Федорович ийнхүү сайн сайхан зүйлийг сэдсэн юм. Нэгэн зорилгод хүрэхийн тул өлсөж даарч, насан туршаа түмэн саад бэрхшээлийг давж байж зорьсондоо хүрмэгц уул зорилгоо биелүүлэхэд нь тус дөхөм болсон хамаг сайн сайхан юмнаас няцаж, өөр, хэцүү боловч үр ашигтай зорилт тавьдаг байжээ!.. Борис Федорович багш болохоор шийджээ. Тэрээр капиталист нийгмийн гутамшигт системд багалзуурдуулж хэдэн мянгаараа сөнөсөн ард түмний бяцхан авьяас билигт амьдралаа зориулахаар шийдсэн байна. Борис Федоровичийн амьдрал үүнд л чиглэсэн юм. Үнэндээ тэр хүн олон юманд алдаа гаргасныг та бид мэдэж байна. Бүх байгууллыг өөрчилж, хүн бүхний авьяас билгийн хөгжих явдлыг хангах байгууллыг бий болгох хэрэгтэй байжээ. Үүнийг ч Октябрын хувьсгал хийсэн юм. Гэлээ ч бид тэр хүний амьдралыг үнэлэн үзэж, тийм амьдралыг бахархан үзэж болно. Тийм амьдралаар цэвэр тунгалаг, сайн сайхан зорилго удирдлага болгодог учраас бахархаж болно... гэв.

	Хонгилд хөлийн чимээ гарлаа. Хаалга нээгдэж ангид Борис Федорович орж ирлээ.

	Борис Федоровичийг орж ирэхэд хэсэг зуур дуугүй болсныхоо дараа Алексей Иваныч үгээ үргэлжлүүлж:

	— Энэ бүхнийг би та нарт ярьж өгч байгаагийн учир ийм байна. Агуу их уран зураач, агуу их эрдэмтэн, агуу их зохиолч гэдэг үг бол маш бахтай цуурайтай байдаг юм. Гэтэл соёлд үл мэдэгдэх, энгийн боловч гол ажил байдаг бөгөөд түүний ихэнхийг багш хүн хийдэг. Багш хүн соёлыг ард түмний хамгийн гүнд хүргэдэг. Тэрээр гайхамшгийн сайхан цэцэг тарьж ургуулахын тул авьяас билгийн тариаланд анхны үрийг нь цацдаг юм. Тэгэхлээр хэрэв та нарын хэн нэг чинь суут их хүн болбол хөдөөгийн нэгэн жирийн багшаа үзээд хүндэтгэж малгайгаа авч ёслоод, энэ өчүүхэн, үл анзаарагдах хөдөлмөрч хүн байгалийн хамгийн шилдэг, хамгийн сайхан бүтээл болох хүнийг хүмүүжүүлэн, бойжуулж байдгийг санах болно.

	Алексей Иваныч дуугүй болов. Анги дотор өнөөх л чимээ аниргүй байдал хэвээр байв.

	— За, миний та нарт ярих гэсэн юм энэ дээ гэж Алексей Иваныч хэлээд: — Харин одоо хэмээн Борис Федорович руу эргэж, — Хичээлээ үргэлжлүүлэхийг хүсье гээд ангиас гарч одов.

	Генка налуу самбарынхаа дэргэд зогсоод Борис Федорович руу харж байлаа.

	— Чи юунд бос оо вэ? гэж Борис Федорович толгойгоо өргөн түүнээс асуув.

	— Уучлаарай Борис Федорович аа, би танаас гуйя гэж Генка хэллээ.

	— Яалаа гэж?

	— Би Китовт тэгж хэлчихсэн юм. Намайг уучлаарай.

	Борис Федорович Генкагийн дэргэд очиж мөрөн дээр нь гараа тавиад нүд рүү нь ширтэн харж:

	— За яах вэ. Зургаа зур гэснээ Китовыг залирхгаар харж: — Халимууд дэгээнд орлоо гэсэн хэрэг гэлээ.

	Тэгээд Борис Федорович битүүхэн инээмсэглэн анги дундуур явж хүүхдүүдийн уран зургуудыг ажиглав.

	
62 дугаар бүлэг : СОНЯ ЭГЧ, ЭМГЭЭ ХОЁР

	Леля юутай ч болов эмээгийнхээ хаягийг Мишад өгчээ. Тэгээд маргааш орой нь Миша, Генка, Слава гурав Борисоглебскийн нарийн гудамжны явган замын дагуу үргэлжилсэн мөсөн дээгүүр халтирсаар Лелягийн эмээгийнх рүү явцгаалаа.

	Цөөхөн дэнлүүний бүдэг гэрэлд цасан ширхгүүд чимээгүй бужигнана. Харанхуй тэнгэрт одод гялалзан авай. Цагаан, цэнхэр зурвасуудаар чимэглэсэн моссельпромын барилга дээр: — «Моссельпромоос өөр хаана ч байхгүй» гэсэн цахилгаан зарлалын үсгүүд асаж унтарч байлаа.

	Генка сүүлийн үед заншсан ёсоороо эсгий гуталд олсоор тэшүүр баглаж, модоор чагталсан байлаа. Түүний хуучин пальтоны энгэр задгай бөгөөд шовгор малгайны нь хулгавч мөрөн дээр нь салбаж байв.

	— Ямар баларсан юм бэ! гэж Генка дургүйцэн өгүүлээд: — Урьд бол зөвхөн гудамжнууд л элстэй байдаг байсан. Гэтэл одоо бүр нарийн гудамж хүртэл элс болчхож! Хэрэв хүн гулгах болбол хэцүүеэ. Зөвхөн мөсөн гулгуурын газар л гулгах хэрэгтэй болж дээ. Ээ хөөрхий над «норвежек» байхгүй. Тэрнээс биш би Юрка Стоцкийн ямар аварга болохыг нь үзүүлээд өгөх сөн... гэв.

	Тэд жижигхэн модон байшинд хүрч очицгоов. Бүгдээрээ очоод дэмий. Би ганцаараа явъя. Та нар намайг энд хүлээж бай гэж Миша хэллээ.

	Миша ганхсан хашлагатай, чахранг шатаар тэмтрэн явсаар хоёрдугаар давхарт гараад чүдэнз зурав. Мухарт нь хуучин муусайн юм ундуй сундуй хаялсан талбайд уранхай хулдаас, салбасан тасамтай хаалга харагдав. Миша хаалгыг болгоомжтой цохив.

	— Хөлөөрөө өшиглө гэж шатаар өгсөж яваа хүний өгүүлэх нь харанхуй дотроос сонстож: — Эмгэний чих хатуу юм. Хөлөөрөө өшиглө гэлээ.

	Миша хаалгыг нижигнэтэл өшиглөв. Хаалганы цаана хүний хөлийн чимээ гарч:

	— Хэн бэ? гэж эмэгтэй хүний дуун гарлаа.

	— Подволоцкийнд оръё гэж Миша хашхирав.

	— Хэн гэнэ ээ?

	— Леля Подволоцкаягийн тэндээс ирлээ.

	— Байзнаарай, түлхүүр олъё.

	Хөлийн чимээ холдоод хаалганы цаана дахин хөлийн чимээ гартал таван мөч өнгөрлөө. Цоожинд түлхүүр торчигнов. Тийнхүү удаан торчигносны эцэст хаалга нээгдлээ.

	Миша ямар нэг юманд тээглэсээр сайх эмэгтэйн хойноос явлаа.

	Миша тэр авгайг харахгүй зөвхөн шүржигнэсэн алхаа: — «Болгоомжтой яваарай, бүдрүүзэй, болгоомжтой яв» гэж тас харанхуй хонгил дотор ямар нэг юм харагдах юм шиг аман дотроо үглэж байгаа дууг нь сонсож байв.

	Тэр авгай хаалга нээж Мишаг тасалгаанд оруулав. Дэнгийн бүдэг гэрэл ширээн дээр дэлгэсэн хөзрийн ширээний хамт гийгүүлж байв. Эмгэн Подволоцкая төлгөний ширээний цаана суужээ. Соня эгч Мишагийн хойноос орж ирэв. Энэ авгай Мишад хаалга тайлж өгсөн байжээ.

	Миша эргэн тойрон харав. Тасалгаа нь модон эдлэлийн дэлгүүртэй төстэй ажээ. Шүүгээ, ширээ, шургуулга, түшлэгтэй сандал, авдруудыг огт хамаа намбаагүй тавьсан байв. Буланд төгөлдөр хуурын дугариг бараа харагдана. Байшингийн адраас утсаар оосорлож дүүжилсэн хоолойнууд төмөр зуухнаас цонх хүртэл тасалгаа дүүрэн дамналдана. Шал дээр нь төмсний хальс хөглөрчээ. Булан дээр, дээрээс нь овоолчихсон бөөн хогийг халхалж халцарсан шүүр тавьжээ. Хаалганы хажууд тавьсан гар нүүрийн угаагуур доорх тосгууртай угаадас нь хальжээ.

	— Нааш бол, залуу минь гэж эмгэн хэлээд хөзөр лүү эргэв. Түүний элэгдсэн хуучин хилэн дээлийн хормой шал шүргэнэ. Наашаа бол. Замбараа муутай байгааг маань уучлаарай. Зай багатай гэснээ хөзөр лүүгээ юм бодсоноо: — Хүйтэнд хоргодож сууна гээд хэсэг зуур дуугүй болоход нь хөзөр шажигнана.

	— Заримдаа түлээгүй болчих юм. Тэгээд л энэ өрөөнд шилжиж суусан юм...

	— Ээж ээ гэж Соня эгч үгийг нь таслаад хувинтай угаадсаа авч гарахаар сэнжнээс нь барьж: — Хүн орж амжаагүй байхад л түлээний тухай үглээд унах юм! гэв.

	— Соня битгий дэмийр гэж эмгэн хөзрөөс нүд салгалгүй хэлээд: — Чи түлхүүр байранд нь тавьсан уу? гэв.

	— Тавьсан харин та л битгий хөдөлгөчхөж үзээрэй дээ. Бурхан минь гээд Соня эгч хувингаа тавив. Дээр нь бас нэмж угаадас хийж болох эсэхийг нь харж байгаа бололтой.

	— Чи түлхүүр хаана тавьсан бэ?

	— Хоолны шүүгээнд гэж Соня эгч яаралгүй хариулаад цэх болов.

	Эмгэн хөзрөө хольж дахин тараах зуур: — Гаднын хүн байхад ичдэг ч болоосой гэв.

	Тэгээд эмгэн Мишад хандаж:

	— Суу гээд сандал руу зааж: — Болгоомжтой суугаарай, хэмхэрхий юм шүү. Мужаан ирж мөнгө авчхаад засаж өгсөнгүй. Газар сайгүй луйварчин. Өчигдөрхөн нэг сайхан хувцастай хар хүн ирээд ханын том толь худалдаж авъя гэлээ. Би арван саяар ав гэсэн чинь тэр хүн арван таван рублиэр авах гэнэ. Зүрхтэй эр шүү.

	— Ээж ээ гэж хувингийн дэргэд тээнэгэлзэн зогсож байсан Соня эгч түүний үгийг дахин таслаад: — Таны ёгт үлгэрийг хэн сонирхох юм бэ? Энэ хүн ямар хэргээр ирснийг нь асуудаг ч болоосой гэв.

	— Соня, битгий дэмийр гэж эмгэн тэсэлгүй хариу хэлээд: — Та лав Абросимовынхнаас ирсэн байх аа? гэж Мишад хандаж асуув.

	— Үгүй, би...

	— Тэгвэл Повздоровынхнаас уу?

	— Үгүй, би...

	— Захлоповныхнаас уу?

	— Үгүй, танай ач охин Лелягийн тэндээс ирлээ. Та Владимирыг... Владимир Терентьевийг мэдэх үү? гэж Миша давхцуулан өгүүлэв.

	
63 дугаар бүлэг : ЗАХИДАЛ

	— Та юу гэнэ ээ? гэж эмгэн сөргүүлэн асуув.

	Миша алгуур үгчлэн давтаж хэлсэн нь:

	— Флотын офицер Владимир Владимирович Терентьевийг та мэдэх үү? Академид танай нөхөр, адмирал Подволоцкийн шавь байсан хүн гэв.

	— Терентьев, Владимир Владимирович гэнэ ээ? гэж эмгэн бодсоноо: — Үгүй, хүү минь, би тийм хүнийг мэдэхгүй гэв.

	— Ээж ээ, та яалаа гэж санахгүй байх бил ээ! гэж Соня эгч хувингаа барьсаар ярианд оролцож доторх угаадсыг нь цалгиулсаар буцааж тавиад: — Яагаа вэ, Ксениягийн нөхөр, өнөөх хөөрхий Вольдемар гэв.

	— Өө! гээд эмгэн алгаа хавсран үрчихэд нь шал дээр унасан хөзрүүдийг авахаар Миша ухасхийв. — Өө! Вольдемар. Бурхан минь! Ксения! гээд сайх эмгэн адар өөд харж: — Вольдемар! Ксения! Бурхан минь мөн ч харамсалтай юм болсон шүү! Хөөрхий Вольдемар... гээд Миша руу эргэж харан: — Тийм ээ, зайлуул тэр үхчихсэн гэв.

	— Би мэднэ. Түүний гэр бүлийн хувь заяаг би сонирхож байгаа юм гэж Миша хэллээ.

	— Яах вэ дээ гээд эмгэн шүүрс алдаж: — Вольдемарыг би мэднэ. Түүний гэргий Ксения Сигизмундовнаг ч бас мэднэ. Аль эртний юм л даа гэв.

	— Уучлаарай. Та түүний эхнэрийг хэн гэдэг гэв ээ? гэж Миша асуулаа.

	— Ксения Сигизмундовна.

	— Сигизмундовна гэнэ ээ?

	— Тийм, Ксения Сигизмундовна. Сайхан бүсгүй. Сайхан амьтан шүү! гэж дуржигнуулан ярив.

	— Та тэр эмэгтэйн ахыг мэдэхгүй юу? гэж Миша болгоомжтой асуув.

	— Мэдэлгүй яах вэ гэж эмгэн бахдалтай хариулаад: — Валерий Никитский! Гялалзсан офицер сайхан эр. Бас л дайнд амь үрэгдсэн гээд шүүрс алдаж: — Бүгдийг нь мэддэг байсан. Харин тэр цаг өнгөрчээ. Владимир Владимировичийн ээж, энэ Терентьев... түүнийг ямар гэж санана... Үнэнийг хэлэхэд Мария Гавриловнад би дургүй. Жирийн хүнээс гаралтай өөдгүй хүүхэн. Гэвч гээд сайх эмгэн ихэмсгээр уруулаа жимийж: — Би та нарын үзлийг мэдэхгүй юм. Одоо жирийн хүн гэж маяглацгаах болж... гэв.

	— Тэд одоо хаана байгааг та мэдэхгүй биз? гэж Миша асуулаа.

	— Мэдэхгүй, хүү минь, мэдэхгүй гэж эмгэн толгой сэгсрэн: — Мэдэхгүй л юмаа мэдэхгүй. Тэднийхэн цөм учир нь олддоггүй хачин улс. Ямар нэг нууц далд, үлгэр домог мэт зэвүүн юм бий... гэв

	— Та тэдний хуучин хаягийг мэдэх болов уу?

	— Тэрийг ч би мэдэхгүй. Петербургт л сууцгаадаг байсан. Харин хаягийг нь санахгүй байна.

	— Хаягийг нь мэдэж болно гэж Соня эгч гэнэт хэлэв.

	Тэрээр хаалганы дэргэд хувин бариад зогсож байв. Миша түүний зүг эргэж харлаа.

	— Аавд бичиж байсан захидлууд дээр нь буцах хаяг бий гэж Соня эгч үргэлжлүүлэн хэлээд: — Харин тэр замбараагүй юман дотроос ямар нэг юм олдоно шүү дээ! гэв.

	— Би та нараас үнэхээр гуйя гэж Миша хэлээд эмгэнээс Соня эгч рүү, Соня эгчээс эмгэн рүү аргадсан харцаар харж: — Би та нараас үнэхээр гуйя. Төрөл садны маань хүн сураг ажиггүй алга болчхоод байна... гээд сандлаас ухасхийн босож: — Би Та нарт тусална. Та нар битгий сандар. Гагцхүү юу хийх хэрэгтэйг л хэл. Би та нараас үнэхээр гуйя гэв.

	— Энэнд олоод өг Соня, олоод өг гэж эмгэн дахин хөзрөөр оролдох зуураа элэгсгээр өгүүлэв.

	Соня эгч тээнэгэлзсэн боловч угаадас асгах гэж явснаас дээр гэж бодсон бололтой хувингаа буцааж шавхай дотор тавиад юу хийх хэрэгтэйг Мишад зааж эхлэв.

	Миша авдар, шүүгээ зайлуулж төгөлдөр хууран дээр гараад хайрцагтай юм авч цаанаас нь нэгэн сагс гаргаж ирлээ. Тэр бүх юм маш хүнд байсан боловч Миша дийлжээ.

	Соня эгч сагс руу бөхийж бөөн цаасан дотроос он жил удаж бүдэг балархай болсон: — «В. В. Терентьевээс» гэсэн үсэг бүхий боодолтой бичиг гаргаж ирэв.

	Их баярлалаа гэж Миша сагсыг буцааж түлхэнгүүт хэлээд малгайгаа өмсөж: — Их баярлалаа! гэв. 


— Зүгээр, залуу минь зүгээр гэж эмгэн хөзрөөс нүд салгалгүй хэлээд: — Манайхаар ирж байгаарай. Баяртай гэв.

	Миша хармаан дахь боодолтой бичгээ атгасаар гудамжинд хүлээж байсан хүүхдүүд дээр гүйн ирэв. Тэгээд тэд гэр лүүгээ яаран алхацгаалаа.

	Зургаадугаар хэсэг : ПУШКИНО ДАХЬ БАЙШИН

	
64 дүгээр бүлэг : СЛАВА

	Захидлууд цөм ижил дугтуйтай байв. Тэдгээрийн дээр хичээнгүйлэн бичсэн хаяг нь:

	 

	«Эрхэм дээдэс Петр Николаевич Подволоцкий танаа.

	Москва Ружейный переулок4, хувийн байшин.

	 

	В. В. Терентьевээс

	С. Петербург, Мойка,

	С. С. Васильевагийн байшин»

	 

	гэжээ.

	Захидлуудын доторх агуулга ч гэсэн бас адил бөгөөд, Лха тэнгэрийн өдөр, шинэ жил гэх мэтийг тохируулан баяр хүргэж мэндэлсэн байв.

	Гагцхүү 1915 оны арван хоёрдугаар сарын 12-ны өдөр бичсэн нэгэн ил захидал л нэлээд дэлгэрэнгүй байв.

	Тэр захидалд Терентьевын бичсэн нь: 

	 

	«Эрхэм хүндэт Петер Николаевич аа, би танд галт тэрэгний буудал дээрээс захиа бичиж байна. Галт тэрэг хөдлөхөд гучин хурам үлджээ. Тэгээд би танд аминчлан уламжлах бололцоогүй болсондоо харамсаж байна. Таны амрыг эрье. Пушкинод саатлаа. Заасан газарт нь энэ сарын 15-наас хожимдолгүй очих ёстой бил ээ. Хувь заяа минь ямар ч байлаа гэсэн танд чин үнэнч

	В. Терентьев»

	 

	гэжээ.

	— Хэрэг бүтэх нь. Петер лүү явах хэрэгтэй гэж Генка хэллээ.

	— Ил захидал дотор бас Пушкиныг дурдсан байна гэж Миша хэлэв.

	— Бидэнд тодорхой хаяг байхад бодох юу байгаа юм бэ. Явах хэрэгтэй гэж Генка зөрлөө.

	— Захидлыг найман жилийн өмнө бичжээ. Тэнд одоо Терентьевийнхнээс хэн ч байхгүй байж магадгүй гэж Слава хэлэв.

	— Эхлээд хаягийн ширээнээс5 асууя гэж Миша шийдвэрлэв.

	Хүүхдүүд тэр дорхноо захидал бичиж, дугтуйлсан боловч наах марк байгаагүй учир маргааш явуулахаар болцгоов.

	Хүүхдүүд Славагийнд сууцгааж байлаа. Тэднээс өөр хүн байсангүй. Алла Сергеевна ердийн заншлаараа театрт байсан бөгөөд Константин Алексеевич ажлаасаа бас л ирээгүй байжээ.

	— За гэж Генка ширээн дээр хэвтэж байгаа ногоон дугтуйг ажиглан санаашрангуй хэлээд: — За... ажил дуусах дөхөж байна. Одоо эрдэнийн сан биднээс зайлах нь өнгөрсөн гэв.

	— Чи дандаа л эрдэнийн сан мөрөөдөж байх юм гээд Слава инээв.

	— Тэгээд яагаа вэ? гээд Генка зөрж толгой сэгсрэн: — Би цөмийг яг мэдсэн. Тэр үед цөм Биронаас айгаад түүнээс эрдэнэсээ нуучихсан юм. Үүнийг би яг мэдсэн юм гэв.

	— Чи өөр юу мэдсэн бэ? гэж Миша дооглонгуй асуув.

	— Би бас гэж Генка санаандгүй үргэлжлүүлэн: — Эрдэнийн санг хэн олсон хүнд хорин таван хувь нь оногдоно гэдгийг мэдсэн. Тэгэхлээр өөрийнхөө хувийг шууд л авах хэрэгтэй. Эс тэгвэл түүний хойноос бүтэн жил хөөцөлдөх болно гэж хичээнгүйлэн нэмж хэллээ.

	Хүүхдүүд инээлдэв. Дараа нь Слава нөхөд рүүгээ харж:

	— Үнэндээ би ямар ч эрдэнийн санд итгэхгүй байна. За яах вэ үнэхээр эрдэнэ байгаад бидэнд ямар нэг хувь оногдох юм гэж бодъё. Тэгвэл бид түүгээр юу хийх вэ? гэлээ.

	— Юу? гэж Генка сэтгэл хөдлөн өгүүлээд: — Би аль хэдийн шийдчихсэн. Хүүхдүүдийн ордонд зарцуулна. Бүхэл бүтэн хүүхдийн ордон бариулахад зориулна. Тэгээд яах вэ, биднийг бариулсан гэж сонинд бичиг гэв.

	— Сонинд бичээд яах юм бэ гэж Миша хэлээд: Шууд л хаалган дээр нь: — «Геннадий Петровын нэрэмжит хүүхдийн ордон» гээд биччихгүй юү гэв.

	— Хэрэв үнэхээр эрдэнийн сан байвал гэж Слава юм бодон хэлээд: — Би хүүхдэд зориулсан сувиллын газар байгуулахад өгөх сөн. Хар тэнгисийн эрэг хавьд том сайхан сувиллын газар байгуулахад... гэв.

	— Үгүй л дээ гээд Генка толгой сэгсэрч: — Өөрийнхөө хувийг үүнд зориулж болно. Харин би өөрөө өөрийнхийгөө учрыг нь олж зарцуулна. Ямар нэг рашаан эмнэлэг, сувиллын газар бол ялимгүй хэрэг. Хэрэв чухалчилж ярих юм бол энэ мөнгөөр Москвагийн яг төв дунд мөсөн гулгуурын газар, хөл бөмбөгийн талбар, одон бөмбөгийн талбай бүхий том цэнгэлдэх хүрээлэн байгуулах хэрэгтэй юм. Тэгээд л болоо. Хүүхдүүдийг үнэ төлбөргүй оруулж, харин янз бүрийн шалгагч, тасалбар хураагч нарыг шагайлгахгүй байвал таарна гэв.

	— За, юу ч марталгүй цөмийг нь хуваарилчхав уу? гэж Миша шоолонгуй асуув.

	— Миша, энэ бол үнэндээ байшгүй хэрэг л дээ. Гэвч чи хэл: — Хэрэв үнэхээр эрдэнийн сан байдаг юм гэхэд чи түүнийг юунд зориулах вэ? гэж Слава инээмсэглэн хэлэв.

	— Мэдэхгүй. Би энэ тухай бодоогүй. Тэгээд ч би ямар ч эрдэнийн санд итгэхгүй байна гэж Миша хэллээ.

	— Аа би итгэж байна гэж Генка хэлээд: — Заавал цэнгэлдэх хүрээлэн байгуулна. Харин тэр рашаан эмнэлэг сувиллын газар... гэдэг чинь цөм Славагийн уран зөгнөл. Чи бас өөр ямар нэг хөгжмийн сургууль байгуулахыг бод гэв.

	— Үүнд чинь ялгаа юу байгаа юм бэ? гэж Слава гомдонгуй хэлээд: — Хөгжмийн сургуулиас цэнгэлдэх хүрээлэн илүү хэрэгтэй гэж бодож байна уу? гэв.

	— Зүйрлүүлж дээ! Хөгжмийн сургууль гэнэ шүү! Ээ чи... гэснээ Генка гэнэт ноцтой өгүүлсэн нь: — Ер нь Слава чи өөрийнхөө ирээдүйг бодох хэрэгтэй шүү гэв.

	— Тэгээд?

	— Юу «тэгээд» гэж? Хэрэв чи комсомолд орохыг хүсэж байгаа бол ирээдүйнхээ тухай үнэхээр бодох л хэрэгтэй.

	— Яагаад?

	— Мэдэхгүй юм шиг байна... Чи чинь хөгжимчин болох гэдэг биз дээ?

	— Тийм болог. Тэгэхэд яадаг юм бэ?

	— Юу «яадаг» юм бэ гэж? Чи цуглаан дээр байсан биз дээ? Комсомолын зорилгын тухай яриа сонссон уу? Коля юу ярьсан бэ? Комсомолчдын зорилго бол коммунизм байгуулах явдал мөн гэж тэр ярьсан. Тийм үү?

	— Тийм. Гэвч түүнд хөгжим ямар хамаатай юм бэ?

	— «Ямар хамаатай» гэнэ шүү! Хүн бүхэн барьж байгуулах болно. Тэгэхэд чи төгөлдөр хуур ёнгинуулж сууна. Энэ чинь ч хол явахгүй дээ.

	— Чи их юм байгуулах байлгүй! Бас л бүтээн байгуулагч болж дээ! гэж Слава гоморхон өгүүлэв.

	— Тийм ээ, гэж Генка сэтгэл хөдлөн хэлээд: — Тийм. Долоон жил төгсгөөд фабрик заводын сургуульд орно. Ган төмөрчин, жинхэнэ ажилчин болно. Намайг комсомолд орлогчийн хугацаа дамжуулалгүй шууд элсүүлж авна. Миша бид нар үүнийг аль хэдийн шийдсэн юм.

	Тийм ээ, Миша? гэв.

	Миша хариу хэлэхээс алгуурлав.

	Комсомолын III их хурал дээр Лениний хэлсэн үгийг отрядын сүүлчийн цуглаан дээр Коля уншжээ. Тэгээд тэр үгийн нэгэн хэсэг нь Мишагийн гайхшийг төрүүлсэн байжээ. Үүнд: — «Одоо арван таван настай залуу үе... коммунист нийгмийг үзэх бөгөөд өөрсдөө энэ нийгмийг байгуулна. Тэгэхлээр эдний бүх амьдралын нь зорилт бол уул нийгмийг байгуулах явдал мөн гэдгийг мэдэх ёстой» гэжээ.

	Миша энэ үгийг их бодож үзлээ. Энэ үг өөрт нь, Генкад, Славад шууд хамаарч байжээ. Тэдний бүх амьдралын зорилт бол коммунизм байгуулах явдал мөн. Полевой бас л: — «Ардын төлөө амьдарвал агуу хөлгөөр аялна» гэж ярьж байсан. Энэ чинь коммунизм байгуулна гэдэг бол өөрийнхөө төлөө биш ард түмний төлөө амьдарна гэсэн үг юм. Харин тэгэхэд Слава яах юм бэ? Тэр өөртөө зориулж хөгжим зохиох гэж үү? Ард түмэнд дуу хэрэггүй гэж үү? Аа «Интернационал»?.. Миша Слава руу харж хэлсэн нь:

	— Слава битгий зов, чамайг комсомолд элсүүлж авна гэж би бодож байна гэв.

	
65 дугаар бүлэг : КОНСТАНТИН АЛЕКСЕЕВИЧ

	Хаалга нээгдэх чимээ гарав. Хонгилд хэн нэг хүн хувцсаа тайлж галошоо сугалаад, нусаа нийв. Слава тэр чимээг сонсоод:

	— Аав ирлээ гэв.

	Константин Алексеевич том алчуураар хамраа арчсаар тасалгаанд орж ирлээ. Түүний үргэлж улаан байдаг хацар нь одоо хүйтнээс бүр час улаан болжээ. Муухай зангидсан зангиагаа үрчгэр захандаа том зэс товчоор хавчин тогтоосон байв. Онигор, бүлцэн нүд нь бахь байдаг хэвээрээ баясгалантай сайхан харж байв.

	— Өө, пионерууд! гэж хүүхдүүдэд талархал илэрхийлээд: — Сайн байцгаана уу гэж хүүхэд нэг бүртэй, түүний дотор Славатай гар барьж мэндлэн: — Бид өнөөдөр уулзаагүй шүү дээ гэв.

	Константин Алексеевичийн хойноос гэрийн эзэгтэй Даша орж ирээд ширээ бүтээж эхлэв.

	Константин Алексеевич гараа угааж, алчуураа сандлын аравч дээр тохчхоод ширээнд суулаа. Слава алчуурыг нь аваачиж унтлагын өрөөнд өлгөчхөөд хоолны өрөөнд эргэж ирэв.

	— За, пионерууд, юун тухай ярилцав даа? гээд Константин Алексеевич ширээн дээрх дугтуйг аваад: — «Петроград, хаягийн ширээ...» гэж уншсанаа та нар хэнийг эр ээ вэ? гэв.

	— Нэг хүнийг гэж хэлээд Слава ааваасаа захидлыг авч халаасандаа нуув.

	— За—за нууц юм байж! гэж Константин Алексеевич талхнаасаа хэлтлэн авч зажлах зуур хэлээд: — Тэгвэл юун тухай, ярилцаа вэ? Юуны тухай хэлэлцсэн юм бэ? гэв.

	— Аав аа, бид нар янз бүрийн мэргэжлийн тухай, хэн маань ямар хүн болох вэ гэж ярилцсан юм хэмээн Слава хариулав.

	— Аа, за тэгээд хэн нь хаа очихоор болов доо?

	— Бид тэгээд... шийдээгүй... зүгээр л ярьцгаасан юм.

	— Бид хөгжимчин болно. Харин эд нар... гээд Слава хүүхдүүд рүү зааж: — Өөрснөө хэлэг. Энэ Генка комсомолын гишүүн хүн хөгжимчин болж болохгүй гэсэн гэв.

	— Бид тэгж хэлээгүй гэж Генка эсэргүүцлээ.

	— Юу хэлээгүй гэж? Энэ Миша дуулж байсан.

	— Та нар тэгвэл миний хэлснийг ойлгосонгүй л дээ гээд Генка Константин Алексеевич руу харж: — Хөгжмийн зэрэгцээгээр өөр ямар нэг ашигтай мэргэжил хэрэгтэй гэж би хэлсэн... юм гэв.

	— Мөн дөө Генка минь гэж Константин Алексеевич хэлээд: — Сайн байна! Слава бид хоёр энэ талаар олонтоо ярилцдаг юм. Мэргэжил заавал хэрэгтэй. Амьдралд хөл дээрээ бат зогсох ёстой.

	— Ямар ч л гэсэн би хөгжимчин болно гэж Слава хэллээ.

	— Тэг л дээ, чамд хэн саад болсон юм бэ! Бородин бас л муугүй хөгжмийн зохиолч шиг байсан, гэвч химич хүн шүү дээ... Тийм ээ? Химич...

	— Энэ бол тусгай асуудал л даа, аав аа.

	— Тийм ээ, үнэн гэж Константин Алексеевич тавгаа зайлуулж, амаа алчуураар арчингуут хэлээд:  — Заавал химич байх албагүй. Харин жинхэнэ урлалыг эзэмшихийн тул өөр мэргэжил сонгож авч болно гэв.

	— Хөгжим, театр, уран зураг, ер нь урлаг бол урлал биш гэж үү?

	— Тийм ээ, мөн, гэхдээ л энэ бол... хоосон урлал гээд Константин Алексеевич агаарт хуруунуудаа сарвалзуулав.

	— Яагаад хоосон гэж? хэмээн Слава мөчөөгөө өгөлгүй хэлээд: — Чайковский, Глинка, Репин, Толстой... гэх мэт Оросын алдрыг дуурьсгасан урлагийн хүмүүс цөөхөн гэж үү? гэв.

	— За, дүү нар минь, тэр аварга суут хүмүүстэй юм бүхнийг зүйрлэж болохгүй. За, Миша, энэ талаар юу хэлэх гэж байна? гэж Константин Алексеевич хэлэв.

	— Би Славагийн зөв гэж бодож байна гэж Миша хэлээд: — Хэрэв тэр хөгжимчин болохыг хүсэж байгаа юм бол хөгжмийн сургууль хийх ёстой. Харин та түүнийг мэргэжил олж авах хэрэгтэй гэж ярьж байна. Тэгэхлээр дээд сургуульд орж инженер болчхоод дараа нь тэр ажлаа хаяж хөгжимчин болно. Тэгвэл яах гэж сургууль хийж, улс яах гэж түүний төлөө мөнгө зарцуулсан байх бил ээ? Түүний оронд өөр ямар нэг хүн суралцаж болох шүү дээ. Манайд дээд сургууль төдий л олонгүй байна гэв.

	— Өө. тийм ээ гээд Константин Алексеевич юм бодон талх үйрүүлж, — Тийм ээ... Би тантай ойлголцохгүй нь бололтой... Би чинь хуучны хүмүүжилтэй хүн шүү дээ гээд босож тасалгаа дундуур алхсаар үргэлжлэн ярьсан нь:

	— Би ч өөрөө тийм этгээд хүн биш гэдгээ мэдэж байна л даа. Залуудаа жүжгийн тоглолтод оролцож, арай л жүжигчин болчхоогүй байсан... Энэ эхнэр маань жүжигчин. Залуу насанд амьдрал ямагт хүзүүгээр татаж байдаг... гээд чимээтэйгээр шүүрс алдаж: — За даа, хэрэг явдал ч шал өөр бол оо шив дээ... гэлээ.

	Константин Алексеевич тасалгаа дундуур дуугүй хөлхөн, ширээ рүү сандлаа түлхээд, бүтээлгийг нь зассанаа дахин хөлхөж үргэлжлэн ярьсан нь:

	— Би хэзээ нэг цагт арван дөрвөн настай байсан юм шүү. Тэгэхэд над өөрийн балчир үеийн орчин ахуй, өөрийн дур сонирхол байсан юм. Найз нөхөд, төрөл төрөгсөд, ном хэвлэл байсан. Хүсэл мөрөөдөл байсан. Эргэн тойрон амьдрал байсан. Амьдрал гээд тэрээр хуруугаа гозойлгож: — Үүргэлсэн ой шугуй байсан. Тэгээд би тэнд яагаад ч юм ганцаараа байх болбол хачин бөгөөд аймшигтай байв. Төрөл садангүй, найз нөхөдгүй, өөрийн орон гэргүй, ганцаараа шүү! Тэгэхэд ээж минь намайг улам өрөвдөж: — Чи ганцаараа яаж туулах бил ээ... гэдэг сэн. «Туулах»! Ямар үг бил ээ! гээд мань эр хүчирхэг нударгаа агаарт даллан: — Туулах!!! Тулалдах!!! За ямар вэ дээ?.. Харин тэгэхэд энэ гээд Константин Алексеевич Миша руу зааж: — Энэ бүр улсын мөнгийг тооцож байна. Улс мөнгө дэмий зарцуулна гэж юунд ярьж байгаа юм бэ... Би залуу байхдаа: — «Ээ дээ мөн ч ашигтай сайхан байр байна. Яасхийж байгаад олоод авчихъя даа л» гэж боддог байсан. Гэтэл энэ Миша: — «Слава чи дээд сургуульд дэмий битгий байр эзэл. Тэр байран дээр чинь өөр хүн суралцаг...» гэж ярьж байна. Өөр хүн. Тэгвэл тэр өөр хүн чинь хэн бэ? Иванов уу? Петров уу? Сидоров уу? Тэр чинь хэн бэ? Түүний хамаатан, хань нөхөр үү? Биш ээ! Тэр түүнийг нүдэндээ үзээгүй. Тэр түүнийг танихгүй, танихыг хүсэх ч үгүй... Улс бас нэг инженер олж авч байх нь л түүнд чухал. Түүний санаа зовсон юм нь энэ дээ.

	— Энэ муу гэж үү дээ? гээд Слава инээмсэглэв.

	— Би муу гэж яриагүй байна гээд Константин Алексеевич дуугүй хөлхөж байснаа Генкагийн өмнө очиж зогсоод: — За Генка эд нар биднийг ялгаж байна... Тийм үү? гэв.

	— Яагаад «биднийг» гэж? хэмээн Генка татгалзан хэлээд: «Биднийг» биш, «Таныг» гэв.

	— Яагаад тэр бил ээ? гэж Константин Алексеевич үнэхээр гайхан асуугаад: — Чи чинь дөнгөж саяхан л миний үзлийг дэмжиж байх шиг байсан биз дээ? гэв.

	— Өө, хэзээ тэр бил ээ?.. гэж Генка сунжруулан хэлээд хажуу тийш зайлав.

	Бууж өгье хэмээн Константин Алексеевич гараа алдлан: — Ганц холбоочноо алдчихлаа... — За хө чи өөрөө ямар хүн болох гэж байна? гэв.

	— Би флотод очиж алба хаана гэж Генка хэллээ.

	— Энэ чинь долоо хоногт таван баасан гарагтай байдаг юм гээд Слава инээж: — Хагас цагийн өмнө фабрик-заводын сургуульд орох гэж байснаа харин одоо флотод явах болчхож гэв.

	— Эхлээд фабрик заводын сургуульд, тэгээд дараа нь флотод орно гэж Генка жишимгүй хариулав.

	— Тийм байдаг байж. За, Миша чи?

	— Мэдэхгүй. Би шийдээгүй л байна.

	— Энэ бас л фабрик-заводын сургуульд орох гэж байгаа юм гэж Генка хашхираад: — Би мэдэж байна. Тэгээд дараа нь коммунист их сургуульд орно гэв.

	— Боль доо, Генка гэж Миша түүний үгийг таслав.

	— За хэмээн Константин Алексеевич толгой сэгсрэн: — Алс руу онилжээ... Миша би чамайг есдүгээр анги төгсгөнө гэж бодсон юм гэв.

	— Мэдэхгүй. Ээжид хэцүү байна гэж Миша дурамжхан хариулав.

	— Үүнийг тавихгүй. Энэ бол тэргүүний сурагч гэж Слава хэллээ.

	— Суралцах болно. Оройн цагаар... гэж Миша хэлээд: — Комсомолын маш олон гишүүн өдөр нь ажиллаад орой нь суралцаж байна.

	Миша хүрэл дүрсээр хөвөөлсөн цаг руу харав. Түүний харц агшин зуур хөдөлж «ес»-ийн тоон дээр тогтсон том зүүнд тусав. Арван хоёр цагт арван таван минут дутуу байлаа. Хүүхдүүд харихаар бэлтгэцгээв.

	— За за гэж Константин Алексеевич хөгжилтэй хэлээд салах ёс гүйцэтгэн гар барьж: — Харин над битгий уурлаарай. Та бүхэнд би жинхэнэ амжилт олохыг хүсэж ерөөе гэв.

	
66 дугаар бүлэг : ЗАХИДЛААР ХАРИЛЦСАН НЬ

	Хүүхдүүд долоо хоногийн дараа хаягийн ширээнээс хариу хүлээж авав. «Та нарын хүсэлтэд хариу мэдэгдэх нь хэмээн дурдаад: — Хаягийн тухай магадалгаа хүлээн авахын тул уул эрж сурвалжилж байгаа хүнийхээ төрсөн он ба газрыг заах хэрэгтэй» гэжээ.

	— Энэ Мария Гавриловна өөрөө хаана, хэзээ төрснийг мэдэх хэрэгтэй гэж Генка хэлснээ: — Үгүй, Питер лүү явах хэрэгтэй гэв.

	— Питер лүү явж амжина. Харин энэ хариу бол ёстой л хүнд суртал, хоосон ёсорхол юм. Комсомолын үүрийн нарийн бичгийн даргад бичье гэж Миша хэллээ.

	Тэд тийнхүү захидал бичсэн нь:

	 

	«Петроград, хаягийн ширээ, ОКЗЭ-ийн үүрийн нарийн бичгийн даргад.

	Эрхэм нөхөр нарийн бичгийн дарга аа!

	Таны тайван байдлыг алдагдуулж байгааг уучлаарай. Маш чухал хэрэг тохиолдлоо. Дайны өмнө, 1914 онд Петроградад Мойкийн гудамжнаа С. С. Васильевагийн байшинд иргэн Владимир Владимирович Терентьев, түүний эхнэр Ксения Сигизмундовна болон эх Мария Гавриловна нар сууж байжээ. Тэд тэндээ байгаа буюу өөр хаана шилжиж суусан тухай мэдэгдэхийг хүсье. Үнэндээ Владимир Владимирович линкор гэдэг хөлөг онгоц дэлбэрэхэд амь үрэгдсэн бөгөөд харин эх, эхнэр хоёр нь лав амьд байгаа байх. Бид аль хэдийн асуусан бөгөөд гэтэл биднээс төрсөн газар ба оныг нь шаардаж ёстой хүнд суртал гаргаж байна. Та ОКЗЭ-ийн нарийн бичгийн даргын хувьд энэ хамгийн ноцтой явдалд анхаарлаа хандуулж, халуун төмрөөр хайрах хэрэгтэй.

	Пионерын баяр хүргэж ёсолсон Поляков, Петров, Эльдаров нар»

	 

	гэжээ.

	Хүүхдүүд захидлаа явуулаад хариу хүлээцгээв. Эхний хагас жил төгсөх дөхөж байлаа.

	Хүүхдүүд бүх хичээлдээ сайн суралцаж байхад гагцхүү Генка немец хэлээр хоцорчээ.

	— Энэ «дейче шпрахе» бидэнд ямар хэрэгтэй юм бэ гэж Генка дургүйцэн өгүүлэхэд:

	— Юу «ямар хэрэгтэй юм» гэж! Хэрэв Германд очвол яах юм бэ? гэж Миша хариулав.

	— Бид яаж тэнд очих юм бэ?

	— Тун амархан. Тэнд хувьсгал гармагц л очицгооно.

	Энэ өдрүүдэд хүүхдүүд их л шаргуу хичээллэж, отрядын ажил ч мундахгүй байв. Чөлөөтэй үдэш бараг нэг ч байсангүй. Шефэлж авсан хүүхдийн ордны ажил пионерын ордны гар урлалын хичээл, бүлгийн цуглаан, сурагчдын хорооны хурал, комсомолын өдөр (хүүхдүүд үүрийн нээлттэй хуралд нэг ч алгасалгүй сууна) зэргээс гадна бүтэн долоо хоног бүлгэмд явдаг байв. Бүтэн сайн өдөр өглөөнөөс аваад отрядын нийтийн цуглаан хийжээ. Үүний зэрэгцээгээр Мишагийн салаа Хемнецийн пионерууд болоод Орехов-Зуевийн районы пионерууд, улаан флотынхонтой захидлаар харилцаж байв.

	Бас долоо хоногт хоёр, гурван удаа мөсөн гулгуур дээр очих хэрэгтэй шүү дээ.

	Орой хүүхдүүд мөсөн гулгуур дээр очоод нарийхан урт сандлууд дээр хувцсаа яаран тайлж тэшүүрээ хөлдөө уяад, юмаа авч хувцасны өлгүүр лүү явцгаав. Шал дээгүүр тэшүүр торчигнож, тэрхүү чимээ нь мөч тутам онголзож байгаа хаалгаар нэвтрэн орж байгаа хүйтэн цагаан мананд бүрхэгдсэн өлгүүрийн газрын чимээ шуугиан дундаас тод ялгаран сонстоно.

	Томчууд тусгай тасалгаанд хувцсаа тайлцгаан бариу хар хувцас, хар малгай өмссөөр гарч ирцгээнэ. Хүүхдүүд тэднийг хүндэтгэн: — «Мельников, Ипполитов, Кушин...» гэж бахархан шивнэлдэнэ.

	Дэнлүүний гэрэл мөсөн дээрх цасан зурвасуудыг гийгүүлнэ. Тэшүүрчид гайхамшгийн хөдөлгөөнөөр тойрон гулгацгаана. Тэд бөөнөөрөө гулгах боловч хүн бүр өөрийнхөө явалтаар явах бөгөөд ганц нэгээр, хос хосоороо бие биеэ хөөж гулгана: — Шинэчүүл нь хөлөө дээр өргөн эв хавгүй явна.

	Хүүхдүүд цөм «Снегурачка» (цасны тэшүүр) хэмээх тэшүүрээр гулгах бөгөөд гагцхүү Юра Стоцкий л ганцаараа «Норвежкоор» гулгана.

	Тэрээр сүлжмэл хар хувцас өмсөж, нуруугаа үүрэн урагш бөхөсхийгээд тойруулга дээр хөлөө гайхамшигтайяа тэлж солбиулсаар гагцхүү уралдааны замаар гулгаж байв. Тэр бусад хүүхдүүдийг огт тоохгүй байгаагаа бүхий л байдгаараа харуулж байлаа.

	Миша, Слава хоёр Юраг огтхон ч анзаарахгүй байв. Гэтэл Юрагийн их зантай байгаад Генкагийн сэтгэл огтхон ч тайтгарахгүй байсан бөгөөд нэг тойрог хийхдээ Юратай хөөцөлдөөд үзэхийг оролдов.

	Генка тэшүүрээр гулгахдаа сургууль дээрээ бусдаас хамаагүй илүү байдаг боловч одоо энэ “снегурачка” гэдэг тэшүүрээр «норвежктай» хүнийг гүйцнэ гэж үү дээ! Тэгээд Юрагаас хагас тойргоор хоцорч ичмээр юм болжээ.

	Үүний дараа цөм Генкаг даажигнаж эхлэв. Юра Стоцкитай дахиад хэзээ уралдах вэ гэж түүнээс асууцгааж байлаа. «Снегурачка» гэдэг тэшүүрийнхээ мухар хошууг тойруулаад хуурайгаар үр гэж зөвлөцгөөв. Мөсөн гулгуур дээр түүний хойноос явцгаан:

	— Хөөе эсгий гуталт аа, аварга болох нь үү? гэж хашхиралдана.

	Юра Стоцтийн бах нь ханаж байв.

	Генка ичээд мөсөн гулгуур дээр очихоо больж, гудамжаар ч тэшүүртэй гүйхээ байжээ. Тэгээд урамгүй явдаг байснаа нэг өдөр Миша, Слава хоёрт хагас сайн өдөр өөрийнхөө төрсний ойд очихыг урьжээ. Цаад хоёр нь гайхаж:

	— Чи урьж байгаа юм уу? гэв.

	— Би урьж байна, бэлгийг нь та нар өгнө.

	— Очно. Чиний зочлохыг үзнэ дээ гэж нөгөө хоёр нь хариуллаа.

	
67 дугаар бүлэг : ГЕНКАГИЙН ТӨРСӨН ӨДӨР

	Найз нөхөд бямба гарагийн орой Генкагийнд очиж баярын ширээг нь хараад гайхаж нүдээ анивчуулцгааж байв. Ширээний буланд дээрээ зураг бүхий гүцтэй самовартай цай шуугьж байлаа. Ширээний гол дунд хэрчсэн өөх, цөцгийтэй талх, боов, алаг чихэр тэргүүтэн янз бүрийн юмтай тавгууд өржээ. Хажууд нь зургаан хүний хооллох аяга халбага тавьсан байв. Агриппина Тихоновна ширээний хажууд бөөцгөнөнө.

	— За тэр дээ! Ай хөөрхий Генка!.. гэж Миша сунжруулан өгүүлэв.

	— Гойд юм алга гэж Генка хааш яаш хэлээд: — Сууцгаа... хэмээн жүжигчний маягаар гараа дохиж ширээнд урилаа.

	— Геннадий чи юунд ширээнд суу гэж шууд урьж байгаа юм бэ? Өөр зочид бас ирэх ёстой гэж Агриппина Тихоновна хэлэв.

	— Хэн? гэж хүүхдүүд асуулаа.

	Генкагийн нүүр улайж:

	— Коровин. Бурхан минь өөр хэн ч ирэхгүй гэв.

	— Тэгвэл энэ хэнийх вэ? гэж Миша зургаа дахь аяга халбагыг заав.

	— Энэ үү? Өө, энэ... Энэ ч ер нь илүүдэхгүй л дээ... гэнэт хэн нэг хүн хүрээд ирж мэднэ...

	— Чи энэ бүх юмыг ямар хөрөнгөөр төхөөр өө вэ? гэж Мишаг асуухад Генка инээмсэглэж:

	— Энэ чинь аж ахуйн хэрэг гээд Агриппина Тихоновна руу эргэсэн боловч түүний үгийг зогсоож амжсангүй.

	— Эцэг нь явуулсан юм гэж Агриппина Тихоновна хэлээд, — Геннадий энэ бүх хоол хүнс нэг сардаа хүрэлцэнэ гэж би чамд хэлсэн. Тэгэхэд үг дуулах ч дургүй, ширээн дээр тавиад бай, сүүлд учир нь олдоно гэх юм. Цөм л эцгийн нь юм шүү дээ! гэж тэр авгай харамссан, бахархсан шинж үгүй нэмж хэллээ:

	— Чихэр хүртэл явуулжээ гэж Миша хэллээ.

	— Үгүй. Алаг чихрийг нь Геннадий өөрөө худалдаж авсан юм. Тэшүүрээ л худалдсан юм байх... гэж Агриппина Тихоновна хэллээ.

	— Эгч ээ, би танд юү гэлээ! гэж Генка дуу алдав.

	— Тэгээд яагаа вэ? гэж Агриппина Тихоновна гараа сэгсрэн хэлээд: — Худалдсан нь ч дээр болсон. Гуталд гамтай гэв.

	— Хэрэв чамайг маяглах гэж тэшүүрээ худалдсаныг чинь мэдсэн бол би зочилж ирэхгүй байх байсан гэж Миша хэллээ.

	— Би ч тэшүүргүй амьдарч чадна гэж Генка толгой сэгсрээд, — «Снегурачка» шүү дээ. Фабрик-заводын сургуульд ороод «норвежка» худалдаж авна. Чи ч гэсэн маркийнхаа цуглуулгыг худалдсан шүү дээ. Тийм ээ? Яах гэж худалдсан юм бэ?

	— Худалдах хэрэгтэй байсан юм гэж Миша булзааруулав.

	— Савхин цамц авах гэж мөнгө цуглуулж байгааг чинь би мэдэж байна. Жинхэнэ комсомолын гишүүн хүнтэй адилхан болох гэж байгаа юм гэж Генка хэлэв.

	— Тийм ч байж магадгүй. Слава ч бас л шатраа худалдсан гэж Миша тодорхой биш хариу хэлэв.

	— Тийм үү? Ясан шатраа юу? Яагаад? гэж Генка гайхан асуулаа.

	— Худалдах хэрэгтэй байсан юм гэж Слава бас л булзааруулав.

	Хонхны дуу гурав дахин хангинав.

	— Манайд хүн ирлээ гэж Агриппина Тихоновна хэлээд үүд онгойлгохоор явлаа.

	Миша Коровин хөдөлмөрийн сургуулийн форм өмсжээ. Орж ирэнгүүт хүүхдүүдтэй мэндэлж халааснаас «Бокс» гэдэг хайрцаг тамхи гаргаж татав.

	— Ажил ямар байна? гэж Миша түүнээс асуув.

	— Яах вэ, хөдөлж л байна. Өчигдөр дөрөвдүгээр зэрэгт шалгалт өгсөн.

	— Одоо чи хэчнээн төгрөгийн цалин авдаг болох вэ?

	— Ерэн рубль гэж Коровин хайнга хэлээд хармаанаасаа сайхан сэрүүлэгтэй том цаг гаргаж чихэндээ бариад: — Цагчинд очих зав ер олдохгүй юм. Цэвэрлүүлэх хэрэгтэй байна гэлээ.

	— Аль вэ? гээд Генка цагийг нь авч бас чихэндээ бариад: — Зүгээр л явж байна гэв. Явах нь ч зүгээр л дээ гэж Коровин хэлээд: — Арван таван чулуутай юм гээд цагийг цамцныхаа хармаанд далд хийж: — Манайхан дээр комсомолын үүр зохион байгуулсан. Би аль хэдийн өргөдлөө өгчихсөн гэв.

	Сард ерэн рубль авах, цагтай болно гэдэг тэдний хэр чадлаас бүр хэтэрсэн хэрэг юм. Тэд бол комсомолын тухай зөвхөн мөрөөдөж байгаа пионерууд юм. Гэтэл Коровин хэдийн өргөдлөө өгчихжээ.

	— Биднийг ч гэсэн удахгүй отрядаас шууд комсомолд шилжүүлнэ гэж хэлээд Миша нүднийхээ булангаар Генка, Слава хоёр луу харав. Мишаг үнэн хэлж байгаа юм шиг хүүхдүүд огт дуугүй байцгаав.

	— Манай ангид хэнийг хүргүүлснийг мэдэж байна уу? гэж Коровин асуулаа.

	— Хэнийг гэнэ ээ?

	— Борька - тоншуурыг

	— Тийм үү?

	— Пөөх. Тэгэхэд хутганы хуйны төлөө аав нь түүнийг золтой л алаагүй. Тэгээд л тэр зугтсан юм. Одоо манайд байгаа.

	— За тэгээд тэр ямар байна?

	— Яах вэ, засарч байна.

	Хонх дахин гурав дуугарав. Агриппина Тихоновна үүд тайлахаар явлаа. Генка мэгдэж тасалгааны дунд дуугүй зогсож байв. Үүд нээгдлээ. Зина Круглова тасалгаанд орж ирэв... Генка байрнаасаа хөдлөхгүй зогсож байснаа гараа ширээ рүү сунгаж:

	— Суу даа... хэмээн шулганав.

	Зинаг инээд алдахад цөм инээлдэв. Тэгэхэд нь Генка уужирч баярласан байдалтай болоод:

	— Эрхэм зочид оо, баяр хүргэлт, бэлэг сэлтийг хүлээж авна! Чихцэлдэлгүй, дэс дараагаа олохыг хүсье гэв.

	Зина тасралтгүй инээж байв. Тийм л инээд муутай охин доо! Тэр охин өөртэйгөө маш адилхан нэгэн сагсгар хүүхэлдэйгээ бэлэглэв.

	— Гайхамшигтай юм. Охид нямбайгаараа ямагт гоц байдаг. Эрэгтэй хүүхдүүд намайг юугаар баярлуулах вэ? гэж Генка хэллээ.

	— Өө тийм, золтой л мартчихсангүй! гэж Миша мартсанаа санасан мэт өгүүлээд цүнхээ нээж хэсэг цаас гаргаж ирэв. Тэгээд сүрхий нямбай байдлаар задлахад цөм чимээгүй түүний гарыг дагуулан ажиглацгааж байв.

	— Тийнхүү эцсийн дан цаасан ороолт үлдэхэд ямар нэг урт юмны дүрс тодорхой харагдав. Миша задлахаа болиод хүүхдүүдийг бүгдийг нь тойруулан харлаа. Генка тэсэлгүй урагш дөхөв. Миша цаасыг дэлгэвэл... түүний гарт ган иртэй тэшүүр гялалзав... «Норвежка!»

	Генка тэшүүрийг аятайхан бариад дуугүй үзэж байснаа гараараа илбэж, ирийг нь хумсаараа шувтарч үзсэнээ чихэндээ ойртуулан бариад

	— Догь оо!.. Өрөөсөн нь аль вэ? гэлээ.

	Миша гараа сэгсрэн:

	— Ерөөсөө өрөөсөн юм... Нэгийг нь олсонгүй гэв.

	Генкийн царай татвалзав.

	— Зүгээр. Одоохондоо өрөөснөөр нь явж бай. Тэгтэл учир нь олдоно гээд Миша шүүрс алдав.

	Генкагийн царай хачин өрөвдөлтэй болоход Зина ч инээсэнгүй. Генка өрөөсөн «норвежкаар» мөсөн гулгуур дээгүүр гүйнэ гэж бодоход мөн ч инээдэмтэйеэ!

	Генка тэшүүрийг мухар сандал дээр тавиад гүнээ шүүрс алдаж дорой дуугаар:

	— За яая гэх вэ, ширээнд суухыг урья гэв.

	— Байзнаарай гэж Слава түүний үгийг таслаад, — Над ч бас бэлэг бий шүү гээд бичгийн сав руугаа гараа хийж удаан тэмтэрч байснаа... өрөөсөн тэшүүрийг гаргаж ирэв.

	— Намайг л цаашлуулцгаажээ! гэж Генка хэлээд дуугүй болж найз нөхөд рүүгээ анхааралтай харснаа алгуурхнаар: — Тэгэхлээр... цуглуулга, шатар, савхин цамц чинь... хэмээн өгүүлэв.

	— Хамаагүй. Учир нь олдоно гэж Миша түүний үгийг тасаллаа.

	
68 дугаар бүлэг : ПУШКИНО

	Эцсийн бүлэгт Петроградаас хариу ирлээ.

	 

	«Сайн байцгаана уу, хүүхдүүд ээ!

	Та нарын захидал над хүрч ирлээ. Бүртгэлээс үзвэл Терентьевтэн олон боловч бүгд л тэр хүн чинь биш байх юм. Гэрийн эзэн агсан Васильевагийнд бид зориуд очлоо. Терентьев эхнэрийнхээ хамт дайны өмнө үнэхээр тэднийд сууж байсан гэнэ. Харин ээж нь Москва орчим хаа нэгтээ сууж байжээ. Миний мэдсэн юм энэ л байна даа. Хүнд суртлын хувьд бол ч гайгүй. Петроградад Терентьев нэртэй олон мянган хүн байна. Тодорхой хаяггүйгээр олох бололцоо алга.

	Комсомолын баяр хүргэж ёсолсон Куприянова»

	 

	гэжээ.

	— За тэр дээ. Шинжлэх ухаан, техникийн ололтыг ашиглаж сурах хэрэгтэй юм шүү гэж Миша хэлэв.

	— Үүнд ямар техник хэрэгтэй юм бэ? гэж Генка асуулаа.

	— Юу «ямар» гэж? Шуудан харилцаа чинь техник биш юм уу? За тэр дээ, ухаантай хүмүүс ингэж ажиллаж байхад, ухаангүй нь ор сураггүй нисээд алга болчихсон юм... 

	Гэтэл Генка:

	— Тэр эмэгтэй бас л чамайг хүнд суртлаар сүрхий дэгээдэж дээ. Сүрхий дэгээдэж... гэв.

	— Сүрхий нь ч юу байх вэ. Харин уг хэрэг үүнд биш ням гарагт цанаа аваад Пушкино руу явцгаая гэж Миша хэлэв.

	— Цанаар яах юм бэ? гэж Слава гайхлаа. Нууц ажил явуулахад хэрэгтэй.

	... Найз нөхөд удалгүй нэг бүтэн сайн өдөр Пушкино өртөөн дээр хүрч очив. Хүн бүр цана, таяг барьжээ.

	Яйжгар сүүдрэвч бүхий өндөр модон тавцангийн дагуу цасанд дарагдсан мухлагууд үргэлжилнэ. Яндангуудаас суунаглаж байгаа хөх утаа л тэрхүү хээрийн сууриныг сэргээж байв.

	— Нэг талаар нь тийш яваад нөгөө талаар нь буцъя. Гол нь нэг ч хаягийг анзаарахгүй өнгөрч болохгүй гэж Миша хэллээ.

	— Жил тойрон эрж байна. Тосгоны зөвлөлөөс асуувал дээр гэж Слава хэлэв.

	— Болохгүй. Энэ жижигхэн сууринд сэжиг төрүүлчихнэ гэж Миша татгалзлаа.

	— Бид хэнээс айх юм бэ! Биднийг эрдэнэ олохоор эмгэн өөрөө баярлана гэж Генка хэлэв.

	— Чи тэр эмгэнийг үзээгүй байж яриад яах вэ. Явцгаая гэж Миша хэлэв.

	Тэд өдөржин эрсэн боловч Терентьевагийнхныг хэн нь ч олсонгүй.

	— Ингэж эрээд шал дэмий. Байшингуудын тал хувь нь хаяггүй юм. Тосгоны зөвлөлөөс асуух хэрэгтэй гэж хүүхдүүдийг өртөөн дээр дахин цуглахад Слава хэлэв.

	— Болохгүй гэж би чамд аль түрүүн хэлсэн шүү дээ гэж Миша уурлаад: — Свиридовын хэлснийг март аа юу? Маш нарийн ажил шүү. Дараагийн сайн өдөр дахин ирж эрцгээнэ гэв.

	Хүүхдүүд цанаа тайлцгаав. Тэднийг кассын дэргэд очиход: — «Сайн байцгаана уу, хүүхдүүд ээ!» хэмээх дуун гарав. Эргэж харахад нь уран нугарагч Лена, Игорь Буш хоёр байв.

	Лена баяртай инээмсэглэв. Түүний цайвар шаргал санчиг үс үстэй малгай дороос цухуйж пальтоны нь зах дээр буужээ. Игорь өнөөх л ноцтой харцаараа харж, хүүхдүүдтэй гар барилцан:

	— Хэчнээн ч зун, хэчнээн ч өвөл өнгөрчхөв дөө! гэж хүнгэнэн өгүүлэв.

	— Цанаар гулга аа юу? Манайханд яагаад очдоггүй юм бэ? гэж Лена асуулаа.

	— Та нарыг энд суудаг гэж бид мэдсэнгүй гэж Миша хэллээ.

	— Тийм ээ, бид энд суудаг. Өөрийн байшинтай. Манайд очицгооё.

	— Орой болжээ. Бид дараагийн сайн өдөр ирнэ гэж Миша хэллээ.

	— Заавал ирнэ гэж Генка батлан хэлээд, — Бидэнд ирэх хэрэг бий гэж битүүхэн нэмж хэлэв.

	— Ямар хэрэг? гэж Лена асуув.

	— Ялимгүй юм аа... гээд Миша Генка руу ууртай харав.

	— Үгүй, хэл л дээ гэж Лена шалгаалаа.

	— Би нагац эгчийгээ эрж байгаа юм гэж Генкаг гэнэт хэлэхэд Лена гайхаж:

	— Чиний нагац эгч чинь Москвад байдаг биз дээ? гэлээ.

	— Тэр чинь нэг нь. Би нөгөө нэгийг нь эрж байна. Би хоёр нагац эгчтэй байж болохгүй гэж үү?

	— Тэгээд та нар түүнийг олсонгүй юу?

	— Үгүй, хаягийг нь гээчхэж.

	— Нэр нь хэн гэдэг юм бэ?

	Хүүхдүүд дуугарсангүй.

	— Нэр нь хэн гэдэг юм бэ? Эсхүл нэрийг нь бас гээчихээ юү?

	— Нэр нь Терентьева. Харин Мария Гавриловна гэж дууддаг юм. Та нар түүнийг мэдэхгүй биз? гэж Миша санамсаргүй хэлчхэв.

	— Терентьева Мария Гавриловна гэнэ ээ? Мэднэ ээ. Манайтай айл байдаг юм. Явцгаая. Бид та нарт зааж өгье... гэж Лена хэллээ.

	
69 дүгээр бүлэг : НИКИТСКИЙ

	— Генка өөрийг нь эрж явна гэж нагац эгчид битгий хэлээрэй гэж Миша замдаа ярив.

	— Яагаад?

	— Энэ бол урт түүх юм. Нагац эгч нь Генкаг үхсэн гэж бодож байгаа. Тэгэхлээр эхлээд бэлтгэх хэрэгтэй. Хэрэв түүнд шууд хэлчих юм бол баярлахдаа зүрх нь дэлбэрчхэж магадгүй. Бие их муутайгаас гадна тийм л нэг «ач..авгай» даа, өөрсдөө үзээрэй... гэж Миша хэлэв.

	— Бид түүнийг бараг танихгүй. Тэр авгай гэрээсээ тун гардаггүй гэж Лена хэлэв.

	— Ер нь гэж Миша үгээ үргэлжлүүлэн: — Хэнд ч гэсэн ярьж болохгүй. Өөрийнхөө аавд ч битгий ярь... гэв.

	— Аав үхсэн гэж Лена хэлэв.

	Миша мэгдэж:

	— Уучлаарай. Би мэдсэнгүй гээд дуугүй болсноо: — Та нар одоо яаж амьдарч байна? гэж асуув.

	— Хоёулаа амьдарч байна, Игорьтай хамт «2 Буш 2, агаарын зугаат тоглоом» хийж байна.

	Тэд Бушийн бяцхан байшинд хүрч очив.

	— За тэр эмгэн энд байдаг юм даа гэж Лена зэргэлдээх байшинг заав.

	Өндөр хашааны цаанаас хонхойж цацарсан цасанд ирмэг нь хучигдсан байшингийн дээвэр л цухуйж байв.

	— Энэ ямар нэртэй гудамж вэ? гэж Миша асуулаа.

	— Хонхрын суурин. Манай арван найман тоот. Терентьева гуайнх хорь гэж Игорь хэлэв.

	— Чи сайн эрж шүү! гээд Миша Генка руу зэмлэнгүй харав.

	— Ойлгохгүй байна. Би үүнийг яагаад үзэлгүй өнгөрчихөө юм бол гэж Генка нүдээ буруулан аман дотроо үглэв.

	— Энэ талаар цанын мөр ч алга гэж Слава хэлэв.

	— Юу алга гэж? Хаа орчих оо вэ?.. Баларчхаж л дээ! За, баларчихаа л биз дээ. Хөл хөдөлгөөн ямар байсныг хар л даа гэж Генка зам руу харж үглээд эзгүй гудамж руу заав.

	— Манайд очицгооё. Үнэнээ хэлэхэд бид гэртээ ороогүй гурав хонож байна. Гэвч одоо галлачхаад дулаахнаас л дулаахан болчихно гэж Лена хэллээ.

	Байшин нь жижигхэн, чимээ аниргүй юм. Цонх нь бавгар цан хүүрэг болжээ. Ханын цаг жигд цохилж, хөл дор шал чахарсхийн дуугарна. Цэвэрхэн угаасан шал дээр цоохор дэвсгэр дэвсжээ. Навчин хээтэй хулдаасаар бүтээсэн ширээн дээр том керосин дэнлүү дүүжилсэн байв. Эрэгтэй эмэгтэй хоёр хүний жаазтай том зургийг хананд өлгөжээ. Эрэгтэй хүн нь будмал өтгөн үсээ нямбай хагалж самнажээ. «Яг л Ревскт байдаг өвөөгийн зураг шиг юм» гэж Мишад гэнэт бодогдлоо.

	Лена хувцсаа сольж хуучин муу пальто, эсгий гутал өмсөж алчуур зангидав. Одоо тэр охин залирхаг хөх нүдтэй, шулуун хамартай хөдөөгийн охин шиг харагдана.

	— Түлээнд явъя гэж түүнийг Игорьт хэлэхэд:

	— Бид авчирцгаая. Хаа байдаг юм бэ? Заагаад аль гэж хүүхдүүд ам амандаа дуугарав.

	Цөм бөөнөөрөө гадагш гарцгаалаа. Лена пүнзээ онгойлгож, Миша, Генка хоёр түлээ хагалж гарав. Слава Игорь хоёр хагалсан түлээг гэрт оруулж байв. Лена хувин хангинуулсаар усанд явав.

	Генка ажилдаа улайрч:

	— Бид цөмийг нь хагалчихъя. Та нар галлах бүрдээ л түлээ хагалж байх ямар хэрэг байна... гэж сүх далайж бувтнав.

	Нэг хэрчим ер дийлдэхгүй байв.

	— Чи наадахаа болиод, өөрийг хагал гэж Миша хэллээ.

	— Үгүй гээд Генкагийн царай улайж, буденный малгай нь бүр зулай дээр нь гарч: — Энэ хэрчим зөрүүд бол би ч бас адилхан... гэв.

	Удалгүй байшингийн хоёр пийшинд гал дүрэлзэн ноцов. Хүүхдүүд гал зуухны жижиг өрөөнд пийшин тойрон Лена, Слава хоёр сандал дээр, бусад нь шал дээр сууцгаажээ.

	— За тэгээд иймэрхүү л амьдарч байна даа гэж Лена нэхэж байсан юмаа авангуут хэлээд: —  Тоглолтгүй, завтай өдөртөө л энд ирдэг юм даа гэв.

	— Москвад очих хэрэгтэй гэж Игорь бүдүүн дуугаар хэлэв.

	— Надад ч хэцүү л байна. Аав ээж хоёр маань энд амьдарч байсан... гэж Лена хэллээ.

	Яндан хүнгэнэж шал дээгүүр оч үсрэн бутарна.

	— Бид энд бүтэн долоо хоног байна. Манайд ирцгээгээрэй гэж Лена хэлэв.

	— Мэдэхгүй дээ. Бид энэ долоо хоногт тун завгүй байх болно. Маргааш отрядын цуглаанаар комсомолд шилжүүлэх тухай асуудал шийдвэрлэнэ. Хэрэв биднийг шилжүүлбэл үүрийн товчоо, үүр, районы хороогоор орох хэрэгтэй болно гэж Миша хэллээ.

	— Та нар чинь бүр комсомолчид болцгоох нь уу? гэж Лена гайхав.

	— Тийм гээд Миша дуугүй болсноо: — Танайх тагттай юу гэж асуув.

	— Бий.

	— Тэндээс Терентьевыхан харагдах уу?

	— Харагдана. Чи яах гээ вэ?

	— Харах гэсэн юм.

	— Очиж зааж өгье л дээ. 

	Миша, Лена хоёр хүйтэн пинд орж, огцом шатаар тагт дээр гарав.

	— Гараа аль, ойчно шүү гэж Лена хэлэв.

	Тэд байшингийн дээд талын яс модон дээгүүр мөлхөж гараад тагтны цонхонд хүрч очлоо.

	Суурин нүднээ ил харагдан алсын ой шугуй бараантан харагдана. Байшин, саравч, хашаануудаас газар сайгүй урт сүүдэр гарч цасан дээр харлан тусжээ. Цахилгаан мэдээний утас шонгийн хооронд жирэлзэж шаазан лонхнууд нь шонгийн оройд баарцаглана. Бараг өдөр шиг гэгээтэй байлаа.

	Мишатай зэрэгцэн зогсох Ленагийн царай сарны гэрэлд бүр тунгалаг сайхан харагдах бөгөөд гагцхүү нарийхан жирвэгэр хөмсөг, дээш эргэсэн дэрвэгэр сормуус нь л харлана. Тэр Мишагийн гараас барьж хоёул дуугүй зогсоно...

	Миша зэргэлдээх Терентьевийн хашаа руу харлаа. Тэр нь хоосон том хашаа ажээ. Хашаа дагуулж барьсан барилга, эмх замбараагүй хаясан гуалингууд харагдана. Хаа нэг газар галт тэрэг хангинан дуугарснаа гэнэт дуу нь тасалдав.

	Миша Терентьевийн байшингийн үүд нээгдэхийг гэнэт үзэв. Богино үстэй дээл эгэлдэргэлдсэн өндөр хүн арын довжоон дээр гарч ирлээ. Тэр хүн цааш харж зогсоод тамхи татсанаа тамхиныхаа ишийг цасан дотор хаяад алгуур эргэв. Миша Ленагийн гарыг байдаг чадлаараа атгав.

	Тэр хүн Никитский байжээ.

	
70 дугаар бүлэг : ЭЦЭГ

	Хүүхдүүд үдэш орой болсон хойно Москва руу буцацгаав. Мишаг гэртээ хүрч очиход хэдийн шөнө дунд болсон байв.

	Ээж нь ширээний ард ном уншиж сууснаа Мишаг тасалгаанд ороход эргэж хараад дуугүй толгой сэгсрэн зэмлэв.

	— Ээж ээ, би Пушкинод таньдаг нөхөдтэйгөө дайралдаад саатчихлаа. Би тэнд оройн хоол идсэн. Тэгэхлээр та зоволтгүй гэж Миша бушуухан хэлээд ээжийнхээ мөрөн дээгүүр өнгийж уншиж байгаа номыг нь хараад: — Та юу унш аа вэ? Өө... «Анна Каренина»... гэв.

	Түүний дуунд хайхрамжгүй шинж байгааг ээж нь мэдээд:

	— Чамд таалагдахгүй байна уу? гэж асуув.

	— Онц биш. Би «Дайн ба энх»-д илүү дуртай гээд Миша орон дээр суун хувцсаа тайлж эхлэв.

	— Яагаад?

	“Яагаад гэнэ ээ?” гэж Миша бодсоноо: — «Дайн ба энх»-д гардаг баатрууд: Болконский, Безухов Ростов... нар цөм сүрхий. Харин наадах номд чинь гарч байгаа хүмүүс ямар хүмүүс болох нь ойлгогдохгүй. Стива гэдэг бол дөчин настай мөртөө дандаа л хүүхэд шиг загнаж байдаг арчаагүй амьтан.

	— Зохиолын бүх баатрууд нь цөм хийсвэр улс биш. Жишээлбэл Левин гэж ээж нь татгалзан өгүүлэв.

	— Тийм ээ, Левин ч үнэндээ сүрхий. Гэвч тэр чинь өөрийнхөө аж ахуйгаас өөр юу ч сонирхдоггүй юм.

	— Хар л даа. Эд чинь бол өөрсдийнхөө тэр эрин цаг, тэр нийгмийн улс шүү дээ гэж ээж нь алгуур өгүүлэв.

	— Би энэ бүхнийг ойлгож байна гэж Миша хэдийн хөнжил доогуур орж гараа дэрлэн хэвтээд: — Энэ бол язгууртны нийгэм. Харин «Дайн ба энх» дотор ч бас л язгууртны нийгмийг зурж үзүүлсэн байдаг. Гэвч ямар ялгаа байгааг хар л даа. Түүнд хүмүүс ямар нэг зорилго, эрмэлзэлтэй, нийгмийн өмнө хүлээсэн үүргээ ухамсарладаг байхад энэ номд бол Вронский, Стива нар мэтийн хүмүүс юуны тул амьдарч байгаа нь ойлгогддоггүй юм. Тэгэхлээр хүн гэдэг чинь амьдралдаа ямар нэг зорилготой байх хэрэгтэй биз дээ? гэв.

	— Тийм ээ, тийм байх ёстой. Гэвч минийхээр бол «Анна Каренина»-гийн баатар бүр нь зорилготой. Үнэндээ тэр зорилго нь нэн өвөрмөц юм. Жишээлбэл хувийн зол жаргал, дуртай хүнтэйгээ амьдрах амьдрал юм. Ялимгүй боловч зорилго л юм даа гэж ээж нь хэлэв.

	Миша тохой дээрээ өндийж:

	— Ээж ээ, энэ чинь ямар зорилго байх вэ дээ! Хэрэв тэгж бодох юм бол хүн бүр л зорилготой. Архичин хүн ч гэсэн л өдөр бүр согтуу байх зорилготой, Эдийн засгийн шинэ бодлоготон ч мөнгө цуглуулна. Би ер нь тийм зорилгын тухай яриагүй гэв.

	— Тэгвэл ямар зорилгын тухай юм бэ?

	— Би танд юу гэж хэлэх вэ дээ... Зорилго бол эрхэм дээд зэргийн байх ёстой. Ойлгов уу? Үр ашигтай байх ёстой.

	— Гэлээ ч гэсэн яагаа вэ?

	— За тэгвэл жишээ нь бид саяхан Константин Алексеевичтай ярилцсан. Тэр өөрөө ярьсан. Урьд өөрөө зөвхөн мөнгөний л төлөө алба хаадаг байж: — Хаана их мөнгө өгвөл тэнд л ажил хийдэг байж л дээ. Тэгэхлээр түүний зорилго эрхэм дээд биш байсан хэрэг. Харин одоо тэр хүн хэрэв манай орныг их эд бараатай болгохын тул фабрикийг сэргээн босгох гэж өдөр шөнөгүй ажиллаж байгаа бол түүний зорилго үр дүнтэй юм. Би олигтой жишээ аваагүй байж болно. Гэвч би тэгж ойлгож байна.

	— Тэр хүний буруу нь юу юм бэ? Урьд нь өөртөө тийм зорилго тавьж чадаагүй юм. Тэр чинь хөрөнгөтөнд ажил хийж, цалин хөлс авахаас өөр юу ч сонирхдоггүй л байгаа биз.

	— Тэгвэл тэр хүн хөрөнгөтөнд ажил хийж өгөх ёсгүй байсан юм. Аав хөрөнгөтөнд ажил хийгээгүй шүү дээ гэж Миша шийдмэг хэлэв.

	— Огт тийм биш гэж ээж нь толгой сэгсрээд: — Аав чинь хөрөнгөтөнд ажил хийж өгөх хэрэгтэй болсон юм гэв.

	— Энэ бол огт өөр хэрэг. Аав бол амьд байхын төлөө ажил хийж байсан юм. Гэвч энэ бол түүний амьдралын гол зүйл биш шүү дээ. Тэр бол хувьсгалч хүн байсан. Тэгээд ч хувьсгалын төлөө амь биеэ өгсөн юм. Тэгэхлээр түүний амьдралд хамгийн эрхэм дээд, хамгийн үр дүнтэй зорилго байсан хэрэг.

	Тэд дуугүй болов.

	— Ээж ээ, би аавыг тун сайн төсөөлж байна. Хэзээ ч гэсэн юунаас ч айдаггүй хүн байсан шиг санагдах юм гэж Миша хэлэв.

	— Тийм ээ, тун их зоригтой хүн байсан юм гэж ээж нь хэллээ.

	— Бас тэгээд өөрийнхөө тухай, өөрийнхөө сайн сайхны төлөө хэзээ ч боддоггүй, намын ашиг сонирхлыг хамгийн дээд зэргээр эрхэмлэдэг хүн байсан шиг санагдах юм гэж Миша үргэлжлэн ярив.

	Тэд дуугүй болов. Эцгээ дурсан санахад ээжид нь хэцүү байгааг Миша мэдээд өөр юм асуусангүй.

	Тэгээд ээж нь номоо хамхиж, гэрлээ унтраагаад бас л орондоо орж хэвтэв. Миша тасалгаа дундуур гулгаж байгаа сарны цайвар гэрлийг харсаар удтал сэрүүн хэвтлээ.

	Ээжтэйгээ ярьсан яриа нь түүний сэтгэлийг хөдөлгөжээ, Амьдралын зорилгын тухай ярилцсан энэхэн үед хүүхэд ахуй цаг нь төгсөж, амьдралд орж байгаагаа анх удаа тод мэдэрсэн ч байж магадгүй.

	Тэгээд Миша ирээдүйнхээ тухай бодохдоо өөрийн нь эцэг болон эцэг шиг нь тийм хүмүүс хувьсгалын аугаа их үйл хэрэгт амьдралаа зориулсан тийм хүмүүсийн туулж өнгөрүүлсэн амьдралаас өөр ямар ч амьдралыг хүссэнгүй...

	
71 дүгээр бүлэг : ГЕНКАГИЙН АЛДАА

	Миша Пушкинод байсныхаа маргааш нөхөр Свиридовт Никитскийг үзсэн тухайгаа ярив. Свиридов хүүхдүүдийг Пушкинод дахин очиж болохгүй хэмээн хүлээлгэв.

	Гэвч мань найз нөхдийг одоо өөр санаа бодол эзэмджээ. Отрядын зөвлөлөөс комсомолд хэсэг пионер шилжүүлэхээр тогтоол гаргасны дотор Миша, Генка, Слава, Шура Огуреев, Зина Круглова нар оржээ. ОКЗЭ-ийн үүр тэднийг хэдийн хүлээж авсан бөгөөд тэд районы хорооны хүлээн авах комисст орохоор бэлтгэцгээж байв.

	Мишагийн сэтгэл маш их догдолжээ. Тэр комсомолын гишүүн болно гэдэгтээ огтхон ч итгэсэнгүй. Түүний хамгийн эрхэм нандин мөрөөдөл биелэгдэх нь гэж үү? Миша районы хорооны хонгил ба өрөө тасалгаагаар пиг дүүрсэн комсомолчдыг битүүдээ атаархан харж байлаа. Тэд яасан сэргэлэн цовоо, тайван чөлөөтэй залуус вэ! Тэд хүлээн авах комисст орохдоо яаж байсан бол оо? Бас л сэтгэл нь догдолж байсан байх даа. Гэвч тэдний хувьд бол энэ бүхэн цөм ард нь хоцорчээ. Гэтэл Миша зарлал өлгөсөн том хаалганы өмнө хулчийн зогсож байна. Энэ хаалганы цаана хурал хийж байгаа. Тэнд одоо түүний хувь заяаг шийдвэрлэнэ.

	Эхлээд Генкаг дуудлаа.

	— За яав? гэж түүнийг тасалгаанаас гарч ирэхэд хүүхдүүд түүний зүг хуйларцгаав.

	— Бүх юм санасан ёсоор бүтлээ! Асуусан бүхнийг нь хариулсан гээд Генка буденный малгайгаа сүрхий нь аргагүй хэлтгий тавив.

	Генка өөрөөс нь асуусан асуултуудыг тоочиж сурагч хүнд орлогчийн ямар хугацаа өгсөн байдаг тухай асуусныг хэлээд:

	— Би зургаан сар гэж хариулсан гэв.

	— За буруу даа. Нэг жил байдаг юм гэж Миша хэллээ.

	— Үгүй, зургаан сар шүү! Намайг тэгж хариулахад дарга зөв гэсэн гэж Генка мэтгэв...

	— Яалаа гэж дээ. Би өөрөө дүрэм уншсан гэж Миша гайхан хэллээ.

	Мишаг дуудлаа. Том тасалгаанд орвол нэгэн ширээний ард комисс хуралдаж байв. Ширээний хажууд Коля Севостьянов суужээ. Миша сандал дээр хулчийн суугаад юу асуухыг нь сэтгэл түгшин хүлээж байв.

	Дарга нь савхин хүрэм, ташуу цамцтай, цагаан цайвар үстэй, багахан залуу Мишагийн намтрыг яаран уншихдаа Поляков чиг, Михаил Григорьевич чиг сурагчид чиг... гэж «Чиг» гэдэг үгийг агшин тутам хэлж байв

	— Энэ манай идэвхтэн, салааны удирдагч сурагчдын хорооны гишүүн гэж Коля Севостьянов инээмсэглэн хэлэв.

	— Чи өөрсдийнхнөө битгий магт. Өөрсдөө сонгоно гэж дарга үгийг нь таслав.

	Миша бүх асуултыг нь хариулав. Сүүлчийнх нь орлогчийн хугацааны тухай асуулт байв. Миша орлогчийн хугацаа нэг жил гэж мэдэж байсан боловч Генкаг бодоод... Тэгээд шийдмэг бишээр:

	— Зургаан сар гэж хэлэв.

	— Буруу. Нэг жил, За, яах вэ, яв... гэж дарга хэлэв.

	Хүүхдүүдийг өглөөний арван цагт ир гэж Свиридов дуудсан учир тэд районы хорооноос яаран явцгаав. Миша, Слава хоёр замын турш Генкаг хараав. Слава бас л буруу хариулсан байжээ.

	— Одоо бүгдийг анхнаас нь эхлэх боллоо. Бүгдийг хүлээн аваад, биднийг л авахгүй. Сургууль даяар шившиг боллоо! гэж Миша ярилаа.

	— Тэшүүрт л сүрхий байдгаас тэр дээ! Мөсөн гулгуурын газар луу өдөржин алга болчхоод сонин ч барихгүй шүү гэж Слава хэлэв.

	Тохиолдсон бүх явдалдаа бантсан Генка дуугаралгүй, зөвхөн трамвайны хүйтэн шил рүү ууртай амьсгалж байв. Гэвч тийнхүү дуугүй байх нь түүнд тус болсонгүй.Найз нөхөд нь түүнийг зэмлэсээр байгаа нь даан ч гомдолтой.

	— Энэ дандаа л эрдэнийн хүслэн болж байх юм. Дандаа л эрдэнэ, эрдэнэ... Сүрхий нярав гарч дээ! гэж ярьсаар л байв.

	— Мань эр саятнууд руу л онилж байгаа юм гэж Слава нэлээн зөөлөн хэлэв. Урам хугарсан Генка түүнд өрөвдөлтэй байжээ.

	— Тэд явсаар том барилгын дэргэд хүрч очив. Доод талын нь 203 тоот тасалгаанд тэднийг нөхөр Свиридов дээр оруулах бичиг хүлээж байлаа.

	— Нөхөд яагаад хожимд оо вэ? гэж тэднийг ороход Свиридов няхуур асуув.

	— Районы хорооны хүлээн авах комисс дээр саатчихлаа гэж Миша хариулав.

	— Ер өө! гээд Свиридов хөмсгөө өргөж: — Залуу комсомолчдод баяр хүргэе гэв.

	Хүүхдүүд гунигтай шүүрс алдав.

	— Та нар яав? гэж Свиридов асуугаад тэднийг анхааралтай харж: — Юу бол оо вэ? гэв.

	— Уначихсан гэж Миша зөрүү харан хэлэв.

	— Уначихсан гэнэ ээ? Юунд? гэж Свиридов гайхан асуув.

	— Орлогчийн хугацааны тухай асуудалд.

	— Миний л буруу гэж Генка гунигтай өгүүлэв.

	— Аа, бусад асуудлыг нь та нар ямар хариулав?

	— Зөв л хариулах шиг болсон.

	— Та нар юунд хулчийсан юм бэ! гэж Свиридов инээгээд: — Нэг буруу хариултаас болоод та нарыг хойшлуулахгүй. Хэн комсомолын гишүүний ариун алдрыг олъё гэвэл тэр комсомолын гишүүн болно. Тэгэхлээр гуньж гутрахын хэрэггүй... Харин одоо, ажилдаа орцгооё. Миний үгийг анхааралтай сонс. Никитский өөрийгөө Иванович Никольский гэж ямагт нэрлэж байна. Тэгэхдээ хэд хэдэн хүнээр гэрчлүүлж байгаагийн дотор Филин орж байгаа юм гээд Свиридов инээмсэглэж: — Хутганы хуй алга болсноос хойш тэд үргэлж маргалдаж Филин нь үнэт цаас цуглуулагчаа дайрч үнэт цаас цуглуулагч нь Филинээ дайрч байдаг болжээ. Тэгээд гэснээ хүүхдүүд рүү анхааралтай харж: — Тэд өөрсдийн агуулахыг зохих цагт нь устгасан байна. Хэн нэг хүн л тэднийг үргээчхэв бололтой гэв.

	Хүүхдүүдийн царай улайж дуугаралгүй шал руу харцгаав.

	— Тийм ээ, гээд Свиридов үл мэдэг инээмсэглэснээ: — Тэднийг хэн нэг хүн үргээчихсэн юм гэж давтан хэлээд. — Гэвч тэд түүнийг хол далдалж амжсангүй гээд хүүхдүүд рүү дахин харж инээснээ: — Тэр агуулахад юу байсныг мэдэх гэж шаналцгааж байгааг чинь мэдэж байна. Та нарын сонирхлыг дараа хариулж өгнө. Харин одоо та нарыг нэг бүрчлэн Никитскийтэй нүүрэлдүүлнэ. Та нар юу мэдэж байгаагаа бүгдийг нь ярих хэрэгтэй. Асуусан бүхэнд үнэн шударга хариулбал зохино. Энэ бол үнэн хэрэг дээрээ огт худал хэлэхгүй байх гэсэн үг. Одоо та нар зэргэлдээх тасалгаанд ороод хүлээж бай. Хэрэгтэй болохоор дуудна. За бас... гэснээ Свиридов хайрцгаас чичлүүр хутгыг гаргаж Мишад өгөөд: — Терентьевийг яагаад алсныг нь Никитскийгээс намайг асуухад Поляков чи чичлүүр хутгыг гаргаж үзүүлээрэй гэв.

	
72 дугаар бүлэг : НҮҮРЭЛДСЭН НЬ

	Эхлээд Славаг, дараа нь Генкаг, сүүлд нь Мишаг дуудлаа.

	Мишаг тасалгаанд ороход ширээний цаана Свиридовоос гадна усан цэргийн хувцастай, гаанс зуусан ахимаг насны бас нэг хүн сууж байв. Генка, Слава хоёр өвдөг дээрээ малгайгаа тавиад, ханын дэргэд томоотой сууцгааж байлаа.

	Хаалганы дэргэд винтов барьсан манаач зогсжээ. Тасалгааны дунд Свиридовын өмнөх сандал дээр Никитский сууж байв.

	Никитский ногоон өнгийн хүрэм, хөх өмд, савхин гутал өмсөж хоёр хөлөө зөрүүлэн хааш яаш байдалтай суужээ. Хар үсээ гэдрэг нь аятайхан самнасан байв.

	Нарны гялалзсан цагаан толбо тасалгаа дундуур хөдөлнө.

	Миша одоо л Никитскийн хацар дээрх үл мэдэг улаан сорвийг үзэв.

	Мишаг ороход Никитский түүнийг түргэн зуур цоргих мэт харав. Гэвч энд бол Ревск ч биш, эргүүлийн байр ч биш бил ээ. Миша шууд Никитский рүү харав. Тийнхүү Никитский рүү харахад нь цохиулж, цус нөждөө холилдсон Полевой, эвдэрсэн төмөр зам, эзэнгүй морьд давхилдаж байсан ногоон талыг харах мэт болжээ.

	— Та энэ хүнийг таних уу? гэж Свиридов Никитскийг зааж асуув.

	— Танина.

	— Хэн бэ?

	— Никитский, Валерий Сигизмундович гэж Миша Никитскийг харсаар эрс хариулав.

	Никитский хөдлөхгүй сууж байв.

	— Та энэ хүнийг яаж таньдаг болсноо тодорхой ярь, гэж Свиридов хэлэв.

	Ревск рүү довтолсон тухай, цувааг дайрсан тухай, Филиний агуулахын тухай Миша ярилаа.

	— Иргэн Никитский танд энэ талаар хэлэх юм байна уу? гэж Свиридов асуув.

	— Би аль хэдийн хэлсэн. Та нарт энэ хүүхдийн зохиомол гүтгэлгийг бодвол нэлээд лавтай баримт бий шүү дээ гэж Никитский тайван хариулав.

	— Та өөрийгөө Сергей Иванович Никольский мөн гэж нотолсоор байна уу?

	— Тийм ээ.

	— Тэгвэл та Мария Гавриловна Терентьевагийнд түүний хүү Владимир Владимирович Терентьевийн хүүгийн захиргаанд байсныхаа хувьд сууж байсан юм уу?

	— Тийм ээ. Тэр авгай үүнийг батална.

	— Владимир Владимирович Терентьев хөлөг онгоц дэлбэрэх үед амь үрэгдсэн гэж та нотолсоор байна уу?

	— Тийм ээ. Энэ бол бүхэнд илэрхий юм. Би түүнийг аврах гэж оролдсон боловч амжаагүй. Өөрөө онгоцонд сэгсрүүлчихсэн юм.

	— Та түүнийг аврах гэсэн хэрэг үү?

	— Тийм ээ.

	— Сайн байна... Одоо Поляков та хэл... гэж Свиридов Никитскийгээс гярхай нүдээ салгалгүй аажим хэлээд, — Терентьевийг хэн буудсаныг та мэдэх үү? гэж асуув.

	— Энэ хүн гэж Миша Никитскийг зааж эрс хариулав. 

	Никитский түрүүчийнхээрээ хөдлөхгүй сууж байв.

	— Полевой өөрөө үзсэн гэж над ярьсан юм гэж Миша хэлэв.

	— Энэ талаар танд хэлэх юм байна уу? гэж Свиридов Никитскийд хандаж хэлэв.

	— Никитский амаа мурийлган инээмсэглэж:

	— Энэ бол тэнэг хэрэг... Тэгсэн хойноо бас ээжийн нь гэрт сууж байх гэж үү? Хэрэв та тийм дэмий юманд итгэж байгаа бол энэ... таны хэрэг.

	— Поляков! Танд нотлох ямар баримт байна?

	Миша чичлүүр хутгыг гаргаж Свиридовын өмнө тавив. Никитский хутгыг нүд салгалгүй харж байлаа.

	Свиридов хутгыг хуйнаас нь сугалж ишийг нь салган ялтсыг тэнийлгэв. Дараа нь хутгыг яаралгүй хуйлав. Никитский түүний гарыг салахгүй дагуулан харж байлаа.

	— За. Иргэн Никитский та энэ юмыг таних уу?

	Никитский сандлын түшлэгийг лагхийтэл налж:

	— Би үүнийг анх удаагаа үзэж байна гэв.

	— Зөрж л бай л даа гэж Свиридов тайван хэлээд чичлүүр хутгыг цаасан доогуур хийж: — Цааш ярилцъя... Гэрч эмэгтэй Мария Гавриловна Терентьеваг оруулаад ир гэж манаачид тушаав.

	Буурал гэзэг дээгүүрээ хар алчуур зангидаж, хар пальто өмссөн хижээл насны өндөр авгай тасалгаанд алгуур орж ирлээ.

	— Суу даа гэж Свиридов сандал руу заав. Сайх авгай сандал дээр сууж ядарсан шинжтэй нүдээ анив.

	— Иргэн Терентьева та энэ хүний нэрийг хэл гэж Свиридов хэллээ.

	— Сергей Иванович Никольский гэж Терентьева нүдээ дээш болголгүй аяархан өгүүлэв.

	— Та энэ хүнтэй хаана, хэзээ, ямар нөхцөлд танилцсан юм бэ?

	— Энэ хүн дайны үед над хүүгээс минь захиа авчирч өгсөн юм.

	— Таны хүүг хэн гэдэг юм бэ?

	— Владимир Владимирович

	— Тэр одоо хаана байгаа вэ?

	— Амь үрэгдсэн.

	— Хэзээ?

	— Мянга есөн зуун арван зургаан оны аравдугаар сарын долоонд «Хатан хаан Мария» гэдэг хөлөг онгоц дэлбэрэх үед амь үрэгдсэн юм.

	— Та түүнийг үнэхээр дэлбэрэлтийн үед амь үрэгдсэн гэдэгт итгэж байна уу?

	— Тийм ээ, гээд тэр авгай нүдээ дээш болгож Свиридовыг гайхан хараад: — Тийм. Би мэдээ хүлээж авсан гэв.

	— Түүний юмыг танд явуулсан уу?

	— Үгүй. Юмыг нь явуулж болох байсан гэж үү? Түүний юмыг хэн хамгаалах бил ээ?

	— Таны хүүгийн хамаг юм алга болсон хэрэг үү? 

	— Би тэгж бодож байна.

	— Наашаа ойрт.

	Терентьева арайхан босож ширээний дэргэд очлоо.

	— Та хүүгийнхээ чичлүүр хутгыг таних уу? гэж Свиридов ширүүн асуув.

	— Танина... гэж Терентьева чичлүүр хутга руу харж өгүүлээд: — Танина... хэмээн Никитский рүү сандран харахад нь Никитский хөдлөхгүй сууж байв.

	— Тан на... энэ манай... энэ хүүгийн маань хутга... Валадимирын ... гэж Терентьева хэллээ

	— Хүүгийн чинь хамаг юм алга болчихсон байхад чичлүүр хутга нь бүрэн бүтэн үлдсэнд та гайхахгүй байна уу?

	Терентьева хариу юу ч хэлсэнгүй. Ширээний өнцөг дээр тавьсан гарын нь хуруунууд чичирч байв.

	— Та дуугүй байгаад яах вэ. Тэгвэл та над хэл... Би танаас сүүлчийн удаа асууя. Энэ хүн хэн бэ гэж Свиридов Никитский рүү заав.

	— Никольский гэж Терентьева дөнгөж дуулдах төдий хэлэв.

	Свиридов бослоо.

	— За тэгвэл энэ хүн чинь гээд Свиридов Никитский рүү гар сунган заахад Терентьева түүний хойноос сандран харав.

	— Таны хүүг алсан хүн чинь энэ байна даа! гэж Свиридов хэллээ.

	Терентьева найгаж, чичирхийлсэн хуруунууд нь ширээний ирмэг дээр буув.

	— Юу... Та юу хэлэв ээ? гэж тэр авгай амьсгаадан шивнэв.

	Свиридов түүнийг харалгүй зэвүүн, албархуу дуугаар:

	— «Мянга есөн зуун арван зургаан оны аравдугаар сарын долоонд дэслэгч Никитский хоёрдугаар зэргийн ахмад Терентьев Валадимир Валадимировичийг гар буугаар буудан алжээ... Чичлүүр хутгыг дээрэмдэх зорилгоор алсан байна» гэж уншив.

	Тасалгаанд огт чимээ аниргүй болов. Манаач хоёр хөлөө ээлжлэн гишгэж винтовын бөгс хивсэн дээр хүрч байгаа нь арайхан сонстоно. Никитский гутлынхаа өлмийг ширтсээр хөдлөлгүй сууж байлаа. Терентьева хөдлөлгүй зогсоно. Тэр авгай Никитскийг харах бөгөөд урт хатангир хуруунууд нь ширээний ирмэгийг базна.

	— Валерий... Валерий... гэж тэр авгай шивгэнэв.

	Түүний царай зэвхийрэн цайлаа. Свиридов, усан цэргийн хүн хоёр түүнийг босгохоор ухасхийлээ.

	
73 дугаар бүлэг : ТЕРЕНТЬЕВИЙНХНИЙ ГЭР БҮЛ

	Ярославын засмал замаар суудлын том машин хурдална. Машинд Свиридов, усан цэргийн хүн, Терентьева болон хүүхдүүд суужээ.

	Дардан засмал замын хажуугаар Москвагийн дүүргийн жижиг байшингууд, өндөр хүчдэлийн шон, Окружны төмөр замын ган тохой жирэлзэнэ. Тэгээд нарсан ой, сэвсгэр цастай шуудуу, Москва хавийн тосгонууд үргэлжлэн харагдана.

	— Энэ чичлүүр хутга бол гэж Мария Гавриловна өгүүлээд: — Зуун жилийн тэртээ амьдарч байсан зэвсгийн алдарт дархан Поликарп Терентьевийн хутга юм. Дорно зүгийн аян дайнд явдаг байхдаа авчирсан гэдэг домог байдаг юм гэв.

	Миша хүүхдүүдийг нударч хуруугаа учиртайхан гозойлгов.

	— Елизавета Петровнагийн үед гэж Мария Гавриловна үгээ үргэлжлүүлээд: — Поликарп Терентьев хэрэгт орж нэлээн их зовлон үзээд орон гэртээ оргож бүгэн, нууц юм хийжээ. Тэр самуун цаг үе түүнийг тийм байдалд оруулсан байх. Уран дархны ажилдаа автаад тэр өвгөн тэгж бүгж суудаг болсон ч байж магадгүй. Түүний хийсэн нууцтай жижигхэн хайрцаг, тусгай оньс, өргөгч, өөрийн нь хийсэн цаг зэрэг юмс нь одоо хүртэл гэрт нь хадгалаастай байдаг юм. Тэр хүн усан доогуур шумбах ажлыг хамгийн их сонирхдог байсан. Гэвч усан доогуур шумбах хэрэгсэл болон ямар нэг живсэн онгоцыг өргөгч хийхээр зохиосон түүний бүх төсөл тухайн үедээ уран зөгнөл байжээ. Гэвч усан доогуур шумбах, хөлөг онгоц өргөх ажил нь манайхны дотор уламжлал болсон юм. Энэ талаар Поликарп Терентьевийн хүү, ач охин хоёр болон миний хүү Владимир ажиллаж байсан. Тэдний олонх нь хайгуулд оролцож, Владимирын өвөг эцэг нь Цейлон арал дээр хүртэл хэдэн жил болж, ямар нэг хөлөг онгоцнууд өргөж гаргах гэсээр байгаад чадаагүй юм. Бас Владимирын эцэг нь «Черный принц6»-ын тухай материал цуглуулж байсан. Гэвч энэ бүх ажил нь орчин тойрноос нууц, уламжлалт гэр бүлийнхний дотор ч гэсэн нууц хийгддэг байлаа.

	— Сонин юм даа! гэж Свиридов хэлэв.

	— Тэр нууцыг гэрийн дотор ганцхан өрхийн тэргүүлэгч хүн л мэддэг байсанд онцлог нь юм гэж Мария Гавриловна үргэлжлүүлэн хэлээд: — Тэр өвгөн уул нууцын байгаа газрыг заагч нууц түлхүүрийг чичлүүр хутганд хийжээ. Терентьевийнхний удам судраас үлдсэн сүүлчийн хүн нь миний хүү байлаа. Хүү минь тэр чичлүүр хутгыг арван таван оны аравдугаар сард эцгээсээ хүлээж авсан юм. Владимир зориуд Пушкинод хүрч ирсэн юм. Тэр үед түүний гэргий Ксения тэр хоёрын хооронд маргаан үүсэж эхнэр нь чичлүүр хутгыг өөртөө үлдээхийг шаардаж нууцыг нь үзүүлсэн юм. Энэ маргаанд Ксениягийн ах Валерий Никитский их үүрэг гүйцэтгэсэн.Тэр хүн уг нууц зүйл дотор үнэ цэнтэй юм бий гэж итгэсэн ч байж болно. Тэгвэл эндүүрчээ. Хэрэв тийм байсан сан бол Владимир дайнд явахдаа чичлүүр хутгыг заавал над орхих байсан гэв.

	Миша, Слава хоёр Генка руу ёжтой харав.

	— Ноднин жил гэж Мария Гавриловна өөрийн яриаг үргэлжлүүлэн: — Валерий ирлээ. Тэгээд Владимирын нэрд харштай баримтууд тэр нууц дотор байдаг гэж итгүүлсэн юм. Владимир түүний гараар нас барсан бөгөөд тэр баримт бичгүүдийг устгаж нэр төрөө хамгаалуулахыг өөрөөс нь нас барахынхаа өмнө гуйсан юм шиг ярьсан. Валерий энэ зорилгоор л орост үлдэж, нуугдах хэрэгтэй болсон юм шиг байсан...

	Машин Пушкинод очиж Терентьевагийн байшингийн хажууд зогсов.

	Нүүр талдаа баганатай эртний чулуун байшин байв. Орон сууцны олон барилга эзгүй орхигдож, зарим нь нурж эвдэрсэн боловч энэ байшин хэвээр үлджээ. Баруун хэсэг дэх хөндөгдөөгүй цас, цантаж хөлдсөн цонх тэргүүтэн нь уул байрны зөвхөн зүүн талын хэсэг нь ашиглагдаж байгааг харуулна.

	Тэдний орсон хоолны өрөөнд сийлбэр бөөрөнхий хөлтэй, хоолны вандан ширээ тавиастай байв. Бүтээлгийн нь нэг булан сөхөгджээ. Хулдаасан дээр гурван хэсэг гурвалжин будаа овоолсныг үзвэл ялгаж ангилсан бололтой.

	— Энэ байшинд олон цаг бий. Харин тэдний аль нь юм, би мэдэхгүй гэж Мария Гавриловна хэллээ.

	— Ямар ч гэсэн таны ярьдаг л лав мөн байх гэж Свиридов хэлэв.

	— Тэгвэл тэр өрөөнд орцгооё.

	Тэр өрөөний гүн хонгилд модон гуутай босоо өндөр цаг байж байв. Шилний цаадах нүүр нь шарлажээ. Дотор нь цаг түлхдэг нүхний хажууд үл мэдэг нарийхан завсар үзэгдэнэ. 

Автоматаар үүсгэсэн тайлбар]

	 

	Свиридов цагны тагийг сөхлөө. Дүүжин нь мурилзан савчиж, хангинан дуугарав.

	Тэнд байсан хүмүүс цөм тэсэж ядан хүлээж байв. Генка амаа том гэгч ангайн зогсжээ.

	Урт зүү чичирхийлэн хөдөлж, цагийн нүүрний дээд талын жижигхэн хавхаг нээгдэхэд тэндээс бяцхан хөхөө үсрэн гарч ирэв. Тэр хөхөө арван хоёр дахин донгодсоны дараа цаг чахран дуугарч, хөхөө урагш татагдахад түүний хойноос цагийн цамхаг тэр аяараа татагдан гууны дээд хэсэг нээгдэв. Гуу нь хоёр ханатай юм. Цагийн цамхгийн гадна тал, гуу хоёр нь салгагдашгүй нэгэн үргэлж модоор хийсэн юм шиг байгаад уул нууцын нарийн арга орших ажээ. Цагийг түлхмэгц дотор талын нум нь могой мэт тэнийн цамхгийг өргөж дүүрэн цаастай хүнхэр дөрвөлжин хайрцаг нээгдэх нь өнөөх нууц зүйл бүлгээ.

	Түүн дотор зах нь сэмэрч үнгэгдсэн зураасан зургууд хуйлж, утсаар ороон хийснээс гадна он жил удаж шарласан цааснууд дүүрэн чихээстэй хавтас дэвтэр, торгон баринтагтай тэмдэглэлийн том дэвтрүүд хийжээ.

	Свиридов усан цэргийн хүн хоёр тэр бүх баримт сэлтийг аятайхан гаргаж ирээд, ширээн дээр дэлгэж, хааяа товчхон үг солилцсоор анхааралтай үзэж эхлэв. Хүүхдүүд ширээ налж бас л ямар нэг юм олж үзэхийг оролдоно.

	Цөмийг нь тэнгис далайгаар ангилан хуваажээ гэж усан цэргийн хүн хэлээд: — Энэтхэгийн гадаад далай хүртэл энэ байж байна гээд хавтасны дээрх бичгийг уншсан нь: — «Английн Гросвенор» гэдэг хөлөг онгоц 1782 онд живжээ. Ачаа нь: алт, эрдэнийн чулуу. «Бриг» «Бетси»...

	— Аль вэ өөрийнхөө тэнгисийг сайн харцгаая гэж Свиридов түүний үгийг таслав.

	— Тэр дээ гээд усан цэргийн хүн хавтастай юмсыг авч нэгийг нь тайлаад: — Хар тэнгис. Товьёг нь энэ байна. Крымын девлет Гирей хааны «Трапезунд» гэдэг хөлөг онгоц... «Черный принц» 1854 оны арван нэгдүгээр сарын 24-ний өдөр Балаклавский аманд их шуурганы үеэр эргийн хясаа мөргөж, таван сая алтан рублийн үнэ бүхий ачааны хамт живжээ. За энэ ч бүрэн тодорхойлолт байна шүү! гээд усан цэргийн хүн хуудаснуудыг эргүүлж толгой сэгсрэн! — Ямар үнэтэй мэдээ вэ! Сүйрэл болсон газрын тодорхой солбицол үзсэн хүмүүсийн магадалгаа, асар их лавлах материал... гэв.

	— Яриагүй дээ! Энэ бүхэн «Хөлөг онгоц өргөгч» гэдэг манай шинэ байгууллагад хэрэгтэй гэж Свиридов хөгжилтэй хэлэв.

	— Тийм ээ. Үнэлж баршгүй материал гэж усан цэргийн хүн баталлаа.

	
74 дүгээр бүлэг : ТӨГСГӨЛ

	Ярославын засмал замаар Москва руу довтолгож яваа машины арын суудал дээр Миша, Генка, Слава гурав суужээ. Свиридов, усан цэргийн хүн хоёр Терентьевагийнд хоцорсон бөгөөд хүүхдүүд улаан Армийн таван жилийн ойд зориулж сургууль дээр болох баярын хуралд очихоор яарч байсан учир тэднийг явуулжээ.

	Генка зөөлөн түшлэгийг тухтайхан налж суугаад:

	— Би хөнгөн тэргэнд сууж явах дуртай гэж хэллээ.

	— Сурчхаж л дээ гэж Миша хэлэв.

	— Тэр ч ер нь л хортой өвгөн байж дээ гэж Генка дахин өгүүлэв.

	— Хэн?

	— Поликарп Терентьев.

	— Яагаад?

	— Нууц дотроо жаахан бэлэн юм хаячхаж чадсангүй...

	— За тэр дээ, чи бас утасны тухай ярь л даа... гэж Миша инээв.

	— Юуны чинь утас! Тэр үед тэдний агуулахад зэвсэг байгааг намайг мэдээгүй гэж санаж байна уу? Тун сайн мэдэж байсан юм. Би зориуд л нууц ажиллагаанд зориулж... утасны тухай ярьдаг байсан. Үнэхээр нууц ажиллагааны тулд шүү. Харин Никитскийн тухайд бол би түүнийг тагнуул гэж шууд ойлгосон. Эцсийн эцэст «Хатан хаан Мария» гэдэг хөлөг онгоц дэлбэлснээ хүлээж байгааг нь хар л даа.

	— Аа, харин Никитскийг Пушкинод бүгснийг нь Свиридов хэдийн мэдэж байсан юм. Тэгэхлээр Никитский ямар ч гэсэн хил дээр баригдах байсан юм гэж Миша хэллээ.

	— Миша, захиа яасан бэ? гэж Слава асуув.

	— Өө, нээрэн! гэж Миша мартсанаа санаж хэлэв.

	Тэдэнд Свиридовын дөнгөж сая сэм гардуулсан захиаг Миша хармаанаасаа гаргаж ирлээ. Дугтуй дээр нь «Михаил Поляков, Геннадийн Петров нарын гарт» гэж том үсгээр тод бичжээ.

	— Харав уу? гээд Генка, Слава руу ёжтой харан: — Чамайг энд дурсаа ч үгүй байна... гэв.

	— Битгий яар. Эхлээд унших хэрэгтэй гэж Миша түүний үгийг таслав.

	Миша захидлыг задалж чанга уншсан нь:

	 

	«Эрхэм хөвгүүд Миша, Генка нарын амрыг эрье.

	Энэ захиа хэнээс ирснийг таацгаа л даа. Таасан уу? ... таасан байлгүй дээ Зүйтэй! Энэ бол би, Сергей Иваныч Полевой өөрөө байна. За тэгээд өнөөх бялуунууд ямар байна даа. Михаил Григорьевич аа? Сайн байна уу?

	Та нарын ажил хэргийн тухай нөхөр Свиридов над бичсэн. Сайн байна! Ер нь та нарыг Никитскийтэй үзэлцээд дийлнэ гэж хэзээ ч бодоогүй юм. Тэгэхлээр Ревскт байхдаа түүнд хавиргаа хугалуулснаа санахад хүртэл жаахан ичмээр байна.

	Чичлүүр хутгыг та нарт дурсгал болгоё. Та хоёрт бас нэг найз байдаг гэж дуулсан. Тэгвэл гурвуулд чинь дурсгачихъя. Том болсон хойноо нэг газар цуглаж чичлүүр хутгыг үзээд залуу насаа дурсацгааж байгаарай.

	Миний тухайд гэвэл би бас л флотод алба хааж байна. Одоо шинэ ажилдаа дөнгөж ороод байна. Бид живсэн хөлөг онгоцнуудыг өргөж гарган засаж сэлбээд тэднийг тэнгис далайд хөвүүлэн тавьж байна...

	Үүгээр төгсгөе.

	Манай хувьсгалын үнэнч хөвгүүд, жинхэнэ большевик болон өсөцгөөхийг та нарт ерөөе.

	Коммунист ёсны баяр хүргэж ёсолсон Полевой»

	 

	... Машин хотод орж ирлээ. Салхины шилээр Сухаревын цамхаг харагдав.

	— Бид хурлаас хожимдлоо гэж Миша хэлэв.

	— Магадгүй, гэлээ ч гэсэн явахгүй биз дээ? Бусад хүмүүс комсомолын батлах авахыг харах их сонин гэж Слава хэллээ.

	— Тийм учраас л бид хурал дээр очих хэрэгтэй. Эс тэгвэл улам их шоолно гэж Миша хэлэв.

	— Хүрч ирлээ гэж жолооч мэдэгдэв.

	Хүүхдүүд машинаас бууж сургууль руу орцгоов. Хурал хэдийн эхэлчихжээ. Шатан дээр чимээ аниргүй байв. Гагцхүү Броша авгай л хувцасны өлгүүрийн дэргэд оймс нэхэж суув.

	— Хожимддоггүй болгохын тул битгий оруулж бай гэсэн гэж тэр авгай хэлэв.

	— Броша авгай минь баяр болж байна дүү дээ гэж Миша гуйлаа.

	— Баяр болж байгаа юм бол ч яах вэ гээд Броша авгай тэдний хувцсыг хүлээж авлаа.

	Тэд шатаар өгсөж, хүүхдүүд пиг дүүрэн суусан танхимд ороод үүдний дэргэд зогсов.

	Танхимын гүнд улаан даавуу бүтээлэгтэй өндөр ширээ харагдах нь хурлын тэргүүлэгчдийн байр ажээ.

	«Ноёлогч ангиуд, коммунист хувьсгалын өмнө чичрэн дагжтугай! Үүнд пролетари нар гинжнээсээ өөр юү ч алдахгүй, харин бүх дэлхийг олж авна» гэсэн лоозонтой улаан даавууг өргөн цонхны дээгүүр хананд өлгөжээ. Миша тэр үгсийн учрыг арай ядан ойлгожээ. Өвлийн өнгөгүй дугариг наран цонхноо тусаж, түүний хурц гэрэл нүд гялбуулна.

	Коля Севостьянов илтгэлээ төгсгөж өврийн дэвтрээ хаагаад:

	— Нөхөд өө! Энэ өдөр бол бидний хувьд их баярт өдөр юм. Өнөөдөр ОКЗЭ-ийн Хамоническийн районы хорооны товчооны шийдвэрээр манай отрядын шилдэг пионеруудын анхны бүлгийг комсомолд хүлээн авч байна. Тухайлбал... гэж ярилаа.

	Найз нөхдийн царай улайв. Генка, Слава хоёр луу харан зогсох бөгөөд Миша цонхоор нар луу нүдээ өвдтөл ширтэхэд тэнгэрийн хаяа тэр аяараа түг түмэн гялалзсан жижиг зоосоор бүрхэгдсэн мэт түүнд санагджээ.

	— ... Аа, тухайлбал гэж Коля үгээ үргэлжлүүлэн өврийнхөө дэвтрийг дахин сөхөж: — Боронина Маргарита, Круглова Зинанда, Огуреев Александр, Эльдаров Святослав, Поляков Михиал, Петров Геннадий... гэж ярив.

	Юу гэнэ ээ? Тэд нар буруу дуулчхаагүй байгаа? Найз нөхөд бие бие рүүгээ харцгаав. Тэгээд... Генка баярлахдаа Славагийн нуруу руу нудрав. Слава түүнийг хариу нудрах гэсэн боловч ойрхон сууж байсан Александра Сергеевна хуруугаа гозойлгон зангасан учир Слава Генкаг хөлөөрөө ёврох төдийгөөр өнгөрөв.

	Дараа нь цөм босож «Интернационал» дуулцгаав. Миша хангинасан, ер бишийн чичрэнгэ хоолойгоор дууллаа.

	Цонхны цаадах гялалзсан дугариг нар улам бүр хурц тод болж түүний гэрэл туяа өргөсөн тэлж, тэнгэрийн хаяаг тэр аяар нь гийгүүлж байшин барилга, дээвэр, хонх, кремлийн цамхгийг хамран авав.

	Миша тэр дугариг нарыг харсаар л байлаа. Тэгэхэд түүний нүдний өмнө улаан армийнхны цуваа, цэрэг шинель өмссөн Полевой, дэлхийн бөмбөрцгийг ороосон гинжийг лужир том лантуугаар хэмх цохиж байгаа шөрмөслөг ажилчин хүн зогсож байх шиг болжээ.

Автоматаар үүсгэсэн тайлбар]

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

